
ԽՈՍՔԻ ԱԶԱՏՈՒԹՅԱՆ                                                  ՊԱՇՏՊԱՆՈՒԹՅԱՆ ԿՈՄԻՏԵ              
ՀԱՅԱՍՏԱՆՈՒՄ ԽՈՍՔԻ ԱԶԱՏՈՒԹՅԱՆ ՎԻՃԱԿԻ ԵՎ ԼՐԱԳՐՈՂՆԵՐԻ 
ՈՒ ԶԼՄ-ՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐԻ ՄԱՍԻՆ
Խոսքի ազատության պաշտպանության կոմիտեի 2015 թ. առաջին կիսամյակի զեկույց
Խոսքի ազատության պաշտպանության կոմիտեն պարբերաբար հանրությանն է ներկայացնում հայաստանյան լրատվամիջոցների եւ դրանց աշխատակիցների գործունեության միջավայրն ու խնդիրները, խոսքի ազատության վիճակը, ԶԼՄ-ների եւ լրագրողների իրավունքների խախտումները ներառող զեկույցներ։ Սույն զեկույցը վերաբերում է 2015 թ. առաջին կիսամյակին։
ՀԱՄԱՌՈՏ ԱՄՓՈՓՈՒՄ
2015 թվականի առաջին կիսամյակը ԶԼՄ-ների ներկայացուցիչների նկատմամբ աննախադեպ բռնությունների, օրինական մասնագիտական գործունեության բազմաթիվ խոչընդոտումների եւ ճնշումների, խոսքի ազատությանը սպառնացող այլ անհիմն սահմանափակումների ժամանակահատված էր։ Լրագրողների եւ լրատվամիջոցների իրավունքների խախտումները գագաթնակետին հասան հունիսի 23-ին մայրաքաղաքի Բաղրամյանի պողոտայում տեղի ունեցած իրադարձությունների ժամանակ, երբ էլեկտրաէներգիայի թանկացման դեմ բողոքող խաղաղ ցուցարարներին ցրելիս ոստիկանական ուժերը որպես թիրախ ընտրեցին նաեւ ԶԼՄ-ների թղթակիցներին ու օպերատորներին։ 

Այդ օրը ֆիզիկական բռնության են ենթարկվել տարբեր լրատվամիջոցների 13 աշխատակիցներ։ ԶԼՄ-ների 7 ներկայացուցիչներ էլ հարձակման թիրախ են դարձել նախորդ ամիսներին տեղի ունեցած 4 միջադեպերի ժամանակ։ Այսպիսով, առաջին կիսամյակում արձանագրվել է ֆիզիկական բռնությունների 5 դեպք, որոնց ընթացքում տուժել է 20 լրագրող եւ օպերատոր։ Լրատվամիջոցների ներկայացուցիչների վրա հարձակումների այս ծավալն աննախադեպ է։ Այն գերազանցում է նույնիսկ 2008 թվականի համապատասխան ցուցանիշը (տուժած 18 լրագրող)՝ ներառյալ մարտի 1-ի դեպքերը։ Մինչդեռ, 2015-ի հունիսի 23-ին մայրաքաղաքի Բաղրամյանի պողոտայում եւս 10 լրագրող եւ օպերատոր բախվել են այլ անօրինական խոչընդոտումների։   

Բացի այդ, ս. թ. առաջին կիսամյակի ընթացքում ԽԱՊԿ-ն արձանագրել է ԶԼՄ-ների եւ դրանց աշխատակիցների նկատմամբ ճնշումների 34 փաստ, որոնցից 9-ը լրատվամիջոցների ներգրավվածությամբ նոր դատական գործեր են՝ ՀՀ քաղաքացիական օրենսգրքի 1087.1 հոդվածով նախատեսված վիրավորանքի եւ զրպարտության հիմքով, մնացածը տարատեսակ այլ ճնշումներ են։ Գրանցվել է նաեւ տեղեկություններ ստանալու եւ տարածելու իրավունքի խախտման 12 դեպք։ Այսպիսով, հունվար-հունիս ամիսներին լրագրողների ու լրատվամիջոցների իրավունքների խախտումների ընդհանուր թիվը կազմում է 51, ինչը 7-ով ավելի է, քան 2014թ. նույն ժամանակահատվածում գրանցված դեպքերի թիվը։

2015-ի առաջին կիսամյակն աչքի ընկավ նաեւ հայտնի քաղաքական գործիչների, պատգամավորների, նախարարների, այլ պաշտոնատար անձանց՝ լրագրողների ու ԶԼՄ-ների հասցեին հնչեցված անհիմն ու անարդարացի մեղադրանքների առատությամբ: Այս երեւույթն էլ ավելի անբարենպաստ էր դարձնում վերջիններիս գործունեության քաղաքական միջավայրը։ Հատկանշական է, որ լրատվամիջոցների եւ լրագրողների հասցեին ատելություն ու վիրավորանք պարունակող արտահայտությունները, որպես կանոն, հնչել են քննադատական հրապարակումներից հետո, որոնցում հիշատակվել են այդ անձինք:

Մտահոգիչ է մնում հայաստանյան ԶԼՄ-ների ֆինանսատնտեսական վիճակը։ Դրանց ճնշող մեծամասնության համար այդ խնդիրները խրոնիկական հիվանդության պես են դարձել: Մտահոգությունները խորանում են նաեւ էլեկտրաէներգիայի թանկացման հետ կապված, քանի որ դա անխուսափելիորեն կբարձրացնի լրատվամիջոցների արտադրանքի ինքնարժեքը։

Ինչ վերաբերում է ԶԼՄ-ների գործունեությունը կարգավորող օրենսդրությանն առնչվող նախաձեռնություններին, ապա այստեղ ամենանշանակալին եւ միաժամանակ խնդրահարույցը հունիսի 23-ին Ազգային ժողովի ընդունած «Հեռուստատեսության եւ ռադիոյի մասին» ՀՀ օրենքում փոփոխություններ կատարելու մասին» օրենքն է, ըստ որի մեր երկրում անալոգայինից թվային հեռարձակման անցնելու վերջնաժամկետը 2015թ. հուլիսի 1-ից հետաձգվում է վեց ամսով՝ մինչեւ 2016թ. հունվարի 1-ը:

Խոսքի ազատության պաշտպանության կոմիտեի գնահատմամբ՝ սա կառավարության կողմից որդեգրված խուսափողական մոտեցումների տրամաբանական շարունակությունն է, քանի որ հեռարձակման ոլորտի խնդիրները լուծելու փոխարեն պետությունը հերթական անգամ հետաձգում է թվայնացման գործընթացի վերջնաժամկետը։ Եվ դա այն դեպքում, երբ 2014թ. նոյեմբերից խորհրդարանում է գտնվում լրագրողական երեք կազմակերպությունների՝ Խոսքի ազատության պաշտպանության կոմիտեի, Երեւանի մամուլի ակումբի եւ Մեդիա նախաձեռնությունների կենտրոնի մշակած «Հեռուստատեսության եւ ռադիոյի մասին» ՀՀ օրենքում փոփոխություններ եւ լրացումներ կատարելու մասին» ծավալուն օրինագիծը, որում առաջարկվում են բարեփոխումներ՝ հիմնված միջազգային փորձի ու ժամանակակից մոտեցումների վրա։

Վերոհիշյալ իրադարձությունների ու խնդիրների մանրամասները՝ զեկույցի համապատասխան բաժիններում:
ԼՐԱՏՎԱՄԻՋՈՑՆԵՐԻ ԳՈՐԾՈՒՆԵՈՒԹՅԱՆ ՄԻՋԱՎԱՅՐԸ
2015 թվականի առաջին կիսամյակը հայաստանյան լրատվամիջոցների ու լրագրողների համար չափազանց բարդ եւ լարված ժամանակաշրջան էր։ Այն հագեցած էր կարեւորագույն իրադարձություններով, քաղաքացիական ըմբոստության շարժումներով ու ցույցերով, ինչի հետեւանքով սրվեց երկրի ներքաղաքական մթնոլորտը։ Իսկ նման պայմաններում, որպես կանոն, նկատելիորեն ավելանում են հարձակումներն ու ճնշումները լրագրողների ու ԶԼՄ-ների վրա։

Այս առումով բացառություն չեղավ նաեւ նշված ժամանակահատվածը։ Լրագրողներն ու լրատվամիջոցները ստիպված են եղել աշխատել խիստ անբարենպաստ պայմաններում, դիմակայելով իրենց նկատմամբ կիրառված բազմաթիվ ֆիզիկական բռնություններին, օրինական մասնագիտական գործունեության այլ խոչընդոտումներին, խոսքի ազատությանը սպառնացող տարաբնույթ սահմանափակումներին։ Ընդ որում, ինչպես եւ նախկինում, այս բարդությունները հիմնականում իշխանական տարբեր ատյանների, այդ թվում՝ իրավապահ մարմինների գործողությունների արդյունք էին։

  
Մասնավորապես, աննախադեպ էին հունիսի 23-ի առավոտյան Երեւանի Բաղրամյանի պողոտայում ցուցարարների դեմ իրականացված ոստիկանական օպերացիայի ընթացքում լրագրողների նկատմամբ կիրառված ֆիզիկական բռնությունները, որոնք իրենց ծավալով գերազանցեցին 2008 թ. մարտի 1-ի տխրահռչակ դեպքերին։ Եթե 2008 թվականին ամբողջ տարվա ընթացքում 18 լրագրող էր ֆիզիկական բռնության ենթարկվել, ապա 2015-ի միայն առաջին վեց ամիսների ընթացքում՝ տարբեր ԶԼՄ-ների 20 աշխատակից, որոնցից 13-ը տուժել են հենց հունիսի 23-ի դեպքերի ժամանակ: Լրատվամիջոցների 7 ներկայացուցիչների նկատմամբ էլ բռնություն է կիրառվել նախորդ ամիսներին տեղի ունեցած 4 միջադեպերի ընթացքում։


Խիստ մտահոգիչ է այն, որ Բաղրամյանի պողոտայում ոստիկանների հարձակումները լրագրողների ու օպերատորների վրա նպատակաուղղված բնույթ են կրել։ Փաստորեն օպերացիան իրականացնողները ոչ միայն բարենպաստ պայմաններ չեն ստեղծել ԶԼՄ-ների ներկայացուցիչների աշխատանքի համար, ինչը պարտավոր էին անել, այլեւ բիրտ ուժ կիրառելով՝ խոչընդոտել են բոլոր տեսակի նկարահանումներին ու տեղեկատվություն տարածելուն, ձգտել են հանրությունից թաքցնել իրենց գործողությունների էությունը։ Ոստիկանները տեղահանել ու վնասել են լրատվամիջոցների ուղիղ տեսահեռարձակող տեխնիկան, խլել ու ջարդուփշուր են արել լրագրողների նկարահանող սարքերը, անգամ հեռախոսները: Առգրավվել են դրանց հիշողության քարտերը (չիպերը)։ 

  
Ոստիկաններն ուժի գործադրմամբ բերման են ենթարկել լրատվամիջոցների այն աշխատակիցներին, ովքեր համառություն են ցուցաբերել եւ հրաժարվել են իրավապահներին հանձնել տեսագրող ու լուսանկարող խցիկներն ու դրանց հիշողության սարքերը։ Բռնության ենթարկված լրագրողների վկայությամբ՝ իրենք բոլորը համապատասխան վկայականներ են կրել, սակայն նույնիսկ դա նրանց զերծ չի պահել բռնություններից։ Հակառակը՝ որոշ դեպքերում ոստիկանները խլել ու պատռել են այդ վկայականները, իսկ մյուս տարբերանշանները թիրախավորել են   լրատվամիջոցների աշխատակիցներին եւ օգնել իրավապահներին ճնշել նրանց գործողությունները: 

Այս կապակցությամբ հայաստանյան լրագրողական կազմակերպությունները, ԽԱՊԿ-ի նախաձեռնությամբ, հանդես եկան հայտարարությամբ, դատապարտելով բռնությունները ԶԼՄ-ների աշխատակիցների նկատմամբ եւ պահանջելով պատասխանատվության ենթարկել մեղավորներին։ 
Հունիսի 23-ի դեպքերը դատապարտել ու իրենց մտահոգությունն են հայտնել մի շարք միջազգային կազմակերպություններ` Human Rights Watch-ը, Freedom House-ը, Amnesty International-ը, ինչպես նաեւ Եվրոպայի խորհրդի մարդու իրավունքների հանձնակատար Նիլս Մուժնիեկսը, ԵԱՀԿ մամուլի ազատության հարցերով ներկայացուցիչ Դունյա Միյատովիչը, Հայաստանում Եվրամիության պատվիրակության ղեկավարի պաշտոնակատար Դիրք Լորենցը, «Լրագրողներ առանց սահմանների» կազմակերպության Արեւելյան Եվրոպայի եւ Կենտրոնական Ասիայի բաժնի ղեկավար Յոհան Բիհրը: 
ԵԱՀԿ Մամուլի ազատության հարցերով ներկայացուցիչ Դունյա Միյատովիչը երեւանյան դեպքերի կապակցությամբ հայտարարել է, որ լրագրողների անվտանգությունը պետք է ապահովվի բոլոր ժամանակներում: «Մեդիան իրավունք ունի լուսաբանելու հանրային իրադարձությունները, եւ լրագրողները պետք է հնարավորություն ունենան աշխատելու ազատ եւ անվտանգ կերպով՝ առանց ոտնձգության եւ ահաբեկման վախի», - ասել է նա: 

ՀՀ ոստիկանապետ Վլադիմիր Գասպարյանը հունիսի 23-ին հայտարարեց, որ ոստիկանությունը կփոխհատուցի լրագրողներին պատճառված նյութական վնասը: Նա նշեց, որ եղել են «որոշակի թերություններ, … հատկապես՝ լրատվամիջոցների ներկայացուցիչների հետ կապված: Հայցում եմ ներողամտություն: Ծառայողական քննություն ենք նշանակել, մենք դա կկարգավորենք: Գիտեմ, որ կոտրվել են տեխնիկական միջոցներ, ոստիկանությունը կվերականգնի լրագրողներին պատճառված նյութական վնասները»,- ասել է ոստիկանապետը: Իսկ երկու օր անց` հունիսի 25-ին, Վլադիմիր Գասպարյանը հայտարարել է, թե հունիսի 23-ի լուսադեմին ԶԼՄ-ների վնասված գույքի մի մասը գտնվել է, մի մասն արդեն փոխհատուցվել է, մյուս մասն էլ կփոխհատուցվի:

Մինչդեռ նկարահանող խցիկների հիշողության սարքերից «անհետացած» շատ կադրեր, որոնք ամենաթանկն էին լրագրողների ու օպերատորների համար, անվերադարձ կորան։ 
Ի դեպ՝ այսուհետ էքստրեմալ պայմաններում ԶԼՄ-ների ներկայացուցիչների գործողությունները վերահսկելու մտադրության մասին է վկայում այն, որ  ոստիկանությունը որոշել է ցույցերը ու հանրահավաքները լուսաբանելու համար լրագրողներին ու օպերատորներին հավատարմագրել։ Ոստիկանության իրավաբանության վարչության պետ Մերուժան Հակոբյանը խորհրդարանում Մարդու իրավունքների պաշտպանի 2014 թվականի հաշվետվության քննարկման ժամանակ տեղեկացրել է, որ ոստիկանությունը համապատասխան մի նախագիծ է մշակում։

ԽԱՊԿ-ի գնահատմամբ՝ այս տեսակի հավատարմագրումը լրագրողների աշխատանքի անհիմն սահմանափակում է։

ԶԼՄ-ների գործունեության համար անբարենպաստ քաղաքական միջավայր ստեղծեցին նաեւ խորհրդարանի պատգամավորների, նախարարների, այլ հայտնի անձանց անհիմն ընդհանրացված ու անարդարացի մեղադրանքները լրագրողների ու լրատվամիջոցների հասցեին: Այս առումով նույնպես 2015-ի առաջին կիսամյակն առանձնակի աչքի ընկավ։ Հատկանշական է, որ լրատվամիջոցների եւ լրագրողների հասցեին ատելություն ու վիրավորանք պարունակող արտահայտությունները, որպես կանոն, հնչել են քննադատական հրապարակումներից հետո, որոնցում հիշատակվել են այդ անձինք: Ակնհայտ էր լրագրողներին «դասեր» տալու միտումը՝ ինչպես գրել, ում ինչ հարցեր տալ: Ընդ որում՝ ուղղորդելու ձգտումը նկատվում էր թե իշխանության, թե ընդդիմության թեւի ներկայացուցիչների շրջանում: 

Այսպես, մի շարք քաղաքական գործիչներ, այդ թվում ԱԺ նախագահ, ՀՀԿ փոխնախագահ Գալուստ Սահակյանը, ԱԺ տնտեսական հանձնաժողովի նախագահ Վարդան Այվազյանը, «Բարգավաճ Հայաստան» կուսակցության նախկին առաջնորդ, ԱԺ պատգամավոր Գագիկ Ծառուկյանը, ՀՀ էկոնոմիկայի նախարար Կարեն Ճշմարիտյանը, ՀՀ ոստիկանապետ Վլադիմիր Գասպարյանը, ՀՀ ֆինանսների նախարարի տեղակալ Վախթանգ Միրումյանը եւ այլոք իրենց այս կամ այն աղմկահարույց պատմության մեջ հայտնվելու, իշխանության վատ համբավի, երկրի սոցիալ-տնտեսական ծանր վիճակի, կառավարության անհաջողությունների մեջ մեղադրել են լրագրողներին։ 

Հայաստանյան ԶԼՄ-ների, հատկապես հեռուստաընկերությունների վրա քաղաքական ազդեցությունների մասին են վկայում որոշ ընդդիմադիր գործիչների դժգոհություններն առ այն, որ երկրում շարունակվում է ոչ իշխանական ուժերին եթեր չտրամադրելու քաղաքականությունը։ Փետրվարի 26-ին խորհրդարանում  Հեռուստատեսության եւ ռադիոյի ազգային հանձնաժողովի (ՀՌԱՀ) նախագահ Գագիկ Բունիաթյանի հետ հարցուպատասխանի ժամանակ պատգամավորներն անդրադարձել են հայաստանյան հեռուստաընկերությունների խիստ կողմնակալ լինելու խնդրին։ Մասնավորապես, Հայ ազգային կոնգրեսի պատգամավորները մատնանշել են Հանրային հեռուստատեսության եթերը։ Նրանք դժգոհել են, որ 2013 եւ 2014 թվականներին եթերում ներկայանալու ոչ մի հրավեր չեն ստացել։ ՀԱԿ խմբակցության ղեկավար Լեւոն Զուրաբյանը նշել է, որ Հանրապետական կուսակցությունն ունի մոտ 15 հեռուստաալիք, ԲՀԿ-ն, ՕԵԿ-ը, ՀՅԴ-ն եւս ունեն իրենց հեռուստաընկերությունները։ Միայն Հայ ազգային կոնգրեսը ու «Ժառանգություն» կուսակցությունը չունեն հեռուստաալիք ու ստիպված են հանրությանը հասանելի լինել հանրահավաքների միջոցով։  

2015 թվականի առաջին կիսամյակում լրատվամիջոցների գործունեությունը կարգավորող օրենսդրությանը վերաբերող նախաձեռնություններից հիշարժան են հետեւյալ իրադարձությունները: Հունիսի 23-ին Ազգային ժողովն ընդունեց «Հեռուստատեսության եւ ռադիոյի մասին» ՀՀ օրենքում փոփոխություններ կատարելու մասին» օրենքի նախագիծը։ Ըստ այդմ՝ Հայաստանում անալոգային հեռարձակումից թվայինի անցման վերջնաժամկետը 2015թ. հուլիսի 1-ից հետաձգվել է վեց ամսով՝ մինչեւ 2016թ. հունվարի 1-ը: Օրինագծի հիմնավորման մեջ նշվել է, որ այս փոփոխությամբ հնարավորություն կընձեռվի հստակեցնել ՀՀ վերգետնյա թվային հեռուստահեռարձակման համակարգի ներդրման շրջանակներում սոցիալական ծրագրի մոտեցումները եւ անալոգայինից թվային հեռարձակմանը անցման գործընթացը դարձնել ավելի սահուն եւ ամբողջական: 

Այս օրենքի ընդունումը լուրջ մտահոգություն է առաջացրել լրագրողական կազմակերպությունների շրջանում։ Նրանք պնդում են, որ խնդիրը վաղուց կարելի էր հիմնովին լուծել, ոչ թե մի քանի անգամ հետաձգել դրա վերջնաժամկետը։ Հիշեցնենք, որ լրագրողական երեք կազմակերպություններ՝ Խոսքի ազատության պաշտպանության կոմիտեն, Երեւանի մամուլի ակումբը եւ Մեդիա նախաձեռնությունների կենտրոնը մշակել են հեռարձակման ոլորտին վերաբերող օրենսդրական առաջարկությունների փաթեթ, որը 2014թ. նոյեմբերին ներկայացվեց ՀՀ Ազգային ժողովի գիտության, կրթության, մշակույթի, երիտասարդության եւ սպորտի հարցերի մշտական հանձնաժողով: Փաթեթը ներառում է «Հեռուստատեսության եւ ռադիոյի մասին» ՀՀ օրենքում փոփոխություններ եւ լրացումներ կատարելու մասին» օրինագիծն իր հիմնավորումով, ինչպես նաեւ հարակից օրենքներում փոփոխությունների եւ լրացումների առաջարկություններ։ Օրինագծով նախատեսվում է հեռարձակման թվային համակարգին անցնելուն համընթաց արմատապես բարեփոխել հարաբերությունների օրենսդրական կարգավորումն այս ոլորտում, արդիականացնել դրանք, նպաստել ազատ եւ արդար մրցակցության զարգացմանը, օրենսդրական հիմքեր ստեղծել հեռուստառադիոծրագրերի բազմազանությունն ու բազմակարծությունը ապահովելու համար: 

Իշխանության բարձր ատյաններում լրագրողական կազմակերպություններին հավաստիացրել էին, որ առաջարկությունների այդ ծավալուն փաթեթը հիմք կհանդիսանա ՀՀ կառավարության կողմից մշակվող նոր օրինագծի համար։ Սակայն ԱԺ ներկայացվեց ու ընդունվեց ընդամենը մի քանի նախադասությունից բաղկացած փաստաթուղթ՝ թվային հեռարձակմանն անցնելու վերջնաժամկետը հետաձգելու վերաբերյալ։

ԶԼՄ-ների գործունեությանը վերաբերող մյուս օրենսդրական նախաձեռնություններից ուշագրավ էր այն, որ հունիսի 18-ին ՀՀ կառավարությունը քննարկեց ՀՀ քաղաքացիական օրենսգրքում փոփոխություն եւ «Զանգվածային լրատվության մասին» օրենքում լրացում կատարելու օրինագծերի փաթեթը, որը ներկայացրել էին ԱԺ պատգամավորներ Հայկ Բաբուխանյանը, Ռուզաննա Մուրադյանը, Կարինե Աճեմյանը եւ Լեռնիկ Ալեքսանյանը։ Մասնավորապես՝ ՀՀ քաղացիական օրենսգրքի 1087.1 հոդվածում առաջարկվում էր ներդնել պատվի, արժանապատվության եւ գործարար համբավի պաշտպանության վերաբերյալ գործերով վեճերի լուծման պարտադիր արտադատական կարգ: Սակայն կառավարությունը դեմ է արտահայտվել այս առաջարկին՝ վերոնշյալ կարգավորումը խնդրահարույց համարելով Մարդու իրավունքների եւ հիմնարար ազատությունների պաշտպանության մասին եվրոպական կոնվենցիայով երաշխավորված արդար դատաքննության իրավունքի տեսանկյունից։ 

Նույն նիստին ՀՀ կառավարությունն ընդունելի է համարել «Զանգվածային լրատվության մասին» ՀՀ օրենքում լրացում կատարելու օրինագիծը՝ հիմնավորելով, որ այն կարգավորում է ցանցային լրատվամիջոցների ելքային տվյալների հետ կապված հարաբերությունները։ Միաժամանակ նշվել է, որ ներկայացված նախագծի որոշ դրույթներ չեն բխում մի շարք օրենքների պահանջներից, եւ այս առումով գործադիրն ունի առաջարկություններ, որոնց հաշվի առնելու դեպքում փաստաթուղթն ամբողջությամբ ընդունելի կհամարի:

Ինչ վերաբերում է հայաստանյան ԶԼՄ-ների գործունեության տնտեսական պայմաններին, ապա դրանք նույնպես չի կարելի բարենպաստ համարել: Ֆինանսական դժվարությունները խրոնիկական հիվանդություն են դարձել հայկական լրատվամիջոցների ճնշող մեծամասնության համար: Երկրի տնտեսության ընդհանուր ծանր վիճակը, գովազդային շուկայում առկա լուրջ խնդիրները, որպես կանոն, ԶԼՄ-ներին թույլ չեն տալիս ձեւավորվել որպես եկամտաբեր կամ գոնե ինքնածախսածածկող բիզնես։ Դա կարիք է ստեղծում օգտվելու տարբեր տեսակի հովանավորչական եւ այլ սնուցումներից, ինչը չի կարող բացասաբար չազդել անկախություն ձեռք բերելու վրա։

Լրատվամիջոցների ղեկավարների մտահոգություններն էլ ավելի են խորացել՝ էլեկտրաէներգիայի գալիք թանկացման հետ կապված, քանի որ դա անխուսափելիորեն կհանգեցնի արտադրական ծախսերի աճին։ Այդպես եղավ 2014-ի տարեսկզբին, երբ մի շարք հանրապետական թերթեր հարկադրված եղան բարձրացնել վաճառքի գինը, քանի որ 2013թ. հուլիսին էլեկտրաէներգիայի թանկացման պատճառով բարձրացավ պարբերականների ինքնարժեքը: Իսկ դա իր հերթին նվազեցնում է տպագիր լրատվամիջոցների՝ առանց այն էլ ցածր պահանջարկը: 

Ֆինանսական լուրջ խնդիրների են բախվել նաեւ մի շարք հեռուստաընկերություններ, մասնավորապես՝ թվային հեռարձակման անցնելու ու դրա համար լրացուցիչ ծախսեր կատարելու անհրաժեշտության հետ կապված։ Ի դեպ, հենց այդ պատճառով այս տարվա մարտից դադարել է եթեր դուրս գալ «Տավուշ» մարզային հեռուստաընկերությունը։

Այս պայմաններում, մեղմ ասած, անհիմն են իշխանությունների հավաստիացումները, թե Հայաստանն ազատ խոսքի ու մամուլի երկիր է։  Մասնավորապես, այսպիսի հայտարարություններ են արել ՀՀ նախագահ Սերժ Սարգսյանը մարտի 17-ին Երեւանում կայացած Եվրանեսթ խորհրդարանական վեհաժողովի 4-րդ լիագումար նիստում եւ Ազգային ժողովի նախագահ Գալուստ Սահակյանը` մայիսի 19-ին ՀՀ խորհրդարանում ընթացող ԵԽԽՎ իրավական հարցերի եւ մարդու իրավունքների հանձնաժողովի նիստում։ Մինչդեռ, միջազգային կազմակերպությունների՝ այդ թվում ՄԱԿ-ի, Եվրոպայի Խորհրդի, ԵԱՀԿ-ի, ինչպես նաեւ «Freedom House»-ի, Human Rights Watch-ի, «Լրագրողներ առանց սահմանների» եւ այլոց գնահատականները տրամագծորեն հակառակ բնույթի են։

Խոսքի ազատության պաշտպանության կոմիտեն, շարունակելով հետեւել Հայաստանում խոսքի ազատության ոլորտում տիրող իրավիճակին եւ ուսումնասիրելով ԶԼՄ-ների ու լրագրողների գործունեության պայմանները, արձանագրել է նրանց իրավունքների բազմաթիվ խախտումներ։ 2015թ. առաջին կիսամյակում դրանց ընդհանուր քանակը կազմել է 51։ Այդ թվում 5-ը ֆիզիկական բռնությունների դեպքեր են (ընդ որում, այդ միջադեպերի ընթացքում տուժել են տարբեր ԶԼՄ-ների 20 լրագրող ու օպերատոր), 34-ը՝ լրատվամիջոցների եւ դրանց աշխատակիցների նկատմամբ ճնշումների փաստեր, 12-ը՝ տեղեկություններ ստանալու եւ տարածելու իրավունքի խախտումներ։  

2015թ. առաջին կիսամյակում տարբեր դատարաններում վարույթ է ընդունվել ԶԼՄ-ների գործունեությանն առնչվող 9 նոր հայց: Դրանք բոլորն էլ լրատվամիջոցների հրապարակումներում վիրավորանքի եւ զրպարտության խնդիրներին վերաբերող վեճեր են։
ԼՐԱԳՐՈՂՆԵՐԻ ՈՒ ԼՐԱՏՎԱՄԻՋՈՑՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐ
2014 թվականի առաջին կիսամյակի ընթացքում լրագրողների եւ լրատվամիջոցների իրավունքների խախտումները ներկայացնում ենք ըստ ԽԱՊԿ-ի հետեւյալ դասակարգման.

1. ֆիզիկական բռնություններ լրագրողների նկատմամբ,
2. ճնշումներ լրատվամիջոցների եւ դրանց աշխատակիցների նկատմամբ,
3. տեղեկություններ ստանալու եւ տարածելու իրավունքի խախտումներ:
ԽԱՊԿ-ի այս դասակարգումը որոշ չափով պայմանական է: Մասնավորապես,  երբեմն տեղեկություններ ստանալուն եւ տարածելուն խոչընդոտելն ուղեկցվում է լրագրողի նկատմամբ բռնությամբ: Նման փաստերը վերագրված են խախտման այն տեսակին, որին, զեկույցի հեղինակների կարծիքով, առավել մոտ են: Այսուհանդերձ, կիրառված դասակարգումը հնարավորություն է տալիս առավել ամփոփ եւ ակնառու ներկայացնել լրագրողների ու ԶԼՄ-ների իրավունքների խախտումների ընդհանուր պատկերը:
2015թ. առաջին կիսամյակում ԽԱՊԿ-ն արձանագրել է լրագրողների նկատմամբ ֆիզիկական բռնությունների 5 դեպք, ճիշտ այնքան, որքան արձանագրվել էր 2014թ. նույն ժամանակահատվածում։ Սակայն եթե անցած տարվա 5 դեպքերից տուժել էին ԶԼՄ-ների 8 լրագրող եւ օպերատոր, ապա այս տարի արձանագրված միջադեպերից տուժած լրատվամիջոցների աշխատակիցների թիվը հասել է 20-ի։ 
ԶԼՄ-ների եւ դրանց աշխատակիցների նկատմամբ տարաբնույթ ճնշումների 34 դեպք է գրանցվել, 5-ով ավելի, քան 2014 թ. առաջին կիսամյակում։ 

Ինչ վերաբերում է տեղեկություններ ստանալու եւ տարածելու իրավունքի խախտումներին, ապա 2015-ի 6 ամսվա ընթացքում ԽԱՊԿ-ն արձանագրել է 12 փաստ, 2-ով ավելի, քան 2014թ. նույն ժամանակահատվածում։ 
Այսպիսով, 2015 թվականի առաջին կիսամյակում, ընդհանուր առմամբ,  լրատվամիջոցների եւ լրագրողների իրավունքների խախտումների 51 դեպք է գրանցվել, 7-ով ավելի, քան 2014թ. նույն ժամանակահատվածում։ 
2014 եւ 2015 թթ. առաջին կիսամյակների տվյալների համեմատական աղյուսակ

	Խախտումների տեսակները 
	2014 թ. 

1-ին կիսամյակ
	2015 թ. 

1-ին կիսամյակ

	Ֆիզիկական բռնություններ լրագրողների նկատմամբ 
	5 
(8 աշխատակից)
	5 
(20 աշխատակից)

	Ճնշումներ ԶԼՄ-ների եւ դրանց աշխատակիցների նկատմամբ 
	29
	34 

	Տեղեկություններ ստանալու եւ տարածելու իրավունքի խախտումներ
	10
	12 


Ինչպես եւ նախորդ զեկույցներում՝ Խոսքի ազատության պաշտպանության կոմիտեն նշում է, որ աղյուսակում բերված տվյալները կարող են սպառիչ չլինել եւ չեն հավակնում բացարձակ ճշգրտության: ԶԼՄ-ների ներկայացուցիչները  երբեմն հարկ չեն համարում հրապարակայնացնել իրենց մասնագիտական գործունեությունը խոչընդոտելու փաստերը, անտեսում են իրենց ուղղված տարաբնույթ սպառնալիքները կամ  նախընտրում են ինքնուրույն լուծել ծագած խնդիրներն ու հաղթահարել ապօրինի սահմանափակումները: Ուստի ԽԱՊԿ-ը համոզված է, որ խոչընդոտումների իրական քանակն ավելին է, քան արձանագրված է սույն զեկույցում։ Ստորեւ
ներկայացնում ենք առավել նշանակալի փաստերը:
1. Ֆիզիկական բռնություններ լրագրողների նկատմամբ

2015 թվականի առաջին կիսամյակում ԽԱՊԿ-ն արձանագրել է լրագրողների նկատմամբ ֆիզիկական բռնությունների 5 դեպք, որոնց ընթացքում տուժել է տարբեր ԶԼՄ-ների 20 աշխատակից։ Նրանցից 13-ը հարձակման թիրախ են դարձել հունիսի 23-ին Երեւանի Բաղրամյանի պողոտայում իրականացված ոստիկանական գործողությունների ընթացքում։ Եվս 7-ը տուժել են նախորդ ամիսներին տեղի ունեցած բռնություններից։ Բոլոր այդ դեպքերը, ինչպես նաեւ անցած տարվա միջադեպերի հետ կապված զարգացումները ներկայացնում ենք ժամանակագրական կարգով: 

Հունվարի 31-ին  Բերձորում ԼՂՀ ոստիկանության աշխատակիցները ծեծի են ենթարկել «Նոյյան Տապան» լրատվական գործակալության ֆոտոլրագրող Անուշավան Շահնազարյանին, խոչընդոտել նրա մասնագիտական գործունեությունը։ Ֆոտոլրագրողը  նշված վայրում է եղել դեպի Արցախ ուղեւորվող «Հիմնադիր խորհրդարանի» անդամների ավտոերթը լուսաբանելու նպատակով։ Միջադեպի հետեւանքով նա ստացել է մարմնական վնասվածքներ եւ տեղափոխվել է հիվանդանոց:  

Փետրվարի 3-ին հրավիրած ասուլիսում Անուշավան Շահնազարյանը պատմել է. «Ես կանգնել էի ոստիկանների շարքերում, որպեսզի ինձ չշփոթեին երթի մասնակիցների հետ, ու հենց այդ ժամանակ էլ ստացա առաջին հարվածը թիկունքից»։ Ըստ լրագրողի՝ իրեն ծեծել են բացառապես ոստիկանները, ընդ որում՝ նրանք հաշվի չեն առել վերջինիս զգուշացումները, որ նա լրագրող է, եւ ցույց տված լրագրողական վկայականը: Ոստիկանները հրահանգ են ստացել դադարեցնել ծեծը միայն այն բանից հետո, երբ խլել են նրա տեսախցիկը:  

«168.am»-ի հետ զրույցում «Նոյյան տապան» գործակալության տնօրեն Տիգրան Հարությունյանը նշել է, որ կոնկրետ «Հիմնադիր խորհրդարանի» երթը լուսաբանելու նպատակ իրենք չեն ունեցել, բայց քանի որ լրագրողը ցանկություն է հայտնել գնալու՝ դեմ չեն եղել։ «Նոյյան տապան» գործակալությունը լրագրողի հանդեպ բռնություն կիրառելու փաստով դիմել է Հայաստանի եւ Արցախի ոստիկանություններ։ Հայաստանի ոստիկանությունից պատասխանել են, որ դեպքը Հայաստանի տարածքում չի եղել եւ իրենք իրավասու չեն հայտարարություն ընդունելու, իսկ Արցախի ոստիկանությունն անհրաժեշտ է համարել, որ լրագրողն անձամբ ներկայանա:

Անուշավան Շահնազարյանը հայտարարել է, որ ոչ մի պահանջ չունի իրավապահ մարմիններից, չի պատրաստվում ոչ մեկին դատի տալ, միայն խնդրում է վերադարձնել իր տեսախցիկը: ԽԱՊԿ-ի հետ զրույցում իրավապահ մարմիններին չդիմելու հանգամանքը ֆոտոլրագրողը պայմանավորեց հետեւյալով. «Չեմ ցանկանում, որ դատարանում, առավել եւս Եվրոպական դատարանում հայտնվի մի գործ այն մասին, թե Արցախ մեկնելու ճանապարհին արցախցի ոստիկանները ծեծի են ենթարկում քաղաքացիներին ու լրագրողին… Իմ միակ պահանջն է՝ վերադարձնել 2000 դոլար արժողությամբ լուսանկարչական ապարատը»։  Լրագրողի խոսքով՝ հունիսի 30-ի դրությամբ այն չի վերադարձվել։ «Նոյյան տապան» գործակալության տնօրեն Տիգրան Հարությունյանը ԼՂՀ 
Մարտի 1-ին  ժամը 13։00-14։00-ի սահմաններում ԱԺ պատգամավոր Սամվել Ալեքսանյանի տան եւ պահեստների մոտ մի խումբ մարդիկ քաշքշել եւ հարվածել են «Aravot.am» եւ «Newsbook. am» լրատվական կայքերի լրագրողներ Հռիփսիմե Ջեբեջյանին ու Անի Արամիին, խոչընդոտել են նրանց գործունեությունը։ 

 Լրագրողները այդտեղ էին եկել՝ տեղեկանալով, որ Սամվել Ալեքսանյանը որոշել է գարնան առաջին օրվա առթիվ բնակիչներին 10 000-ական դրամ բաժանել: Երբ թղթակիցները սկսել են տարածքում տեսանկարահանում  իրականացնել, հավաքվածները ագրեսիվ պահվածք են դրսեւորել։ Հռիփսիմե Ջեբեջյանը ստիպված է եղել անջատել տեսախցիկը եւ միայն ձայնագրել կատարվածը: Մի մեծահասակ մարդ սպառնացել է կոտրել տեսախցիկը։ Լրագրողը փորձել է բացատրել, որ իր աշխատանքն է կատարում, բայց այդ անձը սկսել է հրմշտել. «Կջարդեմ ապարատդ, քո գործը ստեղ մի՛ արա»: Մի խումբ կանայք էլ վրա են տվել, թե «Հազիվ մի բարի մարդ մի բարի գործ է անում, պարոն Ալեքսանյանը փող է  բաժանում, եկել ես վայի՞ս ըլնես, գնա ստուց, քանի չենք տփել, լարել: Ջնջի՛ նկարներդ…»: 

Միջադեպի հաջորդ օրը ԽԱՊԿ-ը դիմեց ՀՀ դատախազություն ճշտելու՝ արդյոք գործին ընթացք տրվելու՞ է, թե՞ ոչ։ Պատասխան ստացվեց, որ միջադեպի մասին մամուլի հրապարակումները («Սամվել Ալեքսանյանի աշխատողները հարվածել են «Newsbook»-ի լրագրողին» եւ «Սամվել Ալեքսանյանի 10 000 դրամի համար ծեծում էին «Առավոտի» լրագրողին») ուղարկվել են ընդհանուր բաժին, որտեղ էլ գործին ընթացք տալու մասին որոշում է  կայացվել։  

Հատուկ քննչական ծառայությունից ծանուցում են ուղարկել լրագրող Հռիփսիմե Ջեբեջյանին, սակայն այն հայտնվել է ոչ իրավասու անձի մոտ։ Որոշ ժամանակ հետո միայն լրագրողը կապ է հաստատել ՀՔԾ-ի հետ, որտեղ էլ նրան ասել են, որ տասը օրը լրացել է, եւ այդ պատճառով գործը կարճվել է։ 

 Ապրիլի 22-ին «Արմենիա Մարիոթ» հյուրանոցի անվտանգության աշխատակիցները ֆիզիկական բռնություն են կիրառել «Ազատություն» ռադիոկայանի եւ «Ա1+» հեռուստաընկերության լրագրողներ Սիսակ Գաբրիելյանի եւ Ռոբերտ Անանյանի նկատմամբ, խոչընդոտել նրանց աշխատանքը։ Լրատվամիջոցների ներկայացուցիչներն այստեղ էին եկել «System of a Down» ռոք խմբի անդամներին նկարելու համար։ 

Երբ Սիսակ Գաբրիելյանն ու Ռոբերտ Անանյանը նկատել եւ փորձել են տեսանկարահանել նաեւ «Արմենիա Մարիոթ»-ի բացօթյա սրճարանում նստած մի խումբ հայտնի անձանց (ԱԺ պատգամավոր Սամվել Ալեքսանյան, ռուսաստանաբնակ գործարար Սամվել Կարապետյան, տրանսպորտի եւ կապի նախարար Գագիկ Բեգլարյան, Երեւանի նախկին քաղաքապետ Կարեն Կարապետյան), հյուրանոցի անվտանգության աշխատակիցները մոտեցել են եւ պահանջել դադարեցնել նկարահանումները՝ պատճառաբանելով, թե դա մասնավոր տարածք է եւ այնտեղ չի կարելի նկարահանել։ Լրագրողները բացատրել են, որ այդ անձինք հանրային դեմքեր են, եւ օրենքով թույլատրված է հանրային տարածքում գտնվող անձանց նկարահանել։ Սրան ի պատասխան՝ անվտանգության աշխատակիցներից մեկը երկու անգամ հարվածել է «Ազատություն» ռադիոկայանի լրագրող Սիսակ Գաբրիելյանին, հայհոյել նրան, իսկ մյուսը՝ նկատելով, որ «Ա1+»-ի թղթակից Ռոբերտ Անանյանը նկարահանում է իր գործընկերոջ վրա հարձակված անձի գործողությունները, պահանջել է անջատել տեսախցիկն ու հարվածել է լրագրողի ձեռքին։ 

Լրագրողները դիմել են տարածքում ծառայություն իրականացնող ոստիկաններին՝  հորդորելով կարգուկանոն հաստատել, սակայն նրանք ոչինչ չեն ձեռնարկել։ 

Այս դեպքի առնչությամբ Խոսքի ազատության պաշտպանության կոմիտեն լրագրողական գործընկեր կազմակերպությունների հետ համատեղ հայտարարություն է տարածել, ՀՀ դատախազությունից պահանջել այդ փաստաթուղթն ու ԶԼՄ-ների հրապարակումներն ընդունել որպես հաղորդում հանցագործության մասին եւ պատշաճ վերահսկողություն սահմանել այս գործի վերաբերյալ, ՀՀ ոստիկանությունից՝ բացահայտել լրագրողների նկատմամբ ֆիզիկական բռնություն կիրառած եւ նրանց գործունեությունը խոչընդոտած անձանց եւ օրենքով սահմանված կարգով պատասխանատվության ենթարկել, «Մարիոթ» ընկերության տնօրինությունից՝ խստորեն պատժել իրենց լիազորությունները չարաշահած եւ լրագրողների նկատմամբ ֆիզիկական բռնություն կիրառած անվտանգության աշխատակիցներին։ 

ԽԱՊԿ-ի հետ զրույցում «Ա1+»-ի թղթակից Ռոբերտ Անանյանը նշեց, որ Կենտրոնի ոստիկանությունից զանգահարել են իրեն, տեղեկացրել, որ  լրատվամիջոցների հրապարակումների հիման վրա ուսումնասիրություն է կատարվում, ինչի առիթով նրան հրավիրում են ոստիկանություն՝ ցուցմունք տալու։ Սակայն լրագրողը հրաժարվել է ներկայանալ, քանի որ իր իսկ խոսքով՝ չի վստահում ոստիկանությանը եւ առհասարակ իրավապահ համակարգին: «Անցած տարի ինը նման դեպք է գրանցվել, ոչ մի մեղավոր չի բացահայտվել ու չի պատժվել, այդ պատճառով ժամանակի կորուստ եմ համարում ոստիկանություն ներկայանալը», - ասաց Ռոբերտ Անանյանը։ «Ազատություն» ռադիոկայանի լրագրող Սիսակ Գաբրիելյանն էլ ԽԱՊԿ-ին տեղեկացրեց, որ «Արմենիա Մարիոթ» հյուրանոցի տնօրինությունից հենց նույն օրը՝ ապրիլի 22-ին, նամակ են ուղարկել ռադիոկայանի ղեկավարությանը, որով ներողություն են խնդրել կատարվածի համար։ Դրանից հետո լրագրողը որոշել է չդիմել իրավապահ մարմիններին։  


ՀՀ ոստիկանության լրատվության եւ հասարակայնության հետ կապերի բաժնի աշխատակից Արմեն Մալխասյանը ԽԱՊԿ-ի հետ զրույցում ասաց, որ մայիսի 15-ին մայրաքաղաքի Կենտրոնի ոստիկանության հետաքննության բաժնում մերժվել է քրեական գործի հարուցումը՝ հանցակազմի բացակայության հիմնավորմամբ։ Մերժման օրինականությունը հաստատվել է նաեւ ՀՀ դատախազության կողմից։ 

Այս որոշումները հերթական անգամ տարակուսանք առաջացրեցին լրագրողների շրջանում, քանի որ կրկին անտեսվեցին բռնության ու օրինական գործունեության խոչընդոտման ակնհայտ փաստերը։  

Մայիսի 18-ին Աբովյան քաղաքի շուկայի մոտ ԱԺ պատգամավոր Գագիկ Ծառուկյանի թիկնապահները հարվածներ են հասցրել «Աբովյան» հեռուստաընկերության լրագրողին եւ օպերատորին, քաշքշել նրանց, խփել տեսախցիկին եւ խոչընդոտել մասնագիտական գործունեությունը։ Նկարահանող խումբը եկել էր Գագիկ Ծառուկյանին պատկանող նորակառույց «Առինջ մոլ» առեւտրի կենտրոնի դեմ կազմակերպված բողոքի ակցիան լուսաբանելու համար։

Նույն օրը հեռուստաընկերության տնօրեն Ազնիվ Չիզմեչյանը հաղորդում է ներկայացրել ոստիկանություն՝ լրագրողի ու օպերատորի աշխատանքը խոչընդոտելու վերաբերյալ։ Նրա վկայությամբ երկու սափրագլուխներ մոտեցել են հեռուստաընկերության աշխատակիցներին եւ արգելել են տեսախցիկը միացնել՝ սպառնալով այն կոտրել: Լրագրողը իրավիճակի մասին տեղեկացրել է տնօրենին, վերջինս էլ նրանց ասել է, որ վերադառնան խմբագրություն՝ ավելի լուրջ միջադեպերից խուսափելու համար։

ՀՀ ոստիկանության լրատվության եւ հասարակայնության հետ կապերի բաժնի աշխատակից Արմեն Մալխասյանը «ԳԱԼԱ» հեռուստաընկերությանը հայտնել է, որ տեղի ունեցածի վերաբերյալ ներկայացված հաղորդման մեջ նշված չէ, թե լրատվամիջոցի ներկայացուցիչների աշխատանքն ովքեր են խոչընդոտել: Իսկապես, միջադեպը նկարահանված չէ. Ազնիվ Չիզմեչյանի խոսքով՝ օպերատորը չի հասցրել նույնիսկ միացնել տեսախցիկը: ԽԱՊԿ-ի հետ զրույցում հեռուստաընկերության տնօրենը նշեց, որ իրենք չեն հայտնել խոչընդոտողների անունները, քանի որ չեն ճանաչում այդ անձանց։ 

Գագիկ Ծառուկյանի մամլո խոսնակ Իվետա Տոնոյանը «ԳԱԼԱ»-ի հետ զրույցում հերքել է Աբովյան քաղաքում Ծառուկյանի թիկնապահների մասնակցությամբ տեղի ունեցած միջադեպի մասին տեղեկատվությունը, նշելով, թե անձամբ է խոսել առեւտրականների հետ ու պարզել, որ ակցիան լուսաբանող լրագրող տարածքում չի եղել։ 

«Հեռուստաընկերության լոգոյով բարձրախոսը, տեսախցիկը ձեռքներին լրագրողն ու օպերատորը գնացել են նկարահանման ու բազմության մեջ նրանց ոչ ոք չի՞ տեսել... Ոչինչ չունեմ ասելու, թող ոստիկանությունը պարզի», - հակադարձել է Ազնիվ Չիզմեչյանը ԽԱՊԿ-ի հետ զրույցում։ 

Մայիսի 25-ին ՀՀ վճռաբեկ դատարանը մերժեց Հատուկ քննչական ծառայության՝ քրեական գործը կարճելու որոշման դեմ «Չորրորդ իշխանություն» օրաթերթի թղթակից Անի Գեւորգյանի բողոքը։  

Հիշեցնենք, որ 2014 թվականի փետրվարի 12-ին Երեւանի Մաշտոցի պողոտայում մի խումբ ոստիկաններ խոչընդոտել էին «Չորրորդ իշխանություն» օրաթերթի թղթակից Անի Գեւորգյանի եւ «iLur.am» լրատվական կայքի օպերատոր Սարգիս Գեւորգյանի մասնագիտական գործունեությունը եւ, բիրտ ուժ կիրառելով, նրանց բերման ենթարկել ոստիկանության Կենտրոնի բաժին։ Լրագրողը եւ օպերատորը Մաշտոցի պողոտայում էին գտնվում մարտի 1-ին կայանալիք հանրահավաքի մասին Հայ ազգային կոնգրեսի ակտիվիստների կողմից իրազեկման թռուցիկներ բաժանելը լուսաբանելու նպատակով։ 

Անի Գեւորգյանի խոսքով` մեքենայի մեջ ոստիկանները շարունակել էին հարվածել իր ձեռքերին։ Իսկ արդեն Կենտրոնի բաժնում քաղաքացիական հագուստով մի անձ (լրագրողի վկայությամբ` այդ բաժնի պետ Արտակ Պողոսյանը), նկատելով, որ Անի Գեւորգյանը հեռախոսով հարցազրույց է տալիս, ապտակել էր իրեն ու հրամայել ենթականերին, որ առգրավեն հեռախոսը (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում)։ 

Փետրվարի 25-ին Անի Գեւորգյանի հաղորդման հիման վրա ՀՀ հատուկ քննչական ծառայությունում (ՀՔԾ) քրեական գործ հարուցվեց ՀՀ Քր. օր. 164-րդ հոդվածի 2-րդ մասի (պաշտոնատար անձի կողմից պաշտոնեական դիրքը օգտագործելով լրագրողական մասնագիտական գործունեությունը խոչընդոտելը) եւ 309-րդ հոդվածի 2-րդ մասի (պաշտոնեական լիազորություններն անցնելը բռնություն, զենք կամ հատուկ միջոցներ գործադրելով) հատկանիշներով: 

Հունիսի 24-ին ՀՔԾ-ն որոշեց կարճել քրեական գործով վարույթը՝ «հանցագործության հատկանիշների բացակայության» պատճառով։ Այդ որոշման վերաբերյալ Անի Գեւորգյանը բողոք էր ներկայացրել ՀՀ դատախազություն եւ, ստանալով մերժում՝ օգոստոսի 18-ին դիմել էր Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան, վիճարկելով թե՛ ՀՔԾ որոշումը քրեական գործի վարույթը կարճելու, թե՛ գլխավոր դատախազի մերժումն իր դիմումին։ Սեպտեմբերի 30-ին դատական առաջին ատյանը մերժել էր լրագրողի բողոքը։ Հոկտեմբերի 10-ին Անի Գեւորգյանը դիմել էր Վերաքննիչ քրեական դատարան, որը նոյեմբերի 20-ին որոշել էր ուժի մեջ թողնել ընդհանուր իրավասության դատարանի վճիռը։ Անի Գեւորգյանը Վերաքննիչ քրեական դատարանի որոշումը բողոքարկել էր Վճռաբեկ դատարանում, որը, ինչպես նշվեց, 2015թ. մայիսի 25-ին մերժեց այն։ 

ՀՀ դատական երեք ատյաններն անցնելուց հետո լրագրողը մտադրություն է հայտնել շարունակել պայքարը եւ դիմել Մարդու իրավունքների եվրոպական դատարան։  

Մարտի 13-ին  ՀՀ Քննչական կոմիտեն քննչական պահանջ է ներկայացրել Ղազախստանի գործընկերներին՝ կապված Ղազախստանի հայկական համայնքի «Նաիրի» ընկերակցության ղեկավար Արտյուշա Կարապետյանի կողմից «Հայկական ժամանակ» օրաթերթի թղթակից Թագուհի Հովհաննիսյանի մասնագիտական գործունեությունը խոչընդոտելու փաստով հարուցված քրեական գործի հետ։ ԽԱՊԿ-ի հետ զրույցում Քննչական կոմիտեից տեղեկացրեցին, որ գործի վարույթը կասեցվել է մինչեւ պահանջի վերաբերյալ պատասխան ստանալը։  

Հիշեցնենք, որ 2014 թ. սեպտեմբերի 19-ին Երեւանի Ալ. Սպենդիարյանի անվան օպերայի եւ բալետի թատրոնում, ուր ընթանում էր «Հայաստան-Սփյուռք» համաժողովը, ապա նաեւ թատրոնին հարող տարածքում խոչընդոտվել է «Հայկական ժամանակ» օրաթերթի թղթակից Թագուհի Հովհաննիսյանի մասնագիտական գործունեությունը: Ղազախստանի հայկական համայնքի «Նաիրի» ընկերակցության ղեկավար Արտյուշա Կարապետյանը, որին լրագրողը մոտեցել է իրեն հետաքրքրող հարցերի պատասխանները ստանալու ակնկալիքով, քաշքշել է նրան, խլել ձայնագրիչը եւ շպրտել, ապա հրահանգել իրեն ուղեկցող անձանց՝ «սրան ստեղից կորցրեք»: 

2014 թ. սեպտեմբերի 25-ին ՀՀ դատախազությունը հաղորդեց, որ միջադեպի վերաբերյալ ԶԼՄ-ների հրապարակումները ուղարկվել են Երեւանի Կենտրոն եւ Նորք-Մարաշ վարչական շրջանների դատախազություն: 

Հոկտեմբերի 8-ին ՀՀ քննչական կոմիտեի ֆեյսբուքյան էջում տեղեկություն հրապարակվեց, որ ոստիկանության Երեւանի Կենտրոնի բաժնում Թագուհի Հովհաննիսյանի՝ հոկտեմբերի 3-ի հայտարարության հիման վրա հարուցվել է քրեական գործ ՀՀ քր. օր. 164 հոդվածի առաջին մասով («Լրագրողի օրինական մասնագիտական գործունեությունը խոչընդոտելը»): Նախաքննությունն իրականացնում է ՀՀ քննչական կոմիտեի տարածքային ստորաբաժանումը։

Հունիսի 23-ի բռնությունները՝ լրագրողների եւ օպերատորների նկատմամբ

Հունիսի 23-ի վաղ առավոտյան՝ ժամը 5:30-ի սահմաններում, Երեւանի Բաղրամյանի պողոտայում էլեկտրաէներգիայի թանկացման դեմ՝ «Ո՛չ թալանին» նախաձեռնության կազմակերպած նստացույցը ցրելիս  ոստիկանության ստորաբաժանումները, ինչպես նշել ենք, ֆիզիկական բռնության են ենթարկել մասնագիտական աշխատանքը կատարող 13 լրագրողի ու օպերատորի, խոչընդոտել են տարբեր ԶԼՄ-ների մոտ 15 ներկայացուցչի օրինական գործունեությունը, կոտրել կամ վնասել են նրանցից շատերի նկարահանող սարքերը, ոչնչացրել են տեսագրություններ ու լուսանկարներ։

Տուժած լրագրողների վկայությամբ՝ ոստիկանների հարձակումները նպատակաուղղված բնույթ են կրել, եւ նույնիսկ ներկայանալն ու լրագրողի վկայական ցույց տալը, կամ տեսախցիկների վրա նշված լրատվամիջոցների տարբերանշաններն իրենց զերծ չեն պահել բռնություններից։  

Այսպես, ծեծի են ենթարկվել «ԳԱԼԱ» հեռուստաընկերության լրագրող Փայլակ Ֆահրադյանը, «Ազատություն» ռադիոկայանի լրագրողներ Սիսակ Գաբրիելյանը, Արթուր Պապյանը եւ օպերատոր Գարիկ Ազիբեկյանը, «1in.am»-ի օպերատորներ Կարեն Չիլինգարյանը, Հովսեփ Հովսեփյանը եւ Գոռ Հովհաննիսյանը, «Epress.am»-ի օպերատոր Տիգրան Հակոբյանը, «Panarmenian.net»-ի թղթակից Նիկոլայ Թորոսյանը եւ ֆոտոլրագրող Կարապետ Սահակյանը, «Ասպարեզ» թերթի եւ «Asparez.am» կայքի գլխավոր խմբագիր Լեւոն Բարսեղյանը։

Ոստիկանները բռնի ուժով խլել են «News.am»-ի եւ «iLur.am»-ի թղթակիցներ Աիդա Հովհաննիսյանի եւ Հակոբ Կարապետյանի ֆոտոխցիկները։
Տարբեր ոստիկաններ մի քանի անգամ խոչընդոտել «Lragir.am»-ի թղթակից Թեհմինե Ենոքյանի մասնագիտական աշխատանքը։ Նրանցից մեկը՝ քաղաքացիական հագուստով, սեռական բնույթի հայհոյանքով վիրավորել է լրագրողին։ Թեհմինե Ենոքյանը տարածել է տեսանյութ, որում հստակ երեւում են ոստիկանների՝ իր նկատմամբ լկտի պահվածքը։     

  Այն լրագրողներն ու օպերատորները, որոնք համառություն են ցուցաբերել եւ հրաժարվել են իրավապահներին հանձնել տեսագրող ու լուսանկարող խցիկները եւ դրանց հիշողության սարքերը, ուժի գործադրմամբ բերման են ենթարկվել ոստիկանության տարբեր բաժիններ։ Այդ անձինք են՝ «ԳԱԼԱ» հեռուստաընկերության լրագրող Փայլակ Ֆահրադյանը, «Հայկական ժամանակ» օրաթերթի լրագրող Մկրտիչ Կարապետյանը, «Panarmenian.net»-ի ֆոտոլրագրող Կարապետ Սահակյանը, «News.am»-ի լրագրող Արսեն Սարգսյանը, «Հետքի» լրագրող Անի Հովհաննիսյանը, «Epress.am»-ի օպերատոր Տիգրան Հակոբյանը, «1in.am»-ի աշխատակից Արեն Մկրտչյանը, «Ասպարեզ» թերթի եւ «Asparez.am»-ի գլխավոր խմբագիր Լեւոն Բարսեղյանը, «Արմենիա» հեռուստաընկերության «Ժամը» լրատվականի թղթակից Դավիթ Դավթյանը եւ օպերատոր Խաչատուր Եսայանը, «Ֆոտոլուր»-ի թղթակից Հայկ Բադալյանը, «Ազատություն» ռադիոկայանի օպերատոր Գարիկ Հարությունյանը։  Այսպիսով, բերման են ենթարկվել տարբեր լրատվամիջոցների 12 աշխատակիցներ։ 
«ԳԱԼԱ» հեռուստաընկերության լրագրող Փայլակ Ֆահրադյանը ֆեյսբուքյան իր էջում գրել է. «Ինձ ծեծում էին հրեշտակները, որոնց հետ ես ընկերական զրուցում էի ամբողջ գիշեր… ինձ ծեծում էր կարմիր բերետավորը, ինձ ծեծում էր քաղաքացիական հագուստով ոստիկանը…»։ «Epress.am»-ի թղթակցի հետ զրույցում լրագրողը պատմել է, որ ոստիկանների հարվածներից վնասվածքներ է ստացել ձեռքերի ու պարանոցի շրջանում։ «Քաշքշում ու հարվածում էին առանց խնայելու, ես գոռում էի, որ լրագրող եմ, միկրոֆոնն էլ ձեռքիս էր, սակայն ոչ մեկին դա չէր հետաքրքրում։ Ոստիկաններից բացի, քաղաքացիական հագուստով անձինք էին ակտիվ մասնակցում գործողություններին։ Ինձ ու մի խումբ ցուցարարների հրելով, հարվածելով ու քաշքշելով նստեցրել են ոստիկանական մեքենան ու տեղափոխել բաժին։ Որեւէ բացատրություն չեմ տվել», - ասել է լրագրողը։ 


«Ազատություն» ռադիոկայանի լրագրող Սիսակ Գաբրիելյանը ոստիկանական գործողությունների ժամանակ փորձել է գտնել իր հետ Բաղրամյանի պողոտա եկած օպերատորին՝ Գարիկ Ազիբեկյանին։ Օպերայի թատրոնին հարող տարածքում լրագրողը տեսել  է, թե ինչպես են քաղաքացիական հագուստով անձինք փորձում բերման ենթարկել իր գործընկերոջը։ «Ասեցի. տղաներ, իմ օպերատորն է։ Նրանցից մեկը թեւս ոլորեց ու չհասկացա, թե ինչ տեղի ունեցավ, հարվածեցին, հետո տեսանկարահանող սարքից հանեցին հիշողության քարտը»։  

Ոստիկանական գործողությունները համակարգող փոխոստիկանապետ Լեւոն Երանոսյանը փողոցային հայհոյանքներ է հնչեցրել «Ազատության» աշխատակիցների հասցեին, մինչ նրա ենթակաները հարձակվել են ռադիոկայանի օպերատոր Գարիկ Ազիբեկյանի եւ խմբագիր Արթուր Պապյանի վրա ու հարվածներ հասցրել նրանց։ Ոստիկանները տեղահան են արել ու վնասել «Ազատություն» ռադիոկայանի ուղիղ տեսահեռարձակող տեխնիկան: Կոտրել են խմբագրության տեսախցիկը, լրագրողի հեռախոսը, որով նա փորձել է տեսանկարահանել իրողությունը: 

«1in.am»-ի տեղեկացմամբ՝ դաժան բռնության են ենթարկվել այդ լրատվամիջոցի օպերատորներ Կարեն Չիլինգարյանը, Հովսեփ Հովսեփյանը եւ Գոռ Հովհաննիսյանը: Նրանք հաղորդել են, որ իրենց ծեծելու հրամանը տվել է ոստիկանության զորքերի հրամանատար, փոխոստիկանապետ Լեւոն Երանոսյանը: 

Lragir.am-ի թղթակից Թեհմինե Ենոքյանը ԽԱՊԿ-ի հետ զրույցում պատմեց, որ մի քանի ոստիկաններ, նկատելով, որ լրագրողը նկարում է իրենց գործողությունները՝ ինչպես են անհամաչափ բռնի ուժով բերման ենթարկում մարդկանց, պարբերաբար խոչընդոտել են նկարահանումները։ Նրանցից մեկը՝ քաղաքացիական հագուստով, սեռական բնույթի հայհոյանքով վիրավորել է լրագրողին։ Թեհմինե Ենոքյանը տարածել է տեսանյութ, որում հստակ երեւում է ոստիկանների՝ իր նկատմամբ լկտի պահվածքը։     

Ըստ «Epress.am»-ի՝ Ազատության հրապարակում տեսանկարահանումներ կատարելու ժամանակ  ոստիկանները քաշքշել են կայքի օպերատոր Տիգրան Հակոբյանին, մահակով հարվածել են նրա գլխին, ոլորել ձեռքերը եւ հայհոյելով նստեցրել «Գազել» մակնիշի մեքենան՝ խլելով տեսանկարահանող սարքը։ Այդ ընթացքում Հակոբյանը մի քանի անգամ ասել է, որ լրագրող է ու աշխատանքային պարտականություններն է կատարում, սակայն ոստիկանները ուշադրություն չեն դարձրել նրա խոսքերին։ Հակոբյանը պահանջել է հետ վերադարձնել նկարահանող սարքը, ոստիկաններից մեկը «Գազելի» պատուհանից այն նետել է մեքենայի մեջ, սակայն առանց հիշողության քարտի։ «Epress.am»-ի մյուս օպերատոր Տիգրան  Խաչատրյանին ոստիկանները հայհոյել են եւ քաշքշելով խլել են տեսախցիկը։  

«PanArmenian.Net»-ի ֆոտոլրագրող Կարապետ Սահակյանի խոսքով՝ երբ Թումանյանի արձանի մոտ ավարտել է նկարելը, քաղաքացիական հագուստով երկու ոստիկաններ փորձել են խլել նրա ֆոտոխցիկը։ Ֆոտոլրագրողը պինդ գրկել է այն ու նստել գետնին։ Բիրտ ուժի միջոցով ոստիկանները լրագրողի ձեռքից խլել են խցիկը, ինչից հետո նրան բերման են ենթարկել ոստիկանության Կենտրոնի բաժին։ 

Նույն լրատվամիջոցի թղթակից Նիկոլայ Թորոսյանը ԽԱՊԿ-ի հետ զրույցում պատմեց. երբ Օպերայի թատրոնին հարող տարածքում ոստիկաններն սկսել են հարձակվել նաեւ լրագրողների վրա, կոտրել նրանց ֆոտո եւ տեսախցիկները, ինքը որոշել է փախուստի դիմել։ Սակայն վազելիս շնչառության հետ կապված խնդիրներ է ունեցել։ Հասնելով Հյուսիսային պողոտա՝ փորձել է նստել ու շունչ քաշել։ Մոտեցել են երկու ոստիկաններ ու հրամայել, որ շարժվի։ «Ասացի՝ լավ չեմ զգում, շնչակտուր եմ լինում, երկու րոպեից վեր կկենամ, կգնամ,- պատմում է լրագրողը։ - Ոստիկանները ինձ բարձրացրին ու բրդելով, հայհոյելով տարան դեպի Տերյան-Թումանյան խաչմերուկ։ Գցեցին գետնին ու սկսեցին ծեծել՝ ոտքերով եւ վահանով էին հարվածում: Մեկը մյուսին ասում էր՝ շիթով խփի, որ տեղ չմնա»։ Այդ ընթացքում ոստիկանական 5-6 հոգանոց խմբին է մոտեցել մեկ այլ ոստիկան, օգնել է Նիկոլային ոտքի կանգնել։ Նկատելով լրագրողի բեյջը՝ ներողություն է խնդրել նրանից ու թույլ տվել, որ գնա։ 

«Հետք»-ի լրագրող Անի Հովհաննիսյանը ԽԱՊԿ-ին պատմեց, որ Ազատության հրապարակում երկու ընկերների հետ է եղել, նկարահանել է, թե ինչպես են ոստիկանները, այդ թվում քաղաքացիական հագուստով իրավապահները, 

 ծեծի ենթարկում ու հայհոյում այնտեղ հասած ցուցարարներին։ 

Քաղաքացիական հագուստով մի անձ, նկատելով, որ լրագրողը նկարում է իրենց գործողությունները, հարձակվել է նրա կողքին կանգնած երիտասարդի վրա, քաշքշել նրան։ Անի Հովհաննիսյանը միջամտել է, ասել, որ լրագրող է, լրագրողական վկայականն է ցույց տվել, անձը պատասխանել է, թե այդ դեպքում երեքին էլ բերման կենթարկի։ «Ինձ չեն ծեծել, միայն հրել են, երբ միջամտել եմ, որ ընկերոջս չծեծեն»,- նշեց Անի Հովհաննիսյանը։

«Արմենիա» հեռուստաընկերության լրագրող Դավիթ Դավթյանն ու օպերատոր Խաչատուր Եսայանը հետեւել են այն մարդկանց, ովքեր ջրցան մեքենայի գործարկումից հետո փախուստի են դիմել ու հասել Ազատության հրապարակ: Այստեղ լրագրողն ու օպերատորը նկարահանել են, թե ինչպես են ոստիկանները ուժ կիրառում հավաքված ցուցարարների նկատմամբ։ Մասնագիտական աշխատանքը կատարելու ժամանակ չորս ոստիկան հարձակվել են նաեւ լրագրողի եւ օպերատորի վրա։ Դավիթ Դավթյանը ցույց է տվել լրագրողական վկայականը, ոստիկանները պոկել են այն, ապա հարվածելով լրագրողին ու օպերատորին՝ բերման են ենթարկել բաժին։ 

«Ֆոտոլուր»-ի լրագրող Հայկ Բադալյանը ԽԱՊԿ-ի հետ զրույցում տեղեկացրեց, որ երբ նկարել է Օպերայի թատրոնին հարող տարածքում իրականացվող ոստիկանական օպերացիան՝ ցուցարարների դեմ, մի անձ հրամայել է բռնել իրեն։ Լրագրողը պատմում է. «Չգիտեմ՝ ով հրամայեց, միայն լսեցի, որ մեկն ասաց բռնեք դրան, երկու կարմիր բերետավորներ ոլորեցին թեւերս ու տարան փոխոստիկանապետ Հունան Պողոսյանի մոտ։ Հարցրեց՝ լրագրո՞ղ ես, ասացի՝ այո, «Չասեցի՞նք մեջտեղ մի ընկեք», - արձագանքեց նա»։ Հայկ Բադալյանի խոսքով՝ իրեն բաց են թողել միայն ֆոտոխցիկի հիշողության քարտը վերցնելուց հետո։ 

«iLur.am»-ի թղթակից Հակոբ Կարապետյանը ԽԱՊԿ-ին պատմեց, որ երբ Ազատության հրապարակում սկսել են բիրտ ուժի միջոցով խլել լրագրողների ու օպերատորների ֆոտո եւ տեսախցիկները, ինքը փորձել է մի քանի կադր անել ու փախչել։ Սակայն նրան բռնել են, ոլորել ձեռքերն ու տարել երկու փոխոստիկանապետեր՝ Հունան Պողոսյանի ու Լյովա Երանոսյանի մոտ։ Հունան Պողոսյանը հրամայել է խցիկի մեջից հիշողության քարտը հանել, խցիկը վերադարձնել։ Լյովա Երանոսյանը հայհոյել է լրագրողին։ Պողոսյանն ասել է՝ «կգաս մաքրած քարտը բաժնից հետ կվերցնես»: Հիշողության քարտը վերցրած ոստիկանին լրագրողը հարցրել է, թե որ բաժին գնա, ոստիկանը հարցրել է՝ ինչի՞ համար, «չիպը վերցնելու», - պատասխանել է Հակոբ Կարապետյանը։ «Ի՞նչ չիպ, հը՞, շառ ե՞ս անում, ես քեզնից բան ե՞մ վերցրել», - ասել է ոստիկանը։
Ոստիկանները բռնի ուժով խլել են «News.am»-ի թղթակից Աիդա Հովհաննիսյանի ֆոտոխցիկը։ ԽԱՊԿ-ի հետ զրույցում Աիդա Հովհաննիսյանը նշեց, որ երբ Ազատության հրապարակում նկարահանումներ է իրականացրել, քաղաքացիական հագուստով մի տղամարդ, ում նախկինում լրագրողը տեսել է ոստիկանական համազգեստով, մոտեցել եւ խլել է իր տեսախցիկը: Լրագրողը բղավել է, սակայն ոչ մի արձագանք ոչ մեկի կողմից չի եղել։ 

Ոստիկանները բռնի ուժով վերցրել ու չեն վերադարձրել նաեւ անկախ ֆոտոլրագրող Գեւորգ Ղազարյանի ֆոտոխցիկը։ 
Հայաստանյան եւ միջազգային մի շարք լրագրողական եւ իրավապաշտպան կազմակերպություներ դատապարտել են հունիսի 23-ի առավոտյան Երեւանի Բաղրամյանի պողոտայում էլեկտրաէներգիայի թանկացման դեմ նստացույցի մասնակիցներին ցրելիս լրագրողների նկատմամբ կիրառած բռնությունները։ 

Հայաստանյան լրագրողական կազմակերպությունները, ԽԱՊԿ-ի նախաձեռնությամբ, հանդես եկան հայտարարությամբ ՝ պահանջելով ՀՀ նախագահից՝ հանձնարարել ՀՀ ոստիկանապետին ծառայողական քննություն սկսել մայրաքաղաքի Բաղրամյանի պողոտայում ուժային գործողությունների ընթացքում ապօրինություններ ու չարաշահումներ թույլ տված ոստիկանության պաշտոնյաներին պատասխանատվության ենթարկելու համար, ՀՀ դատախազությունից՝ ԶԼՄ-ների բազմաթիվ հրապարակումներն ու իրադարձություններին առնչվող տեսագրություններն ընդունել որպես հաղորդում հանցագործության մասին եւ հետեւողականություն ցուցաբերել լրագրողների եւ լրատվամիջոցների իրավունքները խախտողներին հայտնաբերելու եւ պատասխանատվության ենթարկելու համար, ՀՀ ոստիկանությունից՝ վերադարձնել լրագրողներին եւ ԶԼՄ-ների մյուս աշխատակիցներին պատկանող տեսախցիկները, ֆոտոխցիկներն ու դրանց հիշողության սարքերը, իսկ սարքավորումների կոտրված լինելու դեպքում փոխհատուցել պատճառված վնասը։ 

Ոստիկանության կողմից լրագրողների նկատմամբ կիրառված բռնությունների եւ մասնագիտական պարտականությունների կատարմանը խոչընդոտելու դեպքերը դատապարտել ու իրենց մտահոգությունն են հայտնել Human Rights Watch, Freedom House, Amnesty International միջազգային կազմակերպությունները, Եվրոպայի խորհրդի մարդու իրավունքների հանձնակատար Նիլս Մուժնիեկսը, ԵԱՀԿ մամուլի ազատության հարցերով ներկայացուցիչ Դունյա Միյատովիչը, Հայաստանում Եվրամիության պատվիրակության ղեկավարի պաշտոնակատար Դիրք Լորենցը, «Լրագրողներ առանց սահմանների» կազմակերպության Արեւելյան Եվրոպայի եւ Կենտրոնական Ասիայի բաժնի ղեկավար Յոհան Բիհրը: Վերջինս նշել է. «Մենք ցնցված ենք իրենց մասնագիտական գործունեությունն իրականացնող լրագրողների նկատմամբ անհամաչափ ուժ կիրառելու կապակցությամբ: Այս թիրախային բռնությունը հստակ նախագծված էր՝ կանխելու նստացույցը բռնի ուժով ցրելու լուսաբանումը: Մենք իշխանություններին կոչ ենք անում պատժել տեղեկատվության ազատության ոտնահարումը, որպեսզի այն նորից չկրկնվի»։  
Կատարվածի վերաբերյալ հայտարարությամբ են հանդես եկել եւ իրենց մտահոգությունն են արտահայտել նաեւ Հայաստանում ԱՄՆ եւ Մեծ Բրիտանիայի դեսպանությունները։  

Հունիսի 23-ին տարածած հայտարարության մեջ ոստիկանությունը պնդում էր, թե լրագրողները հետեւողականորեն անտեսել են հավաքի վայրից ողջամիտ հեռավորության վրա գտնվելու օրինական կոչերն ու հորդորները, ըստ էության՝ դառնալով հավաքի մասնակիցներ: «Հրապարակային միջոցառումների ընթացքում լրագրողները պարտավոր են կրել եւ ներկայացնել տարբերակիչ նշաններ»,- նշված է հայտարարության մեջ։ Մինչդեռ լրագրողները պնդում են, որ իրենք ցույց են տվել վկայականները, սակայն անգամ դա չի օգնել կասեցնել բռնություններն իրենց հանդեպ։
«ԳԱԼԱ» հեռուստաընկերությանը տված հարցազրույցում ՀՀ ոստիկանապետ Վլադիմիր Գասպարյանը, մեկնաբանելով ոստիկանների գործողությունները լրագրողների նկատմամբ, ասել է, որ իր կարծիքով կան թերություններ: «Իհարկե, ծառայողական քննություն նշանակել ենք, մենք դա կկարգավորենք: Գիտեմ, որ եղել են տեխնիկայի ինչ-որ վնասումներ։ Կարծում եմ` ոստիկանությունը կվերականգնի լրատվական միջոցներին հասցված նյութական վնասները», - ասել է ոստիկանապետը։ Վլադիմիր Գասպարյանը ներողություն է խնդրել լրագրողների հանդեպ կիրառված բռնությունների համար՝ նշելով, որ ծառայողական քննությունը կարճ ժամանակում կբացահայտի կատարվածը: 

Հունիսի 23-ին տեղի ունեցած իրադարձությունների վերաբերյալ հայտարարությամբ հանդես եկավ նաեւ ՀՀ դատախազությունը։ 2015թ. հունիսի 22-ի լույս 23-ի գիշերը Բաղրամյան պողոտայում տեղի ունեցած դեպքերի ընթացքում լրագրողների մասնագիտական գործունեությունը խոչընդոտելու վերաբերյալ հրապարակումները, տեսագրությունները, ինչպես նաեւ Հելսինկյան քաղաքացիական ասամբլեայի Վանաձորի գրասենյակի նախագահ Արթուր Սաքունցի գրությունը ՀՀ դատախազության հատկապես կարեւոր գործերով քննության վարչության կողմից ուղարկվել է ՀՀ հատուկ քննչական ծառայություն`համապատասխան ընթացք տալու համար: 

2. Ճնշումներ լրատվամիջոցների եւ դրանց աշխատակիցների նկատմամբ

Ինչպես նշվել է, 2015 թվականի առաջին կիսամյակում ԽԱՊԿ-ն արձանագրել է ԶԼՄ-ների եւ դրանց աշխատակիցների նկատմամբ տարաբնույթ ճնշումների 34 դեպք, ինչը 5-ով ավելի է 2014թ. նույն ժամանակահատվածի համեմատությամբ։ 
Այդ ճնշումների թվում են նաեւ այս տարվա 6 ամիսների ընթացքում վարույթ ընդունված ԶԼՄ-ների ներգրավվածությամբ 9 նոր դատական գործերը։ Դրանք բոլորն էլ ՀՀ քաղաքացիական օրենսգրքի 1087.1 հոդվածով նախատեսված՝ վիրավորանքի եւ զրպարտության հիմքով են։ 2014 թ. առաջին կիսամյակի համեմատ այս տարվա նույն ժամանակահատվածում ԶԼՄ-ների եւ լրագրողների դեմ (այդ թվում նաեւ`որպես երրորդ անձ) դատական գործերի թիվը նվազել է 3-ով։ 

Զեկույցի այս բաժնում տեղ են գտել լրատվամիջոցների եւ լրագրողների ներգրավվածությամբ նոր դատական գործերը, նախորդ տարիներին սկսված վեճերի զարգացումներն ու հանգուցալուծումները, ինչպես նաեւ տարատեսակ այլ ճնշումների նկարագրություններ։ 
Ստորեւ բոլոր մանրամասները` ժամանակագրական կարգով։

Հունվարի 16-ին ՀՀ վերաքննիչ քաղաքացիական դատարանը քննեց «Ժողովուրդ թերթի խմբագրություն» ՍՊԸ-ի եւ լրագրող Սոնա Գրիգորյանի բողոքը՝ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ Խաչիկ Խաչատրյանը եւ նրան պատկանող «Երեւանի թռչնաբուծական ֆաբրիկա» ԲԲԸ-ն ընդդեմ «Ժողովուրդ թերթի խմբագրություն» ՍՊԸ-ի եւ լրագրող Սոնա Գրիգորյանի գործով 2014 թ. նոյեմբերի 25-ին կայացրած վճռի դեմ։  

Հիշեցնենք, որ Խաչիկ Խաչատրյանն առաջին ատյանի դատարան ներկայացրած հայցով վիճարկում էր 2012թ. դեկտեմբերի 12-ին «Ժողովուրդ» թերթում տպագրված «Գործարար էլիտայի բացիլները» վերնագրով հրապարակումը, պահանջելով պատասխանողներին պարտավորեցնել հերքել պատիվն ու արժանապատվությունը, ինչպես նաեւ գործարար համբավն արատավորող տեղեկությունները, փոխհատուցել դրանցով պատճառված վնասը (մանրամասները՝ ԽԱՊԿ 2012 թ., 2013թ. եւ 2014 թ. տարեկան զեկույցներում, տե՛ս www.khosq.am կայքի «Զեկույցներ» բաժնում): 

2014 թ. նոյեմբերի 25-ին հրապարակած վճռով Կենտրոն եւ Նորք-Մարաշ վարչական շրջանների ընդհանուր իրավասության դատարանը «Ժողովուրդ թերթի խմբագրություն» ՍՊԸ-ին եւ լրագրող Սոնա Գրիգորյանին պարտավորեցրել էր հերքում տպագրել թերթում, հօգուտ Խաչիկ Խաչատրյանի բռնագանձել 1 միլիոն 500 հազար դրամ՝ պատիվը, արժանապատվությունը եւ գործարար համբավը արատավորող տեղեկություններ տարածելու համար։ Դատարանը պարտավորեցրել էր նաեւ «Ժողովուրդ թերթի խմբագրություն» ՍՊԸ-ին եւ լրագրող Սոնա Գրիգորյանին՝ համապարտության կարգով վճարել 283 000 դրամ՝ որպես պետական տուրք եւ փաստաբանի խելամիտ վարձատրության գումար։ Դատարանի վճիռը պատասխանող ՍՊԸ-ն պիտի հրապարակի «Ժողովուրդ» թերթում եւ www.armlur.am կայքում՝ այն ուժի մեջ մտնելուց հետո 10 օրվա ընթացքում:    

Այս վճռի դեմ «Ժողովուրդ թերթի խմբագրություն» ՍՊԸ-ն եւ լրագրող Սոնա Գրիգորյանը վերաքննիչ բողոք էին ներկայացրել։

Բողոքում տեղ գտած բացթողումների պատճառով Վերաքննիչ դատարանը որոշեց բողոքը վերադարձնել՝ սահմանելով երկշաբաթյա ժամկետ՝ թերությունները վերացնելու եւ կրկին ներկայացնելու դեպքում բողոքը վարույթ ընդունելու համար։ ԽԱՊԿ-ի հետ զրույցում «Ժողովուրդ» թերթի լրագրող Սոնա Գրիգորյանը նշեց, որ որոշմամբ սահմանված երկշաբաթյա ժամկետում չեն հասցրել բացթողումները վերացնել, եւ առաջին ատյանի դատարանի վճիռը մտել է ուժի մեջ։

Վճիռն ուղարկվել է ՀՀ արդարադատության նախարարության Դատական ակտերի հարկադիր կատարման ծառայություն։ Հունիսի 25-ին «Ժողովուրդը» տեղեկացավ, որ օրաթերթի բանկային հաշիվները 1 մլն 897 հազար 150 դրամի չափով գտնվում են արգելանքի տակ: Սառեցված են նաեւ օրաթերթի լրագրող Սոնա Գրիգորյանի բանկային հաշիվները: Խմբագրությունն ուղիներ է փնտրում վճիռը կրկին բողոքարկելու համար։ 

Հունվարի 20-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ փաստաբան Կարինե Ավանեսյանն ընդդեմ «Փաստինֆո» լրատվական գործակալության գործով հերթական դատական նիստը։ 

Նույն գործակալության հիմնադրի դեմ դատական վարույթ էր ընդունվել Ավանեսյանի ներկայացրած երեք հայցադիմում։ Դրանցով վիճարկվում էին «Pastinfo.am» կայքում տեղադրված հետեւյալ հրապարակումները՝ «Адвокат за хищение суммы в особо крупном размере оказалась на скамье подсудимых» (23.01.2013 թ.), «Փաստաբանը դատապարտվել է ազատազրկման` վստահորդին խաբելու համար» (24.03.2013 թ.), «Դատապարտյալը «կարգի է հրավիրում» Արդարադատության խորհրդի կարգապահական հանձնաժողովին» (6.05.2013 թ.)։ Հայցապահանջներն էին՝ հերքել հայցվորի պատիվը, արժանապատվությունն ու գործարար համբավն արատավորած տեղեկությունները եւ վճարել յուրաքանչյուր հայցով 3 միլիոն դրամ (ընդհանուր գումարը՝ 9 միլիոն դրամ) փոխհատուցում՝ վիրավորանքի ու զրպարտության համար։

Հաջորդ դատական նիստը տեղի ունեցավ ապրիլի 3-ին։ Իսկ ապրիլի 17-ին դատարանը վճռեց Կարինե Ավանեսյանի հայցն ընդդեմ «Փաստինֆո»-ի, «Հասարակայնության հետ կապերի հայաստանյան ասոցիացիա» հասարակական կազմակերպության, երրորդ անձ` «Սի-Էմ-Ջի» ՍՊ ընկերության մերժել եւ հայցվորից հօգուտ ՀՀ պետական բյուջեի բռնագանձել 660 000 դրամ՝ որպես պետական տուրքի գումար:  

Հունվարի 21-ին Կոտայքի մարզի ընդհանուր իրավասության դատարանում (նստավայրը՝ Հրազդան) շարունակվեց «Հրազդան» հեռուստաընկերության հիմնադիր «Սիրակ» ՍՊԸ-ի տնօրեն Մնացական Հարությունյանի դեմ քաղաքացի Գագիկ Աթասյանի հայցով գործի քննությունը։ 

Հիշեցնենք, որ այն սկսվել էր 2013թ. մայիսի 22-ին։ Հայցվորը պահանջում էր ճանաչել իրավաբանական փաստն այն մասին, որ ինքը մինչեւ 2011թ. սեպտեմբերի 30-ը աշխատել է «Հրազդան» հեռուստաընկերությունում, թեեւ չի եղել աշխատանքային հարաբերությունների պատշաճ ձեւակերպում։ Հայցադիմումով ներկայացված էր նաեւ աշխատավարձը, բաց թողնված օգուտը, առաջացած վնասները բռնագանձելու պահանջ (մանրամասները` ԽԱՊԿ 2014 թ. տարեկան զեկույցում, տե´ս www.khosq.am կայքի «Զեկույցներ» բաժնում)։ 

2015 թվականին հերթական դատական նիստերը կայացան փետրվարի 19-ին, մարտի 2-ին, ապրիլի 20-ին։ Մարտի 12-ի նիստում հայցվորն ինքնաբացարկի մասին միջնորդություն է ներկայացրել դատավորին, որը մերժվել է։ 

Մայիսի 5-ին դատարանը հրապարակեց վճիռը՝ մերժել հայցը, հայցվոր Գագիկ Աթասյանից հօգուտ «Սիրակ» ՍՊ ընկերության բռնագանձել 60 000 դրամ` որպես փաստաբանի խելամիտ վարձատրության գումար։ Նույն վճռով նաեւ վերացվեց Կոտայքի մարզի ընդհանուր իրավասության դատարանի 2014 թ. մարտի 18-ի որոշմամբ՝ հայցագնի 372 500 դրամ գումարի չափով պատասխանող «Սիրակ» ՍՊԸ-ին պատկանող գույքի նկատմամբ որպես հայցի ապահովման միջոց կիրառված արգելանքը: 

Հունվարի 21-ին Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց Գրիգոր Գեւորգյանը, Արման Սահակյանը, Հովհաննես Մկրտչյանն ընդդեմ «Իրավունք» թերթի հիմնադիր «Իրավունք մեդիա» ՍՊԸ-ի, խմբագիր Հովհաննես Գալաջյանի եւ խմբագրական խորհրդի նախագահ Հայկ Բաբուխանյանի գործով հերթական դատական նիստը: 

Հիշեցնենք, որ հայցվորները պահանջում էին հերքել 2014 թ. մայիսի 17-ին «Iravunk.com» կայքում հրապարակված «Նրանք սպասարկում են միջազգային համասեռամոլ լոբբինգի շահերը. ազգի եւ պետության թշնամիների սեւ ցուցակը» հոդվածում պատիվն ու արժանապատվությունն արատավորող տեղեկությունները, հրապարակային ներողություն խնդրել հասցված վիրավորանքի համար, վճարել փոխհատուցում 3 միլիոն դրամ: Դատական նիստերը տեղի ունեցան փետրվարի 10-ին, մարտի 23-ին, ապրիլի 29-ին։ Մայիսի 14-ին հրապարակվեց վճիռը, որով հայցը բավարարվեց մասնակի. դատարանը պարտավորեցրեց պատասխանողներին հրապարակման միջոցով հերքել հոդվածում տեղ գտած զրպարտիչ տեղեկությունները, Հովհաննես Գալաջյանին՝ հրապարակայնորեն ներողություն խնդրել հայցվորներ Գրիգոր Գեւորգյանից, Արման Սահակյանից, Հովհաննես Մկրտչյանից՝ հոդվածում հրապարակած վիրավորական արտահայտությունների համար։ Դատարանը վճռեց նաեւ Հովհաննես Գալաջյանից հօգուտ Գրիգոր Գեւորգյանի, Արման Սահակյանի, Հովհաննես Մկրտչյանի բռնագանձել 250 000-ական դրամ, որից 150 000-ականը՝ որպես զրպարտության, 100 000-ականը՝ որպես վիրավորանքի համար փոխհատուցման գումար, Հովհաննես Գալաջյանից հօգուտ ՀՀ պետական բյուջե բռնագանձել 15 000 դրամ՝ որպես բավարարված հայցապահանջի մասով նախապես չվճարված պետական տուրքի գումար, «Իրավունք Մեդիա» ՍՊԸ-ից եւ Հովհաննես Գալաջյանից հօգուտ ՀՀ պետական բյուջե բռնագանձել 4 000-ական դրամ՝ որպես նախապես չվճարված պետական տուրքի գումար:

Վճռվեց նաեւ երեք հայցվորներից յուրաքանչյուրից բռնագանձել 55 000-ական դրամ ու եւս 8 000-ական դրամ՝ որպես նախապես չվճարված պետական տուրքի գումար:

Խտրականության եւ ատելության հրահրման մասով հայցը մերժվեց։

Հունիսի 12-ին պատասխանողները՝ Հովհաննես Գալաջյանը եւ «Իրավունք մեդիա» ՍՊԸ-ն ներկայացրել են վերաքննիչ բողոք։ 

«Իրավունք» թերթի նույն հոդվածի առնչությամբ Կենտրոն եւ Նորք-Մարաշ վարչական շրջանների ընդհանուր իրավասության դատարանում վարույթ էին  ընդունվել եւս երկու հայց։ Այդ գործերին վերաբերող զարգացումների մասին կարդացեք համապատասխանաբար 24-րդ եւ 34-րդ էջերում։ 

Հունվարի 21-ին Երեւանի Ավան եւ Նոր Նորք վարչական շրջանների ընդհանուր իրավասության դատարանում կայացավ քաղաքացի Գեւորգ Խարիկյանն ընդդեմ քաղաքացի Սարգիս Խարիկյանի եւ «Ա-ԹիՎի» հեռուստաընկերություն» ՍՊԸ-ի գործով հերթական դատական նիստը։  
Հիշեցնենք, որ 2014 թ. հոկտեմբերի 16-ին քաղաքացի Գեւորգ Խարիկյանը հայցադիմում էր ներկայացրել դատարան՝ ընդդեմ Սարգիս Խարիկյանի (հայցվորի եղբայրն է), «Ա-ԹիՎի» ՍՊ ընկերության կողմից եթեր հեռարձակվող «Կիսաբաց լուսամուտներ» հաղորդաշարի անձնակազմի` վարող Հրաչ Մուրադյանի գլխավորությամբ։ 

2013 թվականի սեպտեմբերի 12-ին «Կիսաբաց լուսամուտներ» հաղորդաշարը 49 րոպե 33 վայրկյան տեւողությամբ տեսանյութ է պատրաստել ու եթեր հեռարձակել՝ Գեւորգ Խարիկյանի եւ նրա ընտանիքի անդամների միջեւ առկա քաղաքացիաիրավական խնդիրների վերաբերյալ։ Տեսանյութում հնչել են  Գեւորգ Խարիկյանին վիրավորող և զրպարտող տեղեկություններ՝ նրան ներկայացրել են որպես «Թուրք Ալի»: 

Հայցվորը պահանջում էր հերքել պատիվը, արժանապատվությունն արատավորող տեղեկությունները, հրապարակավ ներողություն խնդրել իրեն զրպարտելու համար, պատճառված բարոյական և նյութական վնասը փոխհատուցել 1 դրամի չափով:
 
2015թ. դատական նիստեր տեղի ունեցան նաեւ փետրվարի 10-ին, մարտի 18-ին, ապրիլի 13-ին։ Ապրիլի 28-ին դատարանը վճռեց հայցը մերժել։ Վճիռը չի բողոքարկվել եւ հունիսի 1-ին մտել է օրինական ուժի մեջ։
Հունվարի 30-ին Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց «Իրավունք» թերթի դեմ «Նոր սերունդ» հասարակական կազմակերպության կողմից ներկայացված հայցով գործի հերթական դատական նիստը։  

Հիշեցնենք, որ հայցվորը վիճարկում է 2014 թ. հունիսի 6-9 թողարկված  «Իրավունք» թերթի «Ապազգային» խորագրի ներքո հրապարակված «Երբ համասեռամոլների գրանտածիծ պաշտպանները պետական աջակցություն են ստանում» վերնագրով հոդվածը, որում լրագրողը ներկայացրել է իր հարցազրույցի բովանդակությունը ՀՀ սպորտի եւ երիտասարդության հարցերի նախարարության երիտասարդական քաղաքականության վարչության պետի հետ։ Հարցազրույցի  տեքստից առաջ լրագրողը զետեղել է նախաբան հետեւյալ բովանդակությամբ. «Պարզվում է, որ ՀՀ սպորտի եւ երիտասարդության նախարարությունը շնորհակալագրերով տարվա լավագույն կազմակերպություններ է ճանաչում նաեւ այն կազմակերպություններին, ովքեր կոչ են անում «հարգել մարդու իրավունքները» եւ «վերջ տալ հոմոֆոբիային», այսինքն՝ պաշտպանում են համասեռամոլներին: Նման հայտարարությամբ մայիսի 17-ին հանդես էր եկել «Նոր Սերունդ» մարդասիրական ՀԿ-ն, որին անցած տարվա վերջում Սպորտի եւ երիտասարդության նախարարությունը Շիրակի մարզում ճանաչել է տարվա լավագույն կազմակերպություն: Թե որ արժանիքների համար է հակաբարոյական մարդկային թափոնին պաշտպանող եւ անցյալ տարի Գյումրիում Անկախության տոնը՝ սեպտեմբերի 21-ը պացիֆիստական-տոլեռաստական ակցիայով պղծած տվյալ կազմակերպությունը ճանաչվել տարվա լավագույն, փորձեցինք պարզել ՀՀ սպորտի եւ երիտասարդության հարցերի նախարարության երիտասարդական քաղաքականության վարչության պետ...»։

Հայցվորը պահանջում է «Իրավունք» թերթում «Հերքում» խորագրի ներքո ներողություն խնդրել կազմակերպությունից, բռնագանձել 3 միլիոն  դրամ` որպես փոխհատուցում վիրավորանքի ու զրպարտության համար եւ հրապարակել դատական ակտը։

Այս գործով դատական նիստեր կայացան նաեւ մարտի 4-ին, մայիսի 13-ին, հունիսի 11-ին: Հաջորդ դատական նիստը նշանակվել է սեպտեմբերի 23-ին:

Փետրվարի 2-ին Երեւանի Աջափնյակ եւ Դավթաշեն վարչական շրջանների ընդհանուր իրավասության դատարանում տեղի ունեցավ «Արմնյուզ» հեռուստաընկերության հիմնադրի դեմ քաղաքացի Նարինե Ղազարյանի հայցով գործի քննությունը։  

Հիշեցնենք, որ այն սկսվել էր 2013 թվականի հունիսի 11-ին։ Հայցվորը պահանջում էր հերքել հեռուստաընկերության եթերում հրապարակված տեղեկությունները, ներողություն խնդրել եւ վճարել փոխհատուցում վիրավորանքի ու զրպարտության համար (մանրամասները՝ ԽԱՊԿ 2013 թ. եւ 2014 թ. տարեկան զեկույցներում զեկույցում, տե՛ս www.khosq.am կայքի «Զեկույցներ» բաժնում)։ 

2015թ. փետրվարի 17-ին դատարանը մերժեց հայցը՝ պատճառաբանելով, որ եթե նույնիսկ տեսանյութում հնչեցված արտահայտությունները եւ դատողությունները որպես վիրավորանք են ընկալվել հայցվորի կողմից, ապա դա բավարար չէ օրենքի իմաստով դրանք որպես վիրավորանք կամ զրպարտություն դիտարկելու եւ պատասխանատվություն առաջացնելու համար: Ավելին՝ իր պահանջի ապացուցման բեռը վերցրած հայցվորը, բացի արված հայտարարությունից չի ներկայացրել որեւէ թույլատրելի եւ վերաբերելի ապացույց, որ վիճելի արտահայտություններն արատավորել են իր պատիվը, արժանապատվությունը եւ գործարար համբավը, ինչպես նաեւ, որ կատարողն ի սկզբանե նման դիտավորություն է ունեցել: 

Դատարանը վճռեց Նարինե Ղազարյանից հօգուտ պետական բյուջեի բռնագանձել 80 000 դրամ՝ որպես տարաժամկետված պետական տուրքի գումար: Հօգուտ «Արմնյուզ» ՓԲ ընկերության բռնագանձվեց նաեւ 300 000 դրամ՝ որպես փաստաբանի խելամիտ վարձատրության գումար:  

Փետրվարի 3-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ «Ժողովուրդ թերթի խմբագրություն» ՍՊԸ-ի դեմ քաղաքացի Գուրգեն Աղաջանյանի հայցով հերթական դատական նիստը։ 

Հիշեցնենք, որ առաջին ատյանի դատարանում գործը քննվում է կրկնակի: Հայցվորը վիճարկում է «Ժողովուրդ» թերթում 2011թ. օգոստոսի 9-ին տպագրված «Գալուստի որդուց պահանջում են» վերնագրով հրապարակումը՝ Գուրգեն Աղաջանյանի անունից փոստով ստացված նամակի հիման վրա, որը քննադատական տեղեկություններ էր պարունակում ՀՀ կառավարությանն առընթեր պետգույքի կառավարման վարչության նախկին պետ Կարինե Կիրակոսյանի եւ նույն վարչության պետի տեղակալ Աշոտ Մարկոսյանի մասին (մանրամասները՝ ԽԱՊԿ 2011, 2012, 2013 եւ 2014թթ. տարեկան զեկույցներում, տե´ս www.khosq.am, «Զեկույցներ» բաժնում)։ 

Այս գործով 2015 թվականին դատական նիստեր կայացան նաեւ ապրիլի 10-ին եւ մայիսի 11-ին։ Մայիսի 26-ին դատարանը որոշեց հաստատել կողմերի միջեւ կնքված հաշտության համաձայնությունը, գործի վարույթը կարճել, պետական տուրքի հարցը համարել լուծված: 

Փետրվարի 4-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում շարունակվեց քաղաքացի Լիլիթ Հովհաննիսյանն ընդդեմ «Blognews.am» լրատվական կայքի գլխավոր խմբագիր Արամ Անտինյանի գործով հերթական դատական նիստը։ 

Հիշեցնենք, որ Լիլիթ Հովհաննիսյանը հայցադիմում էր ներկայացրել պատիվը, արժանապատվությունն ու բարի համբավը արատավորող տեղեկությունների հերքման, ներողության եւ պատասխանի հրապարակման պահանջներով: Հայցի առիթը կայքում 2014թ. հունիսի 5-ի հրապարակումն է՝ «Լիլիթ Հովհաննիսյանը եւ Արամեն շատ խիստ նեղացրել են Վլադիվոստոկի հայերին» վերնագրով (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում)։ 

Այս գործով 2015 թվականին դատական նիստեր տեղի ունեցան նաեւ մարտի 4-ին, ապրիլի 2-ին, մայիսի 21-ին։ Հունիսի 4-ին դատարանը վճռեց Լիլիթ Հովհաննիսյանի հայցն ընդդեմ «Blognews.am» կայքի գլխավոր խմբագիր Արամ Անտինյանի մերժել։ Դատական ծախսերի հարցը համարվեց լուծված:  

Փետրվարի 5-ին ՀՀ վերաքննիչ քաղաքացիական դատարանը որոշեց բեկանել Սյունիքի մարզի ընդհանուր իրավասության դատարանի 2014 թ. օգոստոսի 12-ին կայացրած՝ Գորիսի նախկին քաղաքապետ Սամվել Հարությունյանն ընդդեմ ԵԿՄ Գորիսի տարածքային բաժանմունքի նախագահ, փոխգնդապետ Սուրիկ Բաղդասարյանի գործով վճիռը եւ գործն ուղարկել նույն դատարան` նոր քննության:  

Հիշեցնենք, որ Սամվել Հարությունյանը դատարան էր դիմել «Lurer.com» լրատվական կայքում 2014թ. մարտի 21-ին «Ո՞վ ես, ի՞նչ մարդ ես, ո՞ր կուսակցությունից ես» վերնագրով հոդվածի հրապարակումից հետո, իր պատիվն ու արժանապատվությունն արատավորող զրպարտիչ տվյալները հրապարակայնորեն հերքելու եւ ներողություն խնդրելու պահանջով: Նախկին քաղաքապետը նաեւ պահանջում էր պատասխանողից` հոդվածագրից, հօգուտ իրեն բռնագանձել 2 միլիոն դրամ փոխհատուցման գումար զրպարտության եւ 1 միլիոն դրամ վիրավորանքի համար։ Դատարանը մերժել էր հայցը եւ որոշել հայցվորից բռնագանձել 60 000 դրամ՝ որպես չվճարված պետական տուրքի գումար: Նշված վճռի դեմ Սամվել Հարությունյանը 2014 թ. սեպտեմբերի 2-ին վերաքննիչ բողոք էր ներկայացրել։

Սյունիքի մարզի ընդհանուր իրավասության դատարանը գործը նոր վարույթ է ընդունել մարտի 27-ին։ Դատական նիստեր են կայացել մայիսի 6-ին, հունիսի 18-ին։ Հաջորդ նիստը նշանակվել է հուլիսի 9-ին։   

Փետրվարի 12-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ գրող Արփի Ոսկանյանն ընդդեմ «1in.am» լրատվական կայքի հիմնադիր «Սկիզբ մեդիա կենտրոն» ՍՊԸ-ի գործով հերթական դատական նիստը։ 

Հիշեցնենք, որ կայքը, առանց հեղինակի գիտության, թույլտվության եւ վճարի չափի ու ձեւի մասին նրա հետ պայմանավորվածության, «Հայկական ժամանակ» թերթի 2012 թ. դեկտեմբերի 6-ի համարից արտատպել էր Արփի Ոսկանյանի «Քաղաքական հանելուկ» բանաստեղծությունը՝ դրա հիման վրա երգ ստեղծելու մրցույթ հայտարարելով: Հայցվորը պահանջում է վերականգնել իր հեղինակային իրավունքը, հեռացնել իր բանաստեղծությունը կայքից եւ որպես վնասի փոխհատուցում՝ վճարել 200 հազար դրամ (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում)։

Հերթական դատական նիստեր տեղի ունեցան մարտի 16-ին, մարտի 27-ին, մայիսի 21-ին, հունիսի 23-ին։ Հաջորդ նիստը նշանակվել է սեպտեմբերի 11-ին։   

  Փետրվարի 16-ին Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց քաղաքացի Լեւոն Բարդակչյանն ընդդեմ «Իրավունք» թերթի հիմնադիր «Իրավունք մեդիա» ՍՊԸ-ի գործով հերթական դատական նիստը։ 

Հիշեցնենք, որ հայցադիմումը վարույթ է ընդունվել 2014թ. հունիսի 27-ին։ Հայցի առիթը «Iravunk.com» կայքում 2014 թ. մայիսի 28-ին հրապարակված «Ավետարանական եկեղեցին՝ որպես հասարակական անվտանգության սպառնալիք, փակել եւ լուծարել» վերնագրով հոդվածն է, որի ներքո տարածվել են հետեւյալ տեղեկությունները. «Որտեղ քոնը կասես, էնդեղ էլ Բարդակչյանինը», - ահա այսպիսի գրություն թողնելով՝ մայիսի 23-ին ամբողջությամբ ջարդուփշուր են արել Մայր Աթոռ Սուրբ Էջմիածնի Հայորդաց տների տեսուչ-տնօրեն Տ. Կոմիտաս վարդապետ Հովնանյանի մեքենայի ապակիները, վնասել են որոշ աքսեսուարներ, գողացել նվագարկիչը։ Այո, պարզվում է. Երեւանի Ավետարանական եկեղեցու հովիվ վերապատվելի Լեւոն Բարդակչյանի՝ ընդդեմ Կոմիտաս վարդապետի արված նողկալի հայտարարությունից որոշ ժամանակ անց նման հարձակում է կատարվել մեքենայի վրա»։

Հայցվորը պահանջում է հերքել պարբերականում հրապարակված իր պատիվն ու արժանապատվությունը արատավորող տեղեկությունները, հրապարակային ներողություն խնդրել հասցված վիրավորանքի համար, վճարել փոխհատուցում 1 միլիոն դրամ: 

Այս տարի տվյալ գործով դատական նիստեր կայացան մայիսի 20-ին, հունիսի 10-ին։ Հունիսի 24-ին դատարանը վճռեց Լեւոն Բարդակչյանի հայցն ընդդեմ «Իրավունք Մեդիա» ՍՊԸ-ի մերժել՝ անհիմն լինելու հիմքով։ Լեւոն Բարդակչյանից հօգուտ «Իրավունք Մեդիա» ՍՊԸ-ի բռնագանձել 100 000 դրամ, որպես փաստաբանի խելամիտ վարձատրության գումար։ Դատական ծախսերի հարցը մնացած մասով համարվեց լուծված։ 

Փետրվարի 18-ին ՀՀ վերաքննիչ քաղաքացիական դատարանում տեղի ունեցավ  մի շարք ՀԿ-ների 16 ներկայացուցիչների՝ Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ «16 քաղաքացիներն ընդդեմ «Իրավունք Մեդիա» ՍՊԸ-ի եւ Հովհաննես Գալաջյանի» գործով 2014 թ. հոկտեմբերի 30-ին կայացրած վճռին վերաբերող բողոքի քննությունը։ 

Հայցվորները պահանջում էին հերքել 2014 թվականի մայիսի 17-ին «Իրավունք» թերթում հրապարակված «Նրանք սպասարկում են միջազգային համասեռամոլ լոբբինգի շահերը. ազգի եւ պետության թշնամիների սեւ ցուցակը» հոդվածում պատիվն ու արժանապատվությունը արատավորող տեղեկությունները, հրապարակային ներողություն խնդրել հասցված վիրավորանքի համար, վճարել փոխհատուցում 5 միլիոն դրամ: 

2014 թ. հոկտեմբերի 30-ի վճռով ընդհանուր իրավասության դատարանը մերժել էր հայցը, պետական տուրքի հարցը համարել էր լուծված, պարտավորեցրել էր հայցվորներին համապարտության կարգով հօգուտ Հովհաննես Գալաջյանի եւ «Իրավունք Մեդիա» ՍՊ ընկերության վճարել 150 000-ական դրամ՝ որպես փաստաբանի վարձատրության գումար։ Այս վճռի դեմ հայցվորները վերաքննիչ բողոք էին ներկայացրել։  

2015թ. մարտի 5-ին Վերաքննիչ դատարանը որոշեց բողոքն ամբողջությամբ մերժել, հայցվորներից հօգուտ յուրաքանչյուր պատասխանողի բռնագանձել 50 000 դրամ՝ որպես փաստաբանի խելամիտ վարձատրության գումար: 

 Փետրվարի 18-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ փաստաբան Ռուբեն Բալոյանն ընդդեմ լրագրող Ժաննա Ալեքսանյանի գործով հերթական դատական նիստը։ Գործով երրորդ անձ է ներգրավված «Լրագրողներ հանուն մարդու իրավունքների» ՀԿ-ն: 

Հիշեցնենք, որ դատական հայցի առիթը «Լրագրողներ հանուն մարդու իրավունքների» ՀԿ կայքում 2014թ. հուլիսի 21-ին Ժաննա Ալեքսանյանի հրապարակած «Արա, ես քեզ հետ տղայականով եմ խոսում, ոչ թե որպես փաստաբան» վերնագրով հոդվածն է Կոտայքի մարզի ընդհանուր իրավասության դատարանի (նստավայրը՝ Աբովյան) մոտ հուլիսի 18-ին տեղի ունեցած միջադեպի մասին: Դերասան Վարդան Պետրոսյանի գործով հերթական դատական նիստից հետո (Վարդան Պետրոսյանը ներգրավված էր որպես ամբաստանյալ, նրա մասնակցությամբ տեղի ունեցած ճանապարհատրանսպորտային պատահարի հետեւանքով զոհվել է երկու հոգի), ըստ Ժաննա Ալեքսանյանի հրապարակման, տուժողների փաստաբան Ռուբեն Բալոյանը իրեն ագրեսիվ է պահել ամբաստանյալի փաստաբան Նիկոլայ Բաղդասարյանի նկատմամբ, նետելով նրան այն արտահայտությունը, որը դարձել է հրապարակման վերնագիր: Հրապարակման մյուս օրը՝ հուլիսի 22-ին «Լրագրողներ հանուն մարդու իրավունքների» ՀԿ կայքում զետեղվել է նաեւ կատարվածի տեսանյութը: Մինչդեռ՝ հայցվորը հրապարակված տեղեկությունները համարում է զրպարտություն եւ պահանջում է հրապարակայնորեն հերքել դրանք։

2015 թվականին այս գործով դատական նիստ տեղի ունեցավ նաեւ մայիսի 11-ին։ Հաջորդ նիստը նշանակված է սեպտեմբերի 3-ին։ 

Փետրվարի 18-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ «Հայհիդրոէներգանախագիծ» ինստիտուտի տնօրենների խորհրդի նախագահ Սենիկ Ջուլհակյանն ընդդեմ Հայաստանի քաղաքագետների միության նախագահ Հմայակ Հովհաննիսյանի (3-րդ անձ է ներգրավված «Առավոտ օրաթերթ» ՍՊԸ-ն) գործով հերթական նիստը։ 

Հիշեցնենք, որ այս գործը վարույթ է ընդունվել 2013 թ. հուլիսի 9-ին: Հայցվորը վիճարկում էր «Aravot.am» կայքում հունիսի 10-ին հրապարակված «Հմայակ Հովհաննիսյան. «Սուրեն Խաչատրյանը, չլինելով մարզպետ, շարունակում է մնալ Սյունիքի ավազակապետ» վերնագրով հոդվածում հրապարակված տեղեկությունները։ Հայցապահանջներն էին՝ հայցվորի պատիվը, արժանապատվությունը եւ գործարար համբավը վիրավորանքով ու զրպարտությամբ արատավորած տեղեկությունները հերքել նշված լրատվամիջոցով, հրապարակայնորեն ներողություն խնդրել եւ վճարել փոխհատուցում՝ 600 000 դրամի չափով (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում)։  

2015թ. մարտի 3-ի դատական նիստի ընթացքում Սենիկ Ջուլհակյանը, ի դեմս ներկայացուցիչ Գեղամ Այվազյանի, հրաժարվեց Հայաստանի քաղաքագետների միության նախագահ Հմայակ Հովհաննիսյանի դեմ ներկայացրած հայցից։ Հայցվորը խնդրեց գործի վարույթը կարճել, պատճառաբանելով, որ «Առավոտ» օրաթերթի 2015թ. մարտի 3-ի համարում զետեղվել է Հմայակ Հովհաննիսյանի հոդվածը հետեւյալ բովանդակությամբ. «2013 թվականի հունիսի 10-ին «Առավոտ» թերթի լրագրողներից մեկը ինձ զանգահարել է եւ մեր մասնավոր հեռախոսային զրույցը վերածելով գրավոր տեքստի, առանց ինձ հետ տեքստը համաձայնեցնելու, որպես հարցազրույց այն հրապարակել է թերթում: Արդյունքում, հարցազրույցում գրավոր խոսքին ոչ հարիր այնպիսի արտահայտություն, ինչպիսին «Սենիկ Ջուլհակյանը լվանում է Սուրիկ Խաչատրյանի փողերը» արտահայտությունն է, թյուրիմացություն է եւ իրականությանը չի համապատասխանում: Այդ կապակցությամբ հայտնում եմ իմ ափսոսանքը»։

Մարտի 18-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը վճռեց գործի վարույթը կարճել։ 

Փետրվարի 18-ին քաղաքացի Էդիսոն Ադյանը հայցադիմում է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան` ընդդեմ  «Առավոտ» օրաթերթի՝ զրպարտությունը հերքելու եւ 2 միլիոն դրամ փոխհատուցում վճարելու պահանջի մասին: Դատական հայցի առիթը «Aravot.am» կայքում դեկտեմբերի 22-ին եւ 26-ին հրապարակված «Երեխայիս գողացել են» եւ «Երեխայի «կռիվ». առանց գենետիկ փորձաքննության երեխային մորից բաժանել է եւ հայրություն է անում» վերնագրերով հոդվածներն են։ 

 Այս գործով դատական նիստեր են կայացել մայիսի 13-ին, հունիսի 19-ին, հունիսի 29-ին։ 

Մինչեւ դատական հայց ներկայացնելը Էդիսոն Ադյանը նամակով դիմել է «Առավոտ» օրաթերթին եւ պահանջել հերքել տեղեկատվությունը։ «Առավոտ»-ը հրապարակել է նամակը՝ որպես պատասխանի իրավունք։ Նամակի հրապարակման մասին հայցվոր կողմը տեղեկացել է միայն դատարանում։ Էդիսոն Ադյանի ներկայացուցիչը հայտարարել է, որ հրապարակմանը ծանոթանալուց հետո հնարավոր է հաշտություն կնքվի կողմերի միջեւ։ 

Հաջորդ դատական նիստը նշանակվել է հուլիսի 29-ին։
Նույնաբովանդակ հրապարակումների համար Էդիսոն Ադյանը հայց է ներկայացրել նաեւ «News.am» լրատվական կայքի հիմնադիր «News.am» ՍՊԸ-ի (հունվարի 29), «Արմնյուզ» հեռուստաընկերության հիմնադիր «Արմնյուզ» ՓԲԸ-ի եւ  «1in.am» կայքի հիմնադիր «Սկիզբ մեդիա կենտրոն» ՍՊԸ-ի (հունվարի 29-ին) դեմ։ 
Ապրիլի 10-ին Երեւանի Շենգավիթ վարչական շրջանի ընդհանուր իրավասության դատարանում տեղի է ունեցել քաղաքացի Էդիսոն Ադյանն ընդդեմ «News.am» ՍՊԸ-ի գործով առաջին նախնական դատական նիստը։ Նիստի ընթացքում որոշում է կայացվել գործի քննությունն ուղարկել Աջափնյակ եւ Դավթաշեն վարչական շրջանների ընդհանուր իրավասության դատարան։ Դատական նիստ է նշանակվել սեպտեմբերի 24-ին։ 

Ապրիլի 30-ին Կենտրոն եւ Նորք-Մարաշ ընդհանուր իրավասությունների դատարանում տեղի է ունեցել քաղաքացի Էդիսոն Ադյանն ընդդեմ «Սկիզբ մեդիա կենտրոն» ՍՊԸ-ի գործով նախնական դատական նիստը։ Հաջորդ դատական նիստը նշանակվել է օգոստոսի 7-ին: 

Փետրվարի 19-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը վարույթ է ընդունել «Օազիս Կոմպյուտեր» ՍՊ ընկերության հայցադիմումն ընդդեմ «Հ3 հեռուստաընկերություն» ՓԲԸ-ի՝ 3 396 250 դրամ փոխհատուցում բռնագանձելու պահանջով։ Թե հայցվորը, թե պատասխանողը ԽԱՊԿ-ի հետ զրույցում հրաժարվեցին նշել՝ որն է եղել հայցի առիթը։ Այդ մասին հիշատակված չէ նաեւ «Datalex.am» կայքում։   
Մայիսի 9-ի դատական նիստի ընթացքում հայցվորի ներկայացուցիչը հրաժարվել է հայցից եւ խնդրել է գործի վարույթը կարճել: 

 Հունիսի 2-ին դատարանը վճռել է գործի վարույթը կարճել, պետական տուրքի հարցը համարել լուծված: 

Փետրվարի 19-ին Ախթալայի լեռնահարստացման կոմբինատի տնօրեն Մարտիկ Հակոբյանը՝ Զանգեզուրի պղնձամոլիբդենային կոմբինատի նախկին տնօրեն Մաքսիմ Հակոբյանի եղբայրը, կոպիտ վերաբերմունք ցուցաբերելով՝ խոչընդոտել է «Newsbook.am» լրատվական գործակալության թղթակից Սեւակ Վարդումյանի  աշխատանքը: Լրագրողն Ախթալայում էր գտնվում տեղի բնակիչների՝ Լեռնահարստացման կոմբինատի տնօրինության դեմ կազմակերպված բողոքի ցույցը լուսաբանելու համար։ Մարտիկ Հակոբյանը բողոքի ցույցը լուսաբանող բոլոր լրագրողներին հորդորել է հեռանալ տարածքից եւ չմիջամտել խնդին: «Newsbook.am»-ի լրագրողն իրեն հետաքրքրող հարցերի պատասխաններն ստանալու համար բարձրացել է Մարտիկ Հակոբյանի աշխատասենյակ, բայց բախվել է կոպիտ վերաբերմունքի: 

Թղթակցի հարցին՝ խոչընդոտում եք իմ աշխատանքը կատարելո՞ւն, ԼՀԿ տնօրենը պատախանել է. «Գնա՛, այո՛, ես խոչընդոտում եմ եւ հարցերիդ չեմ պատասխանում»: Կոմբինատի անվտանգության պետը եւս հորդորել է լրագրողին հեռանալ եւ լարվածություն չստեղծել:  
Փետրվարի 20-ին ՀՀ վերաքննիչ դատարանը վարույթ ընդունեց «Սկիզբ մեդիա կենտրոն» ՍՊԸ-ի`Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ «Հետաքննող լրագրողներ» ՀԿ-ն ընդդեմ «Սկիզբ մեդիա կենտրոն» ՍՊԸ-ի գործով 2014 թ. դեկտեմբերի 17-ին կայացրած վճռին վերաբերող բողոքը։ 

Հիշեցնենք, որ 2014 թ. հունվարի 16-ին «Hetq.am» կայքի հիմնադիր «Հետաքննող լրագրողներ» ՀԿ-ն հայցադիմում ներկայացրեց Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ «1in.am» կայքի հիմնադիր «Սկիզբ մեդիա կենտրոն» ՍՊԸ-ի՝ պահանջելով վերացնել հեղինակային իրավունքի խախտումները, «1in.am»-ից հեռացնել առանց պատշաճ հղման «Hetq.am»-ից արտատպված նյութերը եւ որպես փոխհատուցում վճարել 200 000 դրամ: Նույն թվականի դեկտեմբերի 17-ի նիստում դատարանը մասնակի բավարարել էր հայցը. «Սկիզբ մեդիա կենտրոն» ՍՊԸ-ին պարտադրել էր վճարել փոխհատուցում 100 000 դրամ, հօգուտ «Հետաքննող լրագրողների» բռնագանձել դատական ծախսերը`158 000 դրամի չափով: Նյութերը հեռացնելու կամ օրենքի պահանջներին համապատասխանեցնելու մասով դատարանը վարույթը կարճել էր, քանի որ գործի քննության ընթացքում`7-8 ամիս անց, պատասխանողը վերարտադրված լրագրողական նյութերը համապատասխանեցրել էր օրենքի պահանջներին:


Վերոնշյալ վճռի դեմ պատասխանող «Սկիզբ մեդիա կենտրոն» ՍՊԸ-ն 2015 թ. հունվարի 21-ին վերաքննիչ բողոք էր ներկայացրել:


Ապրիլի 8-ին Վերաքննիչ քաղաքացիական դատարանը որոշեց «Սկիզբ մեդիա կենտրոն» ՍՊԸ վերաքննիչ բողոքը բավարարել մասնակի: Դատական ծախսերի մասով բեկանել ընդհանուր իրավասության դատարանի 2014 թ. դեկտեմբերի 17-ի վճիռը, փոփոխել եւ «Սկիզբ մեդիա կենտրոն» ՍՊԸ-ից հօգուտ «Հետաքննող լրագրողներ» ՀԿ-ի բռնագանձել 6 000 դրամ, որպես հայցվորի կողմից նախապես վճարված պետական տուրքի գումար: Դատական ակտը մնացած մասով վերաքննիչ ատյանը թողեց անփոփոխ: 

Փետրվարի 23-ին Աջափնյակ եւ Դավթաշեն վարչական շրջանների ընդհանուր իրավասության դատարանում շարունակվեց քաղաքացի Արամ Սարգսյանն ընդդեմ «Արմենիա ԹիՎի» ՓԲԸ-ի գործով հերթական դատական նիստը։

Հիշեցնենք, որ 2014 թ. դեկտեմբերի 4-ին դատարանը վարույթ էր ընդունել քաղաքացի Արամ Սարգսյանի հայցադիմումը՝ ընդդեմ «Արմենիա ԹիՎի» ՓԲԸ-ի՝ վիրավորանք հասցնելու եւ զրպարտելու համար՝ համապատասխանաբար 500 000 եւ 1 միլիոն դրամ բռնագանձելու, հրապարակավ ներողություն խնդրելու եւ զրպարտանքը հերքելու պահանջի վերաբերյալ։ Հայցի առիթ է հանդիսացել «Սուր անկյուն» հաղորդաշարի եթերում 2014 թ. սեպտեմբերի 22-ին հեռարձակված տեսանյութը, որում որպես ավտոճանապարհային վթարի մասնակից հիշատակվում է Արամ Սարգսյանը։ Դատաքննության նախապատրաստական փուլում`փետրվարի 4-ին, հայցվորը դատարան է ներկայացրել հայցից հրաժարվելու դիմում եւ խնդրել գործի վարույթը կարճել: 

Մարտի 4-ին դատարանը վճռեց գործի վարույթը կարճել, հայցվոր Արամ Սարգսյանից հօգուտ ՀՀ պետական բյուջեի բռնագանձել 30 000 դրամ`որպես պետական տուրքի գումար:

Փետրվարի 23-ին ՀՀ Ազգային ժողովում ժամանակակից գեղանկարչության ցուցահանդեսին շուրջ 30 լրագրող փորձել է իմանալ ԱԺ նախագահ Գալուստ Սահակյանի կարծիքը «Բարգավաճ Հայաստան» խմբակցության կողմից ԱԺ նիստերը բոյկոտելու եւ պատգամավոր Նիկոլ Փաշինյանի՝ նախագահ Սերժ Սարգսյանին իմպիչմենտ հայտնելու նախագծի մասին։

Սահակյանը դժգոհ ընդհատել է լրագրողներին՝ կոչ անելով նրանց զբաղվել իրենց գործով։ «Դուք պետք է լուսաբանեք, իսկ դուք ոչ թե լուսաբանում, այլ աղտոտում եք։ Մի՛ մոռացեք, թե ինչի համար եք դուք այստեղ եկել։ Կանգնե՛ք ձեր տեղը եւ ձեր գործո՛վ զբաղվեք», - հայտարարել է ԱԺ նախագահը։  

 
Փետրվարի 25-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ «Սյունյաց երկիր» թերթի գլխավոր խմբագիր Սամվել Ալեքսանյանն ընդդեմ «Արցախ - Հայ մամուլի ակումբի» գործով նախնական դատական նիստը։ 

Հիշեցնենք, որ հայցվորը պահանջում էր հերքել զրպարտությունը, հրապարակայնորեն ներողություն խնդրել եւ 1 լումա փոխհատուցում վճարել։ 

Ապրիլի 8-ին դատարանը վճռեց մերժել հայցը՝ անհիմն լինելու հիմքով։

Փետրվարի 25-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում շարունակվեց «Իրավունք Մեդիա» ՍՊԸ-ն, Հայկ Բաբուխանյանը, Հովհաննես Գալաջյանն ընդդեմ «Շանթ» ՍՊԸ-ի գործով հերթական դատական նիստը։ 

Հիշեցնենք, որ «Իրավունք Մեդիա» ՍՊԸ-ն, Հայկ Բաբուխանյանը, Հովհաննես Գալաջյանը 2013 թ. դեկտեմբերի 26-ին հայցադիմում էին ներկայացրել դատարան` ընդդեմ «Շանթ» ՍՊԸ-ի՝ պատվի, արժանապատվության, գործարար համբավի պաշտպանության պահանջի մասին: Հայցի առիթ էր հանդիսացել 2013 թ. դեկտեմբերի 1-ին «Շանթ» հեռուստաընկերության կիրակնօրյա «Հորիզոն» ծրագրով թողարկված շուրջ 15 րոպե տեւողությամբ տեսանյութը։ Ըստ հայցվոր կողմի՝ տեսանյութում հնչել են վիրավորական ու զրպարտիչ արտահայտություններ։ Մասնավորապես՝ ասվել է «նրանք ձեռք են բերել հայհոյանքի իրավունքը» եւ ցուցադրվել է հայցվոր Հայկ Բաբուխանյանի նկարը։ Այնուհետեւ՝ «Իրավունքից (նկատի ունեն «Իրավունք» թերթը), մնացել է մենակ անունը եւ ձեւը, «Իրավունք» թերթի տպաքանակը մի քանի անգամ ուռճացրել է եւ փող է աշխատում» եւ մի քանի այլ արտահայտություններ։ 
2015 թ. մարտի 11-ի նիստում դատարանը, հաշվի առնելով կողմերի միջեւ կնքված հաշտության համաձայնությունը, վճռեց հաստատել այն եւ քաղաքացիական գործի վարույթը կարճել։ «Իրավունք Մեդիա» ՍՊԸ-ից, Հայկ Բաբուխանյանից, Հովհաննես Գալաջյանից համապարտության կարգով հօգուտ Հայաստանի Հանրապետության, որպես պետական տուրքի գումար, բռնագանձվեց 30 000 դրամ: 

 Փետրվարի 26-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ քաղաքացիներ Լիլի Կիրակոսյանը եւ Լուսինե Կիրակոսյանն ընդդեմ «iLur.am» կայքի հիմնադիր «Ստարտ մեդիա» ՍՊԸ գործով հերթական դատական նիստը:  

Հայցի առիթը կայքի երկու հրապարակումներն են՝ «Գրադարանի տնօրենը սպառնում է իր աշխատակցին. եթե չանի իր ուզածը՝ կհեռացվի» (16 ապրիլի, 2014թ.) եւ «Աղբյուր. Արագածոտնի մարզպետի հովանու ներքո գրադարանի տնօրենը եւ իր քույրը անպատիժ նվաստացնում են իրենց աշխատակիցներին» (19 ապրիլի 2014թ.): Հայցվորները պահանջում են պատիվը, արժանապատվությունն ու բարի համբավը արատավորող տեղեկությունների հերքում եւ վնասի փոխհատուցում 6 624 000 դրամի չափով (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում): 

2015 թվականին դատական նիստեր կայացան նաեւ ապրիլի 16-ին եւ 27-ին, հունիսի 10-ին։ Հաջորդ նիստը նշանակվել է հուլիսի 13-ին։ 

Մարտի 2-ին Հատուկ քննչական ծառայությունը ծանուցագիր է ուղարկել «iLur.am» կայքի խմբագրություն՝ պահանջելով բացահայտել քրեական թեմայով հրապարակման տեղեկատվության աղբյուրը: 
Հիշեցնենք, որ 2014թ. հունիսի 26-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը որոշում կայացրեց բավարարել ՀՔԾ միջնորդությունը՝ պարտադրելով «Հրապարակ» թերթին եւ «iLur.am» կայքին՝ բացահայտել տեղեկատվության աղբյուրը, որի հիման վրա այդ լրատվամիջոցները իրարից անկախ պատրաստել էին հրապարակում մի միջադեպի մասին, որը տեղի էր ունեցել Գյումրիում, 2014 թ. մայիսի 7-ին՝ ոստիկանության քաղաքի բաժնի պետ, գնդապետ Վարդան Նադարյանի եւ եղբայրներ Արթուր ու Ռաֆայել Ալեքսանյանների միջեւ (երկուսն էլ մարզիկներ են, առաջինը՝ հանրահայտ ըմբիշ): Ի դեպ, սկզբում ՀՔԾ-ն փորձեց ինքը ԶԼՄ-ներից ստանալ հետաքրքրող տեղեկությունները, բայց, մերժում ստանալով, դիմեց դատարան:

Երկու լրատվամիջոցն էլ ընդհանուր իրավասության դատարանի որոշումը բողոքարկեցին ՀՀ վերաքննիչ քրեական դատարան, սակայն վերջինս մերժեց «Հրապարակ» թերթի եւ «iLur.am» կայքի բողոքը: Երկու լրատվամիջոցներն էլ ներկայացրին վճռաբեկ բողոք՝ պահանջելով վերացնել ստորադաս ատյանի որոշումը: Բայց վճռաբեկ դատարանը մերժեց բողոքը: 
Փաստորեն 2015 թ. մարտի 2-ին ՀՔԾ-ն, հիմնվելով դատական ատյանների որոշումների վրա, կրկին փորձեց ստիպել «iLur.am» կայքի խմբագրությանը բացահայտել տեղեկատվության աղբյուրը։ Սակայն լրատվամիջոցն այս անգամ եւս հրաժարվեց կատարել այդ պահանջը՝ ելնելով «Զանգվածային լրատվության մասին» ՀՀ օրենքի դրույթներից։  
Մարտի 3-ին Շիրակի մարզի ընդհանուր իրավասության դատարանում կայացել է սպանության մեջ մեղադրվող Հարություն Սարգսյանի՝ ընդդեմ Գյումրու նախկին քաղաքապետ Վարդան Ղուկասյանի եւ վերջինիս գրասենյակի հայցի դատաքննությունը։ Գործով երրորդ անձ են ներգրավված լրատվամիջոցների հիմնադիրներ «Պանորամա Էյ Էմ» ՍՊԸ-ն, «Առավոտ օրաթերթ» ՍՊԸ-ն եւ լրագրող Անժելա Թովմասյանը։   

Հայցը վարույթ է ընդունվել 2013թ. սեպտեմբերի 2-ին: Հայցվորը վիճարկում է իր անմեղության կանխավարկածը խախտած ու դրանով իսկ իր պատիվն ու արժանապատվությունը վիրավորած տեղեկությունները, որոնք եղել են հիշյալ գրասենյակի տարածած հայտարարության մեջ եւ հրապարակվել են «Panorama.am», «Aravot.am», «Hayeli.am», ինչպես նաեւ՝ «Aysor.am» կայքերում։ Հայցապահանջն է՝ վերջին երեք կայքերի միջոցով հրապարակայնորեն ներողություն խնդրել։ 

2015 թվականին դատական նիստեր են կայացել նաեւ ապրիլի 30-ին, մայիսի 18-ին եւ մայիսի 29-ին։ Հարություն Սարգսյանը միջնորդել է, որպեսզի կասեցվի գործի քննությունը՝ պատճառաբանելով, որ իր դեմ կիրառվող օրենսդրական նորմերում առկա է հակասահմանադրական դրույթ, եւ ինքը դիմելու է Սահմանադրական դատարան:   
Հունիսի 12-ին Շիրակի մարզի ընդհանուր իրավասության դատարանը մերժեց գործի վարույթը կասեցնելու մասին դատապարտյալի միջնորդությունը։ 

Մարտի 3-ին Շիրակի մարզի ընդհանուր իրավասության դատարանում շարունակվել է Գյումրու նախկին քաղաքապետի փեսայի սպանության մեջ մեղադրվող Հարություն Սարգսյանի՝ ընդդեմ «Ցայգ» հեռուստաընկերության ներկայացրած հայցադիմումի քննությունը։  

Հիշեցնենք. Հարություն Սարգսյանը 2013թ. հունվարի 23-ին  հայցադիմում էր ներկայացրել՝ վիճարկելով «Ցայգի» «Ազդարար» լրատվական ծրագրի 2012թ. դեկտեմբերի 27-ի թողարկման ընթացքում ցուցադրված տեսանյութը, որտեղ հնչել է հետեւյալ արտահայտությունը. «...Հարություն Սարգսյանը «Մայր Հայաստան» հուշահամալիրի տարածքում առանձնակի դաժանությամբ սպանել էր Գյումրու նախկին քաղաքապետի դստեր նշանած Կարեն Եսայանին...»: Ըստ հայցվորի՝ իրեն մարդասպան անվանելով, խախտվել է անմեղության կանխավարկածը եւ վիրավորանք հասցվել իր անձին, ուստի նա պահանջում է պարտավորեցնել պատասխանողին հրապարակայնորեն ներողություն խնդրել եւ վճարել 300 000 դրամ՝ որպես փոխհատուցում վիրավորանքի եւ զրպարտության համար։

2015 թվականին դատական նիստեր են կայացել նաեւ ապրիլի 30-ին ու մայիսի 25-ին։ Հարություն Սարգսյանը միջնորդել է, որպեսզի կասեցվի գործի վարույթը՝ պատճառաբանելով, որ իր դեմ կիրառվող օրենսդրական նորմերում առկա է հակասահմանադրական դրույթ, եւ ինքը դիմելու է Սահմանադրական դատարան: Մայիսի 29-ին Շիրակի մարզի ընդհանուր իրավասության դատարանը մերժեց գործի վարույթը կասեցնելու մասին դատապարտյալի միջնորդությունը։ 

Հանրապետական եւ «Բարգավաճ Հայաստան» կուսակցությունների հակամարտության ընթացքում որոշ պատգամավորներ աչքի ընկան լրագրողների նկատմամբ ակնհայտ ագրեսիվությամբ ու անպարկեշտ վերաբերմունքով։ Օրինակները՝ ստորեւ։
Մարտ 3-ին  «Ա1+» հեռուստաընկերության թղթակից Մհեր Արշակյանը ԱԺ-ում փորձել է հարց ուղղել ԲՀԿ խմբակցությունից դուրս եկած պատգամավոր Կարո Կարապետյանին եւ իմանալ՝ արդյո՞ք նա հանդիպել է Գագիկ Ծառուկյանին խմբակցությունից դուրս գալուց հետո, Կարո Կարապետյանը պատասխանել է, թե հիվանդ է ու չի կարող պատասխանել հարցին։ Սակայն, երբ թղթակիցը կրկնել է հարցը, պատգամավորը բղավել է. «Լսի, այ տղա, ես ասում եմ չի կարելի, հարցեր ես տալիս...»։ Լրագրողի դիտարկմանը, թե «պատգամավոր եք, պատասխանեք», Կարո Կարապետյանն արձագանքել է՝ «Դավայ, դու գնա քո գործին»։ Լրագրողի հարցին, թե կարո՞ղ է մի հատ էլ խփեք, Կարո Կարապետյանն արձագանքել է. «Եթե շատ համը հանես, կարող ա»։ Իսկ մայիսի 25-ին լրագրողներին փողոցային բառապաշարով հայհոյել ու կոպտել է ԱԺ ԲՀԿ խմբակցության պատգամավոր Մելիք Մանուկյանը, որից լրագրողները փորձել էին հետաքրքրվել, թե ինչու է մանդատից հրաժարվելու դիմում ներկայացրել ԱԺ նախագահին, հետո փոշմանել ու հետ է վերցրել այն։ 

Մարտի 4-ին Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանում շարունակվեց «Իրավունք Մեդիա» ՍՊԸ-ի դեմ ռուսաստանաբնակ հայ գործարար Արամ Քոչարյանի հայցով գործի քննությունը։  Հայցվորը պահանջում էր հերքել պատիվն ու արժանապատվությունն արատավորող տեղեկությունները, ներողություն խնդրել եւ զրպարտության համար 2 միլիոն դրամ փոխհատուցում վճարել։ 

Հիշեցնենք. հայցի առիթ է հանդիսացել այն, որ «Իրավունք» թերթի 2014թ. փետրվարի 11-ի համարում, ինչպես նաեւ նույն օրը թերթի ինտերնետային կայքում հրապարակված «Թեւոսիկի եղբոր սպանության մոսկովյան վարկածի հավանական շարժառիթները» վերնագրով հոդվածում ներկայացվել են քրեական հեղինակությունների շրջանում հայտնի Կայարանցի Թեւոսիկի եղբոր սպանության վերաբերյալ մանրամասներ, եւ դրա շրջանակներում արծարծվել է Արամ Քոչարյանի հնարավոր մասնակցության հարցը: 

Այս գործով 2015 թվականին դատական նիստեր են կայացել նաեւ մարտի 19-ին եւ ապրիլի 27-ին։ Մայիսի 12-ին դատարանը հրապարակեց վճիռը, որով հայցը բավարարվեց մասնակի։ Դատարանը պարտավորեցրեց «Իրավունք Մեդիա» ՍՊ ընկերությանը «Iravunk.com» կայքում տեղադրել «Հերքում» խորագրի ներքո հետեւյալը. «11.02.2014թ. «Iravunk.com» կայքում «Թեւոսիկի եղբոր սպանության մոսկովյան վարկածի հավանական շարժառիթները» վերտառությամբ հոդվածում տեղ գտած «... հնարավոր պատվիրատուի թեման այդ վարկածով (Թեւոսիկի եղբոր սպանության) կապվում է շրջանառվող այն լուրերի հետ, համաձայն որոնց ոմն Արամ Քոչարյանը... տարիներ առաջ Թեւոսիկի հետ «չի կիսել» Մոսկվայում գտնվող ինչ-որ օղու գործարան...» արտահայտությունը չի համապատասխանում իրականությանը»: 

Դատարանը վճռեց նաեւ «Իրավունք Մեդիա» ՍՊ ընկերությունից հօգուտ Արամ Քոչարյանի բռնագանձել 500 000 դրամ`որպես զրպարտության դիմաց փոխհատուցում եւ 200 000 դրամ` որպես փաստաբանի խելամիտ վարձատրության գումար, իսկ Արամ Քոչարյանից հօգուտ «Իրավունք Մեդիա» ՍՊԸ-ի բռնագանձել 200 000 դրամ`որպես փաստաբանի խելամիտ վարձատրության գումար:

Հունիսի 10-ին «Իրավունք Մեդիա» ՍՊԸ-ն դիմել է ՀՀ վերաքննիչ քաղաքացիական դատարան։ Հունիսի 22-ին դատարանը վերադարձրել է բողոքը՝ թույլ տված խախտումները երկշաբաթյա ժամկետում վերացնելու համար։ 

Մարտի 4-ին  «Առավոտ» օրաթերթի խմբագրությունը տեղեկատվության աղբյուրը բացահայտելու վերաբերյալ նամակ է ստացել Սեւան քաղաքի թիվ 1 հիմնական դպրոցի տնօրեն, ՀՀԿ Սեւանի տարածքի կանանց խորհրդի նախագահ Աննա Նիկողոսյանի ներկայացուցիչ, փաստաբան Վահե Սեդրակյանից։ Նա նամակով առաջարկել է հրապարակայնորեն հերքել փետրվարի 20-ին հրապարակված «Դպրոցի տնօրենն առաջարկեց «հետազոտություն» անցկացնել» վերնագրով տեղեկատվությունը, ինչպես նաեւ բացահայտել այդ տեղեկատվության աղբյուրը: «Առավոտը» հրաժարվել է բացահայտել աղբյուրը՝ հղում անելով «Զանգվածային լրատվության մասին» ՀՀ օրենքին: 

Մարտի 5-ին ՀՀ վերաքննիչ քաղաքացիական  դատարանը վարույթ ընդունեց   ԱՄՆ Գլենդել քաղաքում բնակվող Նարինե Իսմայիլի Նատալիի բողոքը՝ Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի՝ Նարինե Իսմայիլի Նատալին ընդդեմ «Առավոտ» օրաթերթի հիմնադրի եւ թղթակից Ռուզան Մինասյանի, ինչպես նաեւ «Փաստինֆո» տեղեկատվական կայքի պատասխանատու «Հասարակայնության հետ կապերի հայաստանյան ասոցիացիա» ՀԿ եւ լրագրող Սոնա Մաշուրյանի գործով 2014 թ. դեկտեմբերի 19-ին կայացրած վճռի դեմ։ 

Հիշեցնենք, որ հայցվորը վիճարկում է 2013թ. մարտի 29-ին «Aravot.am» կայքում եւ «Առավոտ» թերթում զետեղված «ԿԸՀ են ուղարկվել անձնական բնույթի տեսագրություններ» վերտառությամբ հրապարակման այն հատվածը, որը պարունակում է անձնական տեղեկություններ Նարինե Իսմայիլի մասին: Հայցվորը պահանջում է պարտավորեցնել պատասխանողներին՝ հրապարակային ներողություն խնդրել, «Առավոտ» օրաթերթ ՍՊ ընկերությանը եւ Ռուզան Մինասյանին, ինչպես նաեւ «Փաստինֆո» տեղեկատվական կայքի պատասխանատու «Հասարակայնության հետ կապերի հայաստանյան ասոցիացիա» ՀԿ-ին եւ լրագրող Սոնա Մաշուրյանին՝ համապարտության կարգով վճարել փոխհատուցում 400 000-ական (ընդամենը 800 000) դրամ (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում)։

Դատական նիստերը կայացել են 2015 թ. ապրիլի 2-ին, հունիսի 18-ին։ Հունիսի 25-ին վերաքննիչ ատյանը որոշեց բողոքը մերժել եւ ընդհանուր իրավասության դատարանի 2014 թ. դեկտեմբերի 19-ին կայացրած վճիռը թողնել անփոփոխ, Նարինե Նատալիից հօգուտ ՀՀ պետական բյուջեի բռնագանձել 44 000 դրամ՝ որպես վերաքննիչ դատարանի որոշմամբ հետաձգված պետական տուրքի գումար։  

  Մարտի 7-ին Գյումրիում 40-50 «թաղային հեղինակություններ» սպառնացել ու լկտի պահվածք են դրսեւորել «100-ամյակն առանց ռեժիմի» ավտոերթի մասնակիցներին սպասող լրագրողների նկատմամբ։ Այդ անձինք մատով ցույց տալով ԶԼՄ-ների ներկայացուցիչներին՝ մեկը մյուսին հրահանգել են. «Հլը էդ պոռնիկի տեսախցիկը ձեռքից առ»: Այնուհետեւ նրանք նստել են մեքենաները ու հեռացել են։ Լրագրողների խոսքով՝ այդ անձինք պարբերաբար հայտնվել են ու սադրանքներ հրահրել:  

Մարտի 10-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը վարույթ ընդունեց «Արաբկիր» բժշկական կենտրոնի սեփականատեր, ԱԺ պատգամավոր Արա Բաբլոյանի հայցադիմումն ընդդեմ «Հրապարակ» օրաթերթի։ Դատական հայցի առիթն այդ օրաթերթում փետրվարի 12-ին տպագրված «Արաբկիր կենտրոնը՝ հեպատիտ C-ի ավելի «բարենպաստ» օջախ» վերնագրով հոդվածն է, որում ներկայացված է բժշկական կենտրոնում բուժված մարդկանց բողոքն այն մասին, որ այստեղ բուժվելուց հետո մեկնել են Բելգիա եւ այնտեղ պարզել, որ հեպատիտ C-ի վարակակիր են: Նրանց ենթադրությամբ, այդ վարակն իրենց է փոխանցվել «Արաբկիր» ԲԿ-ում:   

Հայցվորը պահանջում է հերքել պատիվն ու արժանապատվությունն արատավորող տեղեկությունները, վճարել փոխհատուցում 2 միլիոն դրամ։  

Այս գործով նախնական դատական նիստը կայացել է մայիսի 26-ին։ Հաջորդ նիստը նշանակվել է սեպտեմբերի 7-ին։ 

Մարտի 15-ին Կոտայքի մարզի Աղավնաձոր եւ Բջնի համայնքների ղեկավարների ընտրությունների ընթացքում ընտրատեղամասերում այլ լրատվամիջոցների վկայականներով կեղծ «լրագրողներ» են եղել, սակայն ոչ ոք չի ստուգել նրանց ով լինելը։ Միեւնույն ժամանակ «Աբովյան» հեռուստաընկերության օպերատորի վկայականում առկա տպագրական վրիպակի պատճառով տեղամասային ընտրական հանձնաժողովի նախագահը թույլ չի տվել նրան աշխատել ներսում։ 

Մարտի 16-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանը մերժեց լրագրող, «Ժառանգություն» կուսակցության վարչության անդամ Հրայր Մանուկյանի եւ կուսակցության փոխնախագահ Արմեն Մարտիրոսյանի ներկայացուցիչներ Հարություն Բաղդասարյանի ու Ռոբերտ Ռեւազյանի բողոքը՝ ընդդեմ ՀՀ դատախազության անգործության:

Հիշեցնենք, որ 2014 թ. հուլիսի 8-ին Հրայր Մանուկյանը ՀՀ գլխավոր դատախազ Գեւորգ Կոստանյանին ներկայացրեց հաղորդում հանցագործության մասին: «2014թ. հունիսին Վլադ Հակոբյանը, ներկայանալով որպես ՀՀ ԱԱԾ աշխատակից, ինձ՝ Հրայր Մանուկյանիս, առաջարկեց համագործակցել ԱԱԾ-ի հետ», - մասնավորապես նշված էր լրագրողի դիմումի մեջ։ Վլադ Հակոբյանը սպառնացել է Հրայր Մանուկյանին, երբ նա հրաժարվել է ԱԱԾ-ի հետ համագործակցելու առաջարկից: 2014 թ. հուլիսի 18-ին ՀՀ դատախազության ազգային անվտանգության եւ կիբերհանցագործությունների գործերով վարչության պետի տեղակալը Հրայր Մանուկյանին գրությամբ տեղեկացրել է, որ վերջինիս հաղորդումը հանցագործության հատկանիշներ չի պարունակում: 2014 թ. օգոստոսի 21-ին Մանուկյանը բողոք է ներկայացրել Կենտրոն եւ Նորք-Մարաշ վարչական շրջանների ընդհանուր իրավասության դատարան՝ նշելով, որ ՀՀ դատախազությունն անգործություն է դրսեւորում՝ հանցագործության մասին հողորդման հիման վրա քրեական գործ չհարուցելով:

Քանի որ 2015 թվականի մարտի 16-ին ընդհանուր իրավասության դատարանը մերժեց բողոքը, Հրայր Մանուկյանի փաստաբան Ռոբերտ Ռեւազյանը ապրիլի 2-ին ՀՀ վերաքննիչ դատարանում բողոքարկեց առաջին ատյանի վճիռը։ Մայիսի 14-ին վերաքննիչ ատյանը մերժեց բողոքը։ Հունիսի 5-ին Հրայր Մանուկյանի փաստաբանը բողոք ներկայացրեց ՀՀ վճռաբեկ դատարան։ 
Մարտի 17-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց «Մ. Գեւորգյան» ՍՊ ընկերությունն ընդդեմ «Առավոտ օրաթերթ» ՍՊԸ-ի եւ նրա թղթակից Նելլի Բաբայանի գործով հերթական նախնական դատական նիստը։ 

Հիշեցնենք, որ դատական վեճի առիթ է դարձել «Առավոտ» օրաթերթի 2014 թ. օգոստոսի 21-ի համարում տպագրված «Գետնանցում-մոթել» վերնագրով լուրը եւ «Գետնանցումը՝ նաեւ մարմնավաճառների աշխատավայր» հոդվածը: Հայցվոր «Մ. Գեւորգյան» ՍՊԸ-ի տնօրեն Սոկրատ Գրիգորյանը պահանջում է 3 միլիոն դրամի փոխհատուցում ընկերության գործարար համբավն արատավորող զրպարտության համար:

2015թ. այս գործով դատական նիստ է կայացել նաեւ հունիսի 2-ին։ Հաջորդ նիստը նշանակվել է սեպտեմբերի 15-ին։

Մարտի 23-ին Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց Իրանի քաղաքացի Ռոմիկ Դանիալն ընդդեմ «Իրավունք» թերթի եւ խմբագիր Հովհաննես Գալաջյանի գործով հերթական դատական նիստը։ Նկատենք, որ այս հայցում պատասխանողը ոչ թե ԶԼՄ-ի հիմնադիրն է, ինչպես պահանջում է օրենքը, այլ հենց ԶԼՄ-ն, որը իրավաբանական անձ չէ։ 

Հիշեցնենք. այս հայցը դատարան է ներկայացվել 2014թ. հունիսի 20-ին։ Հայցվորը պահանջում է հերքել 2014 թվականի մայիսի 17-ին «Իրավունք» թերթում հրապարակված «Նրանք սպասարկում են միջազգային համասեռամոլ լոբբինգի շահերը. ազգի եւ պետության թշնամիների սեւ ցուցակը» հոդվածում պատիվն ու արժանապատվությունը արատավորող տեղեկությունները եւ հրապարակային ներողություն խնդրել հասցված վիրավորանքի համար: Նյութական փոխհատուցման պահանջ ներկայացված չէ։ 

2015 թվականին այս գործով դատական նիստեր կայացան նաեւ ապրիլի 29-ին, հունիսի 10-ին, 12-ին եւ 16-ին։ Վճռի հրապարակման օր է նշանակվել հուլիսի 1-ը։  

Մարտի 24-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ Վահան Հարությունյանն ընդդեմ «Newsbook.am» լրատվական գործակալության հայցով հերթական դատական նիստը: 

Հիշեցնենք, որ հայցի առիթը նշված կայքում 2014թ. մայիսի 7-ի հրապարակումն է՝ «Եվս մեկ «քցված» գործարար. շրջանառվում է նախարարի եղբոր անունը» վերնագրով: Այս գործով առաջին դատական նիստը կայացել է անցած տարվա սեպտեմբերի 26-ին։ Հայցվորը պահանջում է փոխհատուցում պատվին, արժանապատվությանը եւ գործարար համբավին հասցված վնասի համար:

2015 թվականին դատական նիստ է կայացել նաեւ մայիսի 29-ին։ Հաջորդ նիստը նշանակվել է հուլիսի 17-ին։ 

Մարտի 26-ին ՀՀ վերաքննիչ քաղաքացիական դատարանը մերժեց Երեւանի Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանի 2014 թ. նոյեմբերի 28-ին կայացրած՝ Նարինե Սարգսյանն ու Հրանտ Սուվարյանն ընդդեմ Սուսաննա Դավթյանի եւ Լեմբերիկ Խաչատրյանի գործով վճռի դեմ պատասխանողների բողոքը։ Գործով երրորդ անձ է ներգրավված «Առավոտ օրաթերթ» ՍՊԸ-ն: 

Հիշեցնենք, որ հայցվորներից Նարինե Սարգսյանը նախկին վարչապետ Տիգրան Սարգսյանի դուստրն է, իսկ Հրանտ Սուվարյանը՝ խնամին, վերջինս զբաղեցնում է ՀՀ Կենտրոնական բանկի ֆինանսական վերահսկողության վարչության պետի պաշտոնը։ Հայցի առիթ էին հանդիսացել «Aravot.am»-ի 2014 թ. փետրվարի 7-ի «ՀՀ վարչապետի դուստրն ու խնամին տիրացել են իմ ունեցվածքին» եւ «Առավոտ» օրաթերթի փետրվարի 8-ի համարի «Վարչապետի խնամին հողատարա՞ծք է խլել» հրապարակումները։ Հայցապահանջը՝ պատվին, արժանապատվությանը պատճառված վնասի փոխհատուցումն էր։

2014թ. նոյեմբերի 28-ին դատարանը վճռեց հայցը բավարարել մասնակի. Սուսաննա Դավթյանին եւ Լեմբերիկ Խաչատրյանին դատարանը պարտավորեցրեց «Առավոտ» օրաթերթի եւ «Aravot.am» կայքի միջոցով հերքել տարածված տեղեկատվությունը եւ հերքման տեքստը հրապարակել օրաթերթում:

Պատասխանողները այս վճռի դեմ բողոք ներկայացրին վերադաս դատական ատյան, սակայն Վերաքննիչ քաղաքացիական դատարանը 2015թ. մարտի 26-ին մերժեց այն։

Ապրիլի 29-ին Սուսաննա Դավթյանը եւ Լեմբերիկ Խաչատրյանը վճռաբեկ բողոք են ներկայացրել։ Մայիսի 20-ին Վճռաբեկ դատարանը որոշեց բողոքի վարույթ ընդունելը մերժել:

Մարտի 30–ին  Լոռու մարզի Մոտկորի տարածաշրջանի անտառապետ Թովմաս Մաթեւոսյանի սպանության գործով դատական նիստի ժամանակ Լոռու մարզի ընդհանուր իրավասության դատարանի դատավոր Աղասի Մկոյանը խոչընդոտել է լրագրող Ադրինե Թորոսյանի մասնագիտական գործունեությունը. թեեւ դատավարական կողմերը տվել են համաձայնությունը, դատավորը լրագրողին արգելել է տեսաձայնագրել նիստը, բղավել է լրագրողի վրա եւ հրաժարվել որեւէ կերպ հիմնավորել իր պահանջը։  
ՀՀ դատավորների ընդհանուր ժողովի էթիկայի եւ կարգապահական հարցերի հանձնաժողովը քննարկել եւ գնահատական է տվել դատավոր Աղասի Մկոյանի վարքագծին` եզրակացնելով, որ նա խախտել է վարքագծի կանոնների 11-րդ պահանջը` լրագրող Ադրինե Թորոսյանի նկատմամբ դրսեւորելով անզուսպ պահվածք։  Հանձնաժողովը կարգապահական վարույթ չի հարուցել դատավորի նկատմամբ եւ սահմանափակվել է հարցի քննարկմամբ։ 
Ապրիլի 11-ին Գյումրիի Սուրբ Աստվածածին (Յոեւ Վերք) եկեղեցու մուտքի մոտ ՀՀ ոստիկանության պարեկային ծառայության աշխատակիցները խոչընդոտել են լրագրողների աշխատանքը, գոցել եկեղեցու դռները՝ դուրս հանելով լրատվամիջոցների աշխատակիցներին, որոնք այստեղ էին ամերիկյան հեռուստաաստղ Քիմ Քարդաշյանի ու նրա հարազատների՝ Գյումրի կատարած այցը լուսաբանելու համար։ Քարդաշյանների`եկեղեցի մտնելուց անմիջապես հետո դռները փակվել են։ ԶԼՄ-ների ներկայացուցիչների մի մասը հասցրել է մուտք գործել եկեղեցի, մյուս մասը՝ ոչ։  

Տեղի «Ցայգ» հեռուստաընկերության թղթակից Նազելի Էլբակյանը եւ «Առավոտ» օրաթերթի Գյումրիի թղթակից Նունե Արեւշատյանը, ում ոստիկանները եւ անվտանգության աշխատակիցները հրմշտել էին ու դուրս հանել եկեղեցուց, ԽԱՊԿ-ի հետ զրույցում նշեցին, որ կարողացել են եկեղեցի մտնել միայն այն դեպքում, երբ միջամտել է Շիրակի թեմի առաջնորդ Միքայել եպիսկոպոս Աջապահյանը՝ պահանջելով արագ բացել դռները։

Ապրիլի 28-ին «Առինջ մոլ» տոնավաճառի բացման ժամանակ «Ազատություն» ռադիոկայանի թղթակիցը ԱԺ պատգամավոր Գագիկ Ծառուկյանից հետաքրքրվել է, թե ի՞նչը ստիպեց նրան հեռանալ քաղաքականությունից՝ հազարավոր կուսակցականներին թողնելով անորոշության մեջ։ Հարցից Գագիկ Ծառուկյանը զայրացել է՝ ասելով, թե ինքը քաղաքականության էջը փակել է։ «Եթե քո պես լրագրողներ չլինեին, որ լիարժեք աշխատանքը ճիշտ գնահատեին, այդպես չէր լինի: Հասկանալի՞ է, թե՞ ոչ: Ես ո՛չ անձնական շահ եմ ունեցել․․․ բոլորն էլ գիտեն․․․ ուզեցել եմ օգտակար լինել, լավ լինել երկրի համար, զարգացման համար, իմ ժողովրդի համար, բայց ձեր պես լրագրողները, որ լուն դավա են սարքում եւ սխալ բաներ են գրում, դրա համար էլ այդպես ա լինում: Հարցը պահի քեզ, կտանես՝ ուրիշի կտաս, քո էն քաղաքական կարկառուն գործիչներին կտաս»:  

Ապրիլի 30-ին Արաբկիր եւ Քանաքեռ-Զեյթուն վարչական շրջանների ընդհանուր իրավասության դատարանը վարույթ ընդունեց ՀՀ նախկին վարչապետ, այժմ ԱՄՆ-ում Հայաստանի դեսպան Տիգրան Սարգսյանի հայցն ընդդեմ գործարար Փայլակ Հայրապետյանի՝ զրպարտություն հանդիսացող տվյալները հերքելու եւ 1 միլիոն դրամ բռնագանձելու պահանջով։ Գործով երրորդ անձ է ներգրավված ֆոտոլրագրող Գագիկ Շամշյանը:  

Ըստ հայցադիմումի` Փայլակ Հայրապետյանը 2015թ. մարտի 24-ին «Shamshyan.com» լրատվամիջոցում Տիգրան Սարգսյանի վերաբերյալ իրականությանը չհամապատասխանող տեղեկություններով զրպարտչական հայտարարություն է արել։ Մասնավորապես` նշվել է, որ «Տիգրան Սարգսյանը պետք է գա քննություն տա ու պարզաբանի 7 մլն եւ 500 000 դոլարը, որ իր հաշվին նստել է, այդ գումարներն ի՞նչ է արել…»: 

Հունիսի 9-ին տեղի ունեցավ նախնական դատական նիստը: Դատարան չի ներկայացել երրորդ անձ ճանաչված Գագիկ Շամշյանը. ուղարկված ծանուցման ծրարը վերադարձվել է դատարան: Փայլակ Հայրապետյանի ներկայացուցիչ Գրիշա Բալասանյանը միջնորդել է հետաձգել դատական նիստը` նշելով, որ երրորդ անձի մասնակցությունը շատ կարեւոր է այս գործում, քանի որ վիճարկվում է հարցազրույցը, որը հրապարակվել է հենց այդ լրատվամիջոցում: Հաջորդ դատական նիստը նշանակվել է հուլիսի 15-ին: 

Մայիսի 4-ին ԱԺ խորհրդարանական լսումներից հետո Սյունիքի մարզպետ Սուրիկ Խաչատրյանը ագրեսիվ պահվածք է դրսեւորել լրագրողների նկատմամբ։ «Ազատություն» ռադիոկայանի թղթակցի՝ Ժիրայր Սեֆիլյանի ձերբակալության վերաբերյալ հարցին Խաչատրյանը պատասխանել է, թե տեղյակ չէ, ինչի համար են մեղադրում Սեֆիլյանին։ Երբ լրագրողը ներկայացրել է պատճառը ու հարցն այլ կերպ ձեւակերպել՝ կարո՞ղ էր արդյոք Սեֆիլյանը զանգվածային անկարգություն անել, Սուրիկ Խաչատրյանը զայրացել է, ագրեսիվաբար մոտեցել լրագրողին ու ասել՝ «Արա, ինչ ես ուզում, հեռու գնա ստեղից...»։  

Մայիսի 5-ին խորհրդարանում` Մարդու իրավունքների պաշտպանության հանձնաժողովում, Մարդու իրավունքների պաշտպանի 2014 թվականի հաշվետվության քննարկման ընթացքում ՀՀ ոստիկանության իրավաբանական վարչության պետ Մերուժան Հակոբյանը հայտարարել է, որ պատրաստվում է նախագիծ, որի համաձայն՝ հանրահավաքների, ցույցերի ժամանակ նախատեսվում է հավատարմագրել լրագրողներին: Ըստ նրա՝ նախագծում հստակ նշված են լինելու լրագրողներին տարբերակող ատրիբուտները`հատուկ բաճկոններ, բեյջեր եւ այլն։

ԽԱՊԿ-ի գնահատմամբ՝ այս տեսակի հավատարմագրումը լրագրողական աշխատանքի անհիմն սահմանափակում է։

Մայիսի 8-ին Երեւանի «Եռաբլուր» պանթեոնում Շուշիի ազատագրման օրվա կապակցությամբ կազմակերպած միջոցառումից առաջ Ռազմական ոստիկանության ներկայացուցիչները սկսել են վիճել լրագրողների հետ՝ նրանց թելադրել՝ որտեղից լուսաբանեն միջոցառումը, որ կողմում կանգնեն։ Այնուհետեւ կարգադրիչներից մեկը հայտարարել է, թե լրագրողներն իրենց հագուկապով միջոցառման տեսքը գցում են։ «Գեղեցիկ չի, սա զինվորական ծառայություն է: Նորմալ շարված ենք, եկել եք ջինսով, ես շատ գիտեմ ինչով՝ գեղեցիկ չի՛»: Լրագրողների դիտարկմանը, թե իրենք էլ են գեղեցիկ հագնված, կարգադրիչները պատասխանել են՝ «Դա՝ ձեր կարծիքով»: 

Մայիսի 9-ին Հայրենական մեծ պատերազմում տարած հաղթանակի 70-րդ տարեդարձի առթիվ Երեւանի «Հաղթանակ» զբոսայգում կազմակերպված միջոցառման ժամանակ լրագրողները ՀՀ ոստիկանապետ Վլադիմիր Գասպարյանից հետաքրքրվել են՝ ի՞նչ է նա մտածում փոխոստիկանապետ Լյովա Երանոսյանի՝ մուրացող կնոջը հասցրած «դեռ չես սատկել» վիրավորանքի մասին, ինչին ոստիկանապետը պատասխանել է, թե հաճախ լրագրողներն են թեժացնում նման իրավիճակները: Այնուհետեւ հորդորել է. «Գրելուց առաջ մի պահ մտածեք՝ արժի՞ թեժացնել դա, թե՞ ավելի արդյունավետ լուծում կարելի է տալ: Լավ, մի բան թույլ տվեց, հիմարություն թույլ տվեց, աշխարհը շու՞ռ տվեցին... Նման սայթաքումներ կարող են ունենալ բոլորը»: 

Մայիսի 18-ին Ազգային ժողովի միջանցքում «Ժառանգություն» խմբակցության պատգամավոր Զարուհի Փոստանջյանի եւ հանրապետական պատգամավոր, գեներալ Սեյրան Սարոյանի միջեւ բռնկված վեճի ժամանակ վերջինս Զարուհի Փոստանջյանին վիրավորելուց հետո անցել է լրագրողներին։ Սկսել է գոռգռալ ու նախատել նրանց՝ ասելով, թե էլ խնդիր չկա՞, որ Սուրիկ Խաչատրյանի մասին են գրում։ «Էլ բանուգործ չունե՞ք, սաղ օրը՝ Սուրիկ-Սուրիկ: Ավել պակաս ինչ ասես խոսում եք, զզվցրիք ձեր Սուրիկով, բոլա մարդու կյանքն ուտեք, ընգել եք էդ մարդու հետեւից, ի՞նչ ա ձեր սաղի ուզածը»: 

Մայիսի 20-ին Գյումրի այցելած ՀՀ ոստիկանապետ Վլադիմիր Գասպարյանից լրագրողները հետաքրքրվել են, թե չի՞ կարծում, որ գողական մտածելակերպով մարդիկ կան նաեւ իշխանության մեջ (այս հարցը ծագել է ոստիկանապետի արտահայտած այն մտքի համատեքստում, թե հասարակության շրջանում առկա գողական մտածելակերպի դեմը պետք է առնել)։ «Ինչ է՝ ձեր մոտ կաշառակեր եւ սրիկա լրագրող չկա՞, ուզում եք 15 րոպեում մի դյուժին հանեմ դատարանի առաջ», - սպառնացել է Վլադիմիր Գասպարյանը։  

Մայիսի 25-ին «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանը, ով ՀՀ պաշտպանության նախարար Սեյրան Օհանյանի կինն է, հայցադիմում է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան՝ ընդդեմ «Հրապարակ» օրաթերթի հիմնադրի։  

Հայցապահանջի առիթ են դարձել օրաթերթում մայիսի 21-ին հրապարակված «Հանրությունն ուզում է իմանալ» վերտառությամբ հոդվածը, որտեղ պաշտպանության նախարար Սեյրան Օհանյանի տիկնոջ անունը կապվում է գործարար Փայլակ Հայրապետյանի որդու՝ Հովիկ Հայրապետյանի մահվան հետ։ Մասնավորապես, հոդվածում նշվում է, թե Ռուզաննա Խաչատրյանը տարիներ առաջ վարել է իր մտերիմ ընկերոջ մեքենան եւ ջախջախել այն, դառնալով վերջինիս մահվան պատճառը:

Մինչ դատարան դիմելը՝ մայիսի 23-ին Ռուզաննա Խաչատրյանը դիմել է «Հրապարակ» օրաթերթին՝ պահանջելով հերքել այդ հոդվածում նշված տեղեկությունները: Նույն օրը «Hraparak.am» կայքում հրապարակվել է երկրորդ հոդվածը՝ «Հանրությունն ուզում է իմանալ-2», որով լրատվամիջոցը չի պատասխանել Ռուզաննա Խաչատրյանի՝ «Հրապարակ» օրաթերթին ուղղված հերքման պահանջին, այլ հղում է արել «Hzham.am» կայքին, որում հրապարակված հոդվածի տվյալներն օգտագործելով է հրապարակվել  «Հանրությունն ուզում է իմանալ» վերտառությամբ հոդվածը։

Այս հրապարակումը Ռուզաննա Խաչատրյանը դիտարկել է որպես պատասխանի մերժում եւ դիմել է դատարան: Հայցվորը պահանջում է հերքել պատիվն ու արժանապատվությունը արատավորող տեղեկություններն ու իրավունքը խախտող փաստացի անճշտությունները, հրապարակել պատասխանը։ Դրամական փոխհատուցում լրատվամիջոցից հայցվորը չի պահանջում։ 

Մայիսի 29-ին հայցադիմումն ընդունվել է վարույթ։ Առաջին դատական նիստը նշանակվել է հուլիսի 1-ին։ 

Մայիսի 31-ին Արտաշատում Սուրբ Հովհաննես եկեղեցու բացման արարողության ժամանակ «Fnews.am»-ի թղթակից Գայանե Զարգարյանը ԱԺ պատգամավոր Առաքել Մովսիսյանից հետաքրքրվել է, թե ինչ է նա մտածում ՀՀ պաշտպանության նախարար Սեյրան Օհանյանի ու նրա տիկնոջ մասին մամուլում տեղ գտած հրապարակումների մասին։ Առաքել Մովսիսյանն անբարոյականություն է համարել նման հրապարակումները, գռեհիկ ու անպարկեշտ արտահայտություններ ասել այդ տեղեկությունները տարածողների հասցեին, մասնավորապես հայտարարելով՝ « ... այդ սրիկաների պապաներին պետք է ճարվի եւ գլխատվի… որ բռնեցինք, ուղղակի բռնաբարվելու են»:
Հունիսի 2-ին «Զինվորական բժիշկների հայկական ասոցիացիայի» ՀԿ նախագահ Ռուզաննա Խաչատրյանը, ով ՀՀ պաշտպանության նախարար Սեյրան Օհանյանի կինն է, հայցադիմում է ներկայացրել Երեւանի Էրեբունի եւ Նուբարաշեն վարչական շրջանների ընդհանուր իրավասության դատարան՝ ընդդեմ Աննա Գեւորգյան ԱՁ-ի եւ լրագրող Ալիս Խեչոյանի՝ պատվի եւ արժանապատվության պաշտպանության պահանջի մասին։ 

Հայցապահանջի առիթ է դարձել «Hzham.am» կայքում մայիսի 13-ին  հրապարակված «Ֆրանսիայում սեփական հիվանդանոց է գնել» վերտառությամբ հոդվածը, որում նշվում է. «ՀՀ ՊՆ մեր հավաստի լրատուների փոխանցմամբ` ՀՀ առողջապահության նախարարի խորհրդական «Ռազմական բժիշկներ» ՀԿ նախագահ Ռուզաննա Խաչատրյանը վերջերս Ֆրանսիայում մասնավոր հիվանդանոց է գնել: Ավելորդ է արդեն հարցնել, թե Սեյրան Օհանյանի կինն այդ ի՞նչ գումարներով է Եվրոպայում հիվանդանոց գնում: Նույն լրատուի փոխանցմամբ, Սեյրան Օհանյանի տիկինը նստում է փոխնախարարի աշխատասենյակում ու նախարարության գեներալների, վարչության պետերի առջեւ խնդիր է դնում ամսվա կտրվածքով խոշոր չափի գումարներ մուծել իրեն»։ 

Հայցվորը պահանջում է հերքել պատիվն ու արժանապատվությունը արատավորող, զրպարտող տեղեկությունները, «Hzham.am» կայքում հրապարակել իր պատասխանը, ինչպես նաեւ կայքից հեռացնել հայցի առիթ դարձած «Ֆրանսիայում սեփական հիվանդանոց է գնել» հոդվածը։ Ռուզաննա Խաչատրյանը պահանջում է նաեւ 200 000 դրամ՝ որպես փոխհատուցում զրպարտության համար:

Հայցվորի ներկայացուցիչ Կարեն Մեժլումյանը միջնորդել է ձեռնարկել հայցի ապահովման միջոցներ, սակայն դատարանը որոշել է այդ միջնորդությունը մերժել։ 

Այս գործով առաջին դատական նիստը նշանակվել է հուլիսի 13-ին։ 

Հունիսի 3-ին ՀՀ արտգործնախարար Էդվարդ Նալբանդյանի եւ ԵԱՀԿ գործող նախագահ, Սերբիայի առաջին փոխվարչապետ, ԱԳ նախարար Իվիցա Դաչիչի հետ համատեղ մամուլի ասուլիսի ընթացքում միջադեպ է տեղի ունեցել ՀՀ ԱԳ նախարարի մամուլի խոսնակ Տիգրան Բալայանի եւ «ԳԱԼԱ» հեռուստաընկերության լրագրող Փայլակ Ֆահրադյանի միջեւ: Հարց տալու համար լրագրողը մի քանի անգամ դիմել է Տիգրան Բալայանին, սակայն խոսնակը հրաժարվել է հարցի իրավունք տալ նրան։ Տիգրան Բալայանը նշել է, թե լրագրողը հարց տալու իրավունք չունի, այնուհետեւ սպառնացել է նրան՝ ասելով. «Դու այլեւս այստեղ չես մտնելու, ես կարող եմ զրկել քեզ հավատարմագրումից, ես իմ իրավունքները լավ եմ ճանաչում»:   

Հունիսի 4-ին անկախ լրագրող Ադրինե Թորոսյանը հայց է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարան` ընդդեմ թատերագետ Լեւոն Մութաֆյանի։ Հայցապահանջն է՝ վիրավորանքի համար հրապարակայնորեն ներողություն խնդրել եւ պատճառված բարոյական վնասը փոխհատուցել:

Հայցի առիթը Ֆեյսբուք սոցիալական ցանցում արված Լեւոն Մութաֆյանի մեկնաբանություններն են. «Տարիներ շարունակ մարդկային կերպարը կորցրած այս տականքը զրպարտում էր, կեղծիքներ տարածում, ստում... », «Հրապարակ»-ը (թերթը - ԽԱՊԿ) գուրգուրում եւ փայփայում էր մի տականքի, որն էժանագին քայլերի էր դիմում, կատարում ստոր պատվերներ», «մի՞թե մեր խոսքերը բավական չէին, որպեսզի խմբագրությունը հասկանար, որ գործ ունի լրագրություն մտած հոգով անբարո մարդու հետ», «պարզապես Ադրինեն առավել լկտի ու ցինիկ է» եւ այլն:
Հայցվորը պահանջում է Ֆեյսբուք սոցիալական ցանցի իր՝ Լեւոն Մութաֆյան օգտատիրոջ անունով, նաեւ «Հրապարակ» թերթի ֆեյսբուքյան էջով ներողություն խնդրել արժանապատվությունը նվաստացնող արտահայտությունների համար եւ որպես բարոյական փոխհատուցում վճարել 1 մլն դրամ: 
Հունիսի 4-ին դատարանը վարույթ է ընդունել Ադրինե Թորոսյանի հայցադիմումը։ Նախնական դատական նիստը նշանակվել է հոկտեմբերի 1-ին։ 
Հունիսի 7-ին Աբովյան քաղաքում քաղաքապետի արտահերթ ընտրությունների ժամանակ խոչընդոտվել է «1in.am» լրատվական կայքի նկարահանող խմբի՝ Գոռ Հովհաննիսյանի, Անի Գեւորգյանի եւ «Newsbook.am» լրատվական կայքի թղթակից Նաիրա Հարությունյանի աշխատանքը։ Նրանք նկարել են Աբովյանի 28/17 ընտրատեղամասին հարող տարածքում կայանած մի շարք մեքենաները եւ մարդկային կուտակումը, «Բարգավաճ Հայաստան» կուսակցության նախկին առաջնորդ, ԱԺ պատգամավոր Գագիկ Ծառուկյանի թիկնապահներին։  

Տեսնելով, որ լրատվամիջոցների աշխատակիցները նկարում են իրենց, այդ անձինք մոտեցել են եւ պահանջել դադարեցնել նկարահանումը։ Սակայն լրագրողները չեն ենթարկվել պահանջին, ինչը վրդովվեցրել է թիկնապահներին, եւ նրանք սկսել են սպառնալ. «Եթե նկարեք, ձեր համար լավ չի լինի, պրոբլեմներ կունենաք, այստեղից չեք կարող գնալ, սա ձեր վերջին օրը կլինի»։ Տարածքում ծառայություն իրականացնող ոստիկանները սկսել են միջամտել միայն այն ժամանակ, երբ իրավիճակն ավելի է լարվել։ 

Հունիսի 9-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում կայացավ «Հայհիդրոէներգանախագիծ» ինստիտուտի տնօրենների խորհրդի նախագահ Սենիկ Ջուլհակյանն ընդդեմ Հայաստանի քաղաքագետների միության նախագահ Հմայակ Հովհաննիսյանի (3-րդ անձ են ներգրավված «Հրապարակ օրաթերթ» ՍՊԸ-ն եւ «ՆՏ հոլդինգ» ՍՊԸ-ն) գործով նախնական դատական նիստը։ Հայցի առիթ էր հանդիսացել 2014 թ. դեկտեմբերի 9-ին «Նոյյան տապան» լրատվական կայքում հրապարակված եւ դեկտեմբերի 10-ին  «Հրապարակ» օրաթերթում տպագրված Հմայակ Հովհաննիսյանի բաց նամակը՝ «Սենիկ Ջուլհակյանն իշխանություններից ստացել է Քաղաքագետների միության տարածքը խլելու «դաբրոն»» վերնագրով:  
Հիշեցնենք, որ այս հայցադիմումը վարույթ է ընդունվել 2014 թ. դեկտեմբերի 22-ին։ Այն պահանջում է պարտավորեցնել պատասխանողին ներողություն խնդրել պատիվը, արժանապատվությունը եւ գործարար համբավը վիրավորանքի ձեւով արատավորող արտահայտությունների համար եւ հերքել զրպարտիչ տեղեկությունները։

Հաջորդ դատական նիստը նշանակվել է օգոստոսի 6-ին։ 

Հունիսի 16-ին ԱԺ արտահերթ նստաշրջանից առաջ լրագրողները ՀՀԿ-ական պատգամավոր, գեներալ Մանվել Գրիգորյանից հետաքրքրվել են՝ արդյոք Մովսես Հակոբյանին ՀՀ ԶՈՒ գլխավոր շտաբի պետի տեղակալ նշանակելը Սեյրան Օհանյան- Յուրի Խաչատուրով հայտնի հակամարտության համատեքստում չէ։ Մանվել Գրիգորյանն արձագանքել է. «Չկա տենց բան, չկա հակամարտություն, մեր հակամարտությունը միայն թուրքերի հետ է: Հո դուք ֆաշիստ չե՞ք»:  

Հունիսի 26-ին Երեւանի Բաղրամյանի պողոտայում մի կին վիրավորական խոսքեր է ասել «Առավոտ»-ի թղթակից Հռիփսիմե Ջեբեջյանին։ Լրագրողը նշված վայր է գնացել՝ լուսաբանելու պողոտայում իրականացվող նստացույցը։ Կինը բղավել է ակտիվիստների վրա, նկատելով, որ լրագրողը նկարում է այդ ամենը՝ բղավել է նաեւ նրա վրա. «Մի նկարի, հիմար, ոչխար»: Այնուհետեւ կինը հարձակվել եւ փորձել է խլել Ջեբեջյանի տեսախցիկը, հարվածել տեսախցիկին: Ակտիվիստներին հաջողվել է կնոջը հեռացնել պողոտայից։ 

Հունիսի 28-ին ոստիկանները խոչընդոտել են «Mamul.am» լրատվական կայքի  թղթակից Կատարինա Այդինյանի մասնագիտական գործունեությունը։ Լրագրողը նախ փորձել է Երեւանի Դեմիրճյանի փողոցից գնալ Բաղրամյանի պողոտա, սակայն ոստիկանները թույլ չեն տվել։ Հետո նա փորձել է շրջանցել Չեխովի անվան դպրոցը եւ հարակից փողոցով մուտք գործել պողոտա, սակայն ոստիկանները կրկին թույլ չեն տվել։ 

«Mamul.am»-ի թղթակիցը փորձել է հենց այդ հատվածից լուսանկարել  Բաղրամյանի պողոտայում հավաքված ցուցարարներին ու ոստիկաններին, սակայն վերջինները խլել են ֆոտոխցիկը լրագրողի ձեռքից եւ արգելել նկարել։  

Ստուգելով եւ տեսնելով, որ ֆոտոխցիկի մեջ դեռ ոչ մի լուսանկար չկա, այն վերադարձրել են ու կարգադրել այեւս չլուսանկարել: 
Լրագրողի՝ լուսանկարելու հետագա փորձերը եւս անհաջողությամբ են ավարտվել։ Ոստիկանները այդ խոչընդոտումը պատճառաբանել են, թե հրամանը բոլորի համար է, մուտքը Բաղրամյանի պողոտա արգելված է։   

Հունիսի 28-ին Բաղրամյանի պողոտայում շարունակվող ցույցի ժամանակ ոստիկանապետ Վլադիմիր Գասպարյանն անհարգալից վերաբերմունք է դրսեւորել լրագրողների նկատմամբ։ Երբ ոստիկանապետը հայտարարել է, թե Բաղրամյանի պողոտայում մնացողները կմաքրվեն, «Հրապարակ» օրաթերթի լրագրող Վահե Մակարյանը հետաքրքվել է՝ արդյոք դա նման կլինի հունիսի 23-ի՝ ոստիկանների կիրառած գործողություններին։ «Մի քիչ ավելի խիստ կլինի», - պատասխանել է Վլադիմիր Գասպարյանը ու փորձել հեռանալ։ «Արդյոք դա սպառնալի՞ք է», - լրագրողի այս հարցը զայրացրել է ոստիկանապետին։ Նա հետ է եկել ու բղավել լրագրողի վրա. «Լսի, էս երկրի համար մի բան արա գոնե, ապրածդ կյանքը.. լեզուդ շաղ տալով չի, չքվիր աչքիցս... հորթի նման…»։   

Հունիսի 29-ին «ArmFootball.com» կայքի թղթակցին թույլ չեն տվել մասնակցել «Փյունիկ» ֆուտբոլային թիմի գլխավոր մարզիչ Սարգիս Հովսեփյանի հրավիրած ասուլիսին։ «Փյունիկի» ներկայացուցիչը լրագրողին հայտնել է, որ ակումբը կայքին չի հավատարմագրել առաջիկա հանդիպումը լուսաբանելու համար, քանի որ չի ցանկանում աշխատել «ArmFootball.com»-ի հետ:
3. Տեղեկություններ ստանալու եւ տարածելու իրավունքի խախտումներ

Հունվարի 12-ին  «Civilnet.am» լրատվական կայքի լրագրող Արման Սուլեյմանյանը հայցադիմում է ներկայացրել ՀՀ վարչական դատարան ՀՀ վերաքննիչ քաղաքացիական դատարանի (դատավորների) գործողությունը (անգործությունը) ոչ իրավաչափ ճանաչելու եւ տեղեկատվություն տրամադրելուն պարտավորեցնելու պահանջներով։ 

2014 թ. մայիսից Արման Սուլեյմանյանը ՀՀ վերաքննիչ քաղաքացիական դատարանում լուսաբանել է ՀՀ քաղաքացի Դավիթ Հակոբյանի վեցամյա որդու խնամակալությանը վերաբերող դռնբաց դատական նիստերը։ Որոշման հրապարակման ժամանակ դատարանն առանց որեւէ պատճառաբանության արգելել է տեսանկարահանել որոշման եզրափակիչ մասի հրապարակումը։ Լրագրողը համարել է, որ այդպիսով դատավորները խախտել են իր, ինչպես նաեւ հասարակության տեղեկատվության ազատության իրավունքը: 

Փետրվարի 20-ին Վարչական դատարանը որոշեց Արման Սուլեյմանյանի կողմից ներկայացված հայցադիմումի ընդունումը մերժել։ Մայիսի 5-ին լրագրողը այս որոշումը բողոքարկել է վերաքննության կարգով: 

Հունիսի 8-ին ՀՀ վերաքննիչ վարչական դատարանը որոշեց բողոքը մերժել։ 

Հունվարի 22-ին ՀՀ վերաքննիչ քաղաքացիական դատարանում կայացավ «Ինֆորմացիայի ազատության կենտրոն» ՀԿ-ի`Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանի «Ինֆորմացիայի ազատության կենտրոն» հասարակական կազմակերպությունն ընդդեմ ՀՀ բնապահպանության նախարարության «Բնապահպանության ծրագրերի իրականացման գրասենյակ» պետական հիմնարկի գործով 2014 թ. հոկտեմբերի 10-ին կայացրած վճռին վերաբերող բողոքի քննությունը:

Հիշեցնենք, որ 2012թ. հուլիսի 24-ին ԻԱԿ-ը հայցադիմումներ է ներկայացրել Երեւանի Կենտրոն եւ Նորք-Մարաշ վարչական շրջանների ընդհանուր իրավասության եւ ՀՀ վարչական դատարաններ՝ ընդդեմ վերոհիշյալ պետական հիմնարկի։ Վարչական դատարան ներկայացված հայցով ԻԱԿ-ը պահանջում էր 30 000 դրամի չափով տուգանել բնապահպանության նախարարության՝ տեղեկություններ չտրամադրած պատասխանատու աշխատակցին: Իսկ ընդհանուր իրավասության դատարան ներկայացված հայցապահանջն էր՝ ճանաչել «Ինֆորմացիայի ազատության կենտրոն» ՀԿ-ի տեղեկություն ստանալու իրավունքի խախտման փաստը եւ պատասխանողին պարտավորեցնել տրամադրել տեղեկություն, թե Բնապահպանական ծրագրերի իրականացման գրասենյակի աշխատակիցները՝ ըստ հաստիքների, 2011թ. որքան գումարով են պարգեւատրվել (մանրամասները՝ ԽԱՊԿ 2012 թ., 2013թ. եւ 2014 թ. տարեկան զեկույցներում, տե՛ս www.khosq.am կայքի «Զեկույցներ» բաժնում):

  
Վերաքննիչ ատյանում այս գործով դատական նիստեր տեղի ունեցան փետրվարի 19-ին, մարտի 5-ին, ապրիլի 9-ին եւ 23-ին, մայիսի 21-ին: Հունիսի 4-ին վերաքննիչ դատարանը որոշեց Կենտրոն եւ Նորք-Մարաշ վարչական շրջանների ընդհանուր իրավասության դատարանի` 2014 թ. հոկտեմբերի 10-ին կայացրած վճիռն ամբողջությամբ բեկանել եւ հաստատել կողմերի հաշտության համաձայնություն։ Ըստ այդմ՝ հայցվորն ամբողջությամբ հրաժարվում է սույն գործով իր ներկայացրած բոլոր պահանջներից, իսկ պատասխանողը պարտավորվում է գործի վարույթը կարճելու մասին դատական ակտի օրինական ուժի մեջ մտնելու օրվանից 10 (տասը) աշխատանքային օրվա ընթացքում հայցվորին տրամադրել «Բնապահպանական ծրագրերի իրականացման գրասենյակ» պետական հիմնարկի աշխատողների 2011 թվականի համար եկամուտների համեմատական տվյալների մասին տեղեկանք (առանց հիմնարկի աշխատողների անվանական տվյալները բացահայտելու տեսքով` ըստ հաստիքների):  

Փետրվարի 6-ին ՀՀ վարչական դատարանում շարունակվեց Հելսինկյան քաղաքացիական ասամբլեայի Վանաձորի գրասենյակի կողմից ՀՀ ոստիկանությանը տեղեկատվություն տրամադրելուն պարտավորեցնելու պահանջով գործի հերթական դատական նիստը։ 

Հիշեցնենք, որ ՀՔԱ Վանաձորի գրասենյակի նախագահ Արթուր Սաքունցը դիմել էր ՀՀ ոստիկանապետ Վլադիմիր Գասպարյանին՝ խնդրելով տրամադրել տեղեկատվություն, թե ՀՀ ոստիկանության ստորաբաժանումներում քանի ծառայող է աշխատում, նրանցից քանիսն են ղեկավար պաշտոնում, քանիսը՝ շարքային, քանիսն են արական սեռի, քանիսը՝ իգական: Միաժամանակ Ա. Սաքունցը խնդրել էր տեղեկությունները տրամադրել՝ ըստ կոչումների: Սակայն ՀՀ ոստիկանության շտաբի պետ Վարդան Եղիազարյանի կողմից մերժում էր ստացվել այն հիմնավորմամբ, որ անձնակազմի թվաքանակի վերաբերյալ տեղեկությունները՝ ըստ հաստիքների կամ ցուցակի, համարվում են գաղտնի:

Չստանալով հայցվող տեղեկությունները, ՀՔԱ Վանաձորի գրասենյակի ղեկավարը հայցադիմում է ներկայացրել ՀՀ վարչական դատարան՝ ՀՀ ոստիկանությանը տեղեկատվություն տրամադրելուն պարտավորեցնելու եւ ՀՀ ոստիկանության շտաբի պետ Վ. Եղիազարյանին 50 000 դրամի չափով վարչական պատասխանատվության ենթարկելու պահանջով (մանրամասները՝ ԽԱՊԿ 2014 թ. տարեկան զեկույցում, տե՛ս www.khosq.am կայքի «Զեկույցներ» բաժնում):

Փետրվարի 27-ին վարչական դատարանը հայցը մերժեց։ Վերաքննիչ բողոք չի ներկայացվել: 
Փետրվարի 14-ին Ինֆորմացիայի ազատության կենտրոնը դիմել է ՀՀ վարչական դատարան՝ Նոր Հաճնի քաղաքապետարանին տեղեկատվություն տրամադրելուն պարտավորեցնելու, քաղաքապետարանի գործողությունը (անգործությունը) ոչ իրավաչափ ճանաչելու պահանջով։ 

2014թ. նոյեմբերի 5-ին Ինֆորմացիայի ազատության կենտրոնը տեղեկություն ստանալու գրավոր հարցմամբ դիմել էր Նոր Հաճնի քաղաքապետարանին` խնդրելով տեղեկություններ քաղաքապետի գործուղումների եւ քաղաքում ասֆալտապատման աշխատանքների վերաբերյալ: Քաղաքապետարանը ԻԱԿ-ի հարցումը թողել է անպատասխան: 

Հունիսի 5-ին կայացել է դատական առաջին նիստը։ Դատական նիստից հետո Նոր Հաճնի ներկայացուցիչը ԻԱԿ-ին հայտնել է, որ ցանկանում են հաշտություն կնքել: Կողմերը պայմանավորվել են մինչեւ դատական հաջորդ նիստը քննարկել հաշտության պայմանները եւ հնարավորության դեպքում հաշտություն կնքել: Դատական հաջորդ նիստը նշանակվել է հուլիսի 8-ին։

Փետրվարի 13-ին Ինֆորմացիայի ազատության կենտրոնը դիմել է ՀՀ վարչական դատարան՝ Ջերմուկի քաղաքապետարանի գործողությունը (անգործությունը) ոչ իրավաչափ ճանաչելու, տեղեկատվություն տրամադրելուն պարտավորեցնելու եւ ոչ իրավաչափ գործողությամբ (անգործությամբ) պատճառած վնասի հատուցման պահանջով։ 

2014թ. նոյեմբերի 5-ին տեղեկություն ստանալու գրավոր հարցմամբ ԻԱԿ-ը դիմել էր Ջերմուկի քաղաքապետարանին` խնդրելով տեղեկություններ քաղաքապետի գործուղումների եւ քաղաքում ասֆալտապատման աշխատանքների վերաբերյալ:

Այս գործով դատական նիստեր են տեղի ունեցել մարտի 16-ին եւ ապրիլի 13-ին։ 

Հայցը դատարան ներկայացնելուց հետո Ջերմուկի քաղաքապետարանը ԻԱԿ-ին տրամադրել է պահանջված տեղեկությունները: Դա հաշվի առնելով` 2015թ. ապրիլի 20-ին ՀՀ վարչական դատարանը գործի վարույթը կարճելու մասին որոշում է կայացրել` համարելով, որ պահանջվող տեղեկության տրամադրմամբ հայցը դարձել է առարկայազուրկ` վեճն ըստ էության սպառվել է:

ԻԱԿ-ը ՀՀ վարչական դատարանի`2015թ. ապրիլի 20-ի որոշումը մայիսի 22-ին բողոքարկել է ՀՀ վերաքննիչ վարչական դատարան՝ համարելով, որ տեղեկության տրամադրմամբ առարկայազուրկ է դարձել ԻԱԿ-ի միայն տեղեկություն տրամադրելուն պարտավորեցնելու վերաբերյալ հայցապահանջը: Ջերմուկի քաղաքապետարանը տեղեկությունը «Տեղեկատվության ազատության մասին» ՀՀ օրենքով սահմանված ժամկետներում չտրամադրելով՝ ոչ իրավաչափ անգործություն (գործողություն) է դրսեւորել, որի պատճառով ԻԱԿ-ը որոշակի վնասներ է կրել: Ուստի ԻԱԿ-ը գտնում է, որ Ջերմուկի քաղաքապետարանի գործողությունը (անգործությունը) ոչ իրավաչափ ճանաչելու, ինչպես նաեւ ոչ իրավաչափ գործողությամբ (անգործությամբ) պատճառած վնասի հատուցման պահանջով դատարանը պետք է շարունակեր գործի քննությունը: 

Փետրվարի 13-ին Ինֆորմացիայի ազատության կենտրոնը դիմել է ՀՀ վարչական դատարան՝ Մեծամորի քաղաքապետարանի գործողությունը (անգործությունը) ոչ իրավաչափ ճանաչելու, տեղեկատվություն տրամադրելուն պարտավորեցնելու եւ ոչ իրավաչափ գործողությամբ (անգործությամբ) պատճառած վնասի հատուցման պահանջով։

2014թ. հոկտեմբերի 31-ին տեղեկություն ստանալու գրավոր հարցմամբ ԻԱԿ-ը դիմել էր Մեծամորի քաղաքապետարանին`խնդրելով տեղեկություններ քաղաքապետի գործուղումների եւ քաղաքում ասֆալտապատման աշխատանքների վերաբերյալ: Քաղաքապետարանը ԻԱԿ-ի հարցումը թողել է անպատասխան:

Դատական առաջին նիստը նշանակվել է հոկտեմբերի 8-ին։ 

Փետրվարի 23-ին «Հետաքննող լրագրողներ» ՀԿ-ն հայցադիմում է ներկայացրել ՀՀ վարչական դատարան՝ ընդդեմ ՀՀ Կոտայքի մարզի Հրազդան համայնքի ղեկավար Արամ Դանիելյանի, Զովունի համայնքի ղեկավար Սերժիկ Ավետիսյանի, ՀՀ Արարատի մարզի Մասիս համայնքի ղեկավար Սաշա Հակոբյանի՝ վերջիններիս կողմից համայնքի սեփականություն հանդիսացող հողերի աճուրդ-վաճառքներին «Հետաքննող լրագրողներ» ՀԿ-ի ներկա գտնվելն արգելող վարչական ակտերը ոչ իրավաչափ ճանաչելու պահանջի վերաբերյալ: 

Մարտի 3-ին հայցադիմումն ընդունվել է վարույթ։ Այս գործով դատական նիստեր են կայացել ապրիլի 20-ին, մայիսի 27-ին, հունիսի 23-ին։ Որոշման հրապարակման օր է նշանակվել հուլիսի 14-ը։ 

Մարտի 23-ին  ՀՀ վարչական դատարանը վարույթ է ընդունել Ինֆորմացիայի ազատության կենտրոնի՝ Նոյեմբերյանի քաղաքապետարանի դեմ ներկայացված հայցադիմումը՝ գործողությունը (անգործությունը) ոչ իրավաչափ ճանաչելու պահանջի մասին։  

2014թ. նոյեմբերի 5-ին Ինֆորմացիայի ազատության կենտրոնը տեղեկություն ստանալու գրավոր հարցմամբ դիմել էր Նոյեմբերյանի քաղաքապետարանին` խնդրելով տեղեկություններ քաղաքապետի գործուղումների եւ քաղաքում ասֆալտապատման աշխատանքների վերաբերյալ: Քաղաքապետարանը ԻԱԿ-ի հարցումը թողել է անպատասխան: 

Այս գործով դատական նիստեր տեղի ունեցան մայիսի 11-ին, հունիսի 15-ին։ Որոշման հրապարակման օր է նշանակվել հուլիսի 2-ը։ 

Ապրիլի 20-ին «Հետաքննող լրագրողներ» ՀԿ-ն հայցադիմում է ներկայացրել ՀՀ վարչական դատարան՝ ՀՀ գլխավոր դատախազությանը տեղեկատվություն տրամադրելուն պարտավորեցնելու պահանջով։ 

2014թ. նոյեմբերի 18-ին «Հետք» կայքի հիմնադիր «Հետաքննող լրագրողներ» ՀԿ-ն գրավոր նամակով դիմել էր ՀՀ գլխավոր դատախազ Գեւորգ Կոստանյանին եւ խնդրել հնարավորություն տալ ծանոթանալու 1995թ. ՀՀ գերագույն դատարանի դատավճռով մահապատժի դատապարտված Սողոմոն Քոչարյանի վերաբերյալ քրեական գործով դատախազական վարույթին, կատարել լուսանկարահանում: 

Դատախազությունը պատասխան նամակում նշել է, որ պահանջվող տեղեկատվությունը տրամադրելու դեպքում խախտվում է երրորդ անձանց անձնական կյանքի անձեռմխելիության իրավունքը:

Պնդելով, որ խմբագրությունը ստացել է դիմում՝ համաձայն որի Սողոմոն Քոչարյանը դեմ չէ իր վերաբերյալ նյութերի ծանոթացմանն ու հրապարակմանը,  «Հետաքննող լրագրողներ» ՀԿ-ն դիմել է ՀՀ վարչական դատարան:

 Մայիսի 15-ին հայցադիմումն ընդունվել է վարույթ։ Առաջին նախնական դատական նիստը նշանակվել է հուլիսի 7-ին։ 

Մարտի 11-ին Հելսինկյան քաղաքացիական ասամբլեայի Վանաձորի գրասենյակի ղեկավար Արթուր Սաքունցը հայցադիմում է ներկայացրել ՀՀ վարչական դատարան՝ ՀՀ ԿԱ ազգային անվտանգության ծառայությանը տեղեկատվություն տրամադրելուն պարտավորեցնելու պահանջով։ 

Հունվարի 26-ին Արթուր Սաքունցը տեղեկատվություն ստանալու հարցում է ներկայացրել Ազգային անվտանգության ծառայության տնօրեն Գ. Հակոբյանին՝ խնդրելով տրամադրել տեղեկություններ՝ կապված խոսքի ազատության եւ ազգային անվտանգության ապահովման չափանիշների միջեւ առկա սահմանազատման միջազգայնորեն ընդունված չափանիշների վերաբերյալ վերապատրաստման, ՀՀ ազգային անվտանգության ծառայողների համար շարունակական անցկացվող «Հավաքների ազատության մասին» ՀՀ օրենքի եւ համապատասխան կանոնակարգերի դրույթների պրակտիկ կիրառման վերաբերյալ վերապատրաստումների, խոշտանգումների եւ այլ դաժան վերաբերմունքի արգելքի վերաբերյալ ՀՀ ազգային անվտանգության ծառայության ծառայողների շրջանում անցկացված դասընթացների հետ։ Ազգային անվտանգության ծառայությունից ոչ ամբողջական պատասխան են տրամադրել՝ պատճառաբանելով, թե պահանջվող տեղեկությունը ծառայողական գաղտնիք է պարունակում։  

Գործը վարույթ է ընդունվել մարտի 18-ին։ Առաջին դատական նիստը նշանակվել է հունիսի 6-ին, սակայն չի կայացել։ Նիստի նոր օր է նշանակվել սեպտեմբերի 24-ը։ 

Մայիսի 15-ին «Հետաքննող լրագրողներ» ՀԿ-ն հայցադիմում է ներկայացրել ՀՀ վարչական դատարան՝ ՀՀ ոստիկանությանը տեղեկատվություն տրամադրելուն պարտավորեցնելու պահանջով (գործով երրորդ անձ է ներգրավված ՀՀ ֆինանսների նախարարությունը)։

«Հետաքննող լրագրողներ» ՀԿ-ն ապրիլի 20-ին էլեկտրոնային փոստով հարցում էր ուղարկել ՀՀ ոստիկանության պետ Վլադիմիր Գասպարյանին՝ խնդրելով տրամադրել տեղեկություններ, թե վերջին 5 տարվա ընթացքում քանի՞ բողոք է ներկայացվել քաղաքացիներ Նաիրա Ասատրյանի եւ Վարուժան Մարգարյանի դեմ, նրանց վերաբերյալ արդյոք հարուցվե՞լ են քրեական գործեր եւ այլն:

ՀՀ ոստիկանության իրավաբանական վարչության այն ժամանակվա պետ Մ. Հակոբյանը, պատասխանելով հարցմանը, հղում անելով «Անհատական տվյալների մասին» ՀՀ օրենքի 3-րդ հոդվածին, «Տեղեկատվության ազատության մասին» ՀՀ օրենքի 8-րդ հոդվածի 1-ին մասի 2-րդ կետին, մերժել է տեղեկատվության տրամադրումը։ Ոստիկանությունը նշել է, որ ինֆորմացիայի տրամադրմամբ կխախտվի մարդու անձնական եւ ընտանեկան կյանքի գաղտնիությունը: 

Մայիսի 22-ին հայցադիմումն ընդունվել է վարույթ։ Հուլիսի 10-ին նշանակվել է առաջին նախնական դատական նիստը։ 

Մայիսի 15-ին «Հետաքննող լրագրողներ» ՀԿ-ն հայցադիմում է ներկայացրել ՀՀ վարչական դատարան՝ Արագածոտնի մարզպետարանին տեղեկություններ տրամադրելուն պարտավորեցնելու պահանջով։ 

«Հետաքննող լրագրողներ» ՀԿ-ն մարտի 3-ին էլեկտրոնային փոստով հարցում է ուղարկել ՀՀ Արագածոտնի մարզպետ Սարգիս Սահակյանին`խնդրելով տրամադրել տեղեկություններ 2006-2013 թվականներին մարզում դպրոցաշինության ծրագրերի վերաբերյալ, ինչպես նաեւ 2014 թվականին իրականացված դպրոցաշինության ծրագրերի, վերանորոգման կարիք ունեցող դպրոցների մասին։ Մարզպետարանը մերժել է տրամադրել հայցվող տեղեկությունները` պատճառաբանելով, որ դրանք տեղադրված են Արագածոտնի մարզպետարանի պաշտոնական կայքում։
«Հետաքննող լրագրողներ» ՀԿ-ն նույն բովանդակությամբ հարցում է ուղարկել նաեւ մարտի 13-ին եւ ապրիլի 4-ին: Բոլոր դեպքերում մարզպետարանից պատասխանել են, որ հարցման պատասխանը տեղադրված է մարզպետարանի կայքում: 
Իրականում պահանջված տեղեկությունները կամ չկային կայքում, կամ էլ ամբողջական չէին։ Այդ մասին եւս երկու գրավոր նամակով տեղեկացվել է Արագածոտնի մարզպետ Սարգիս Սահակյանը, սակայն  մարզպետարանի աշխատակազմը շարունակել է հրաժարվել տրամադրել տեղեկությունները։ 

Մայիսի 25-ին Վարչական դատարանը որոշել է հայցադիմումը վերադարձնել։   «Հետաքննող լրագրողներ» ՀԿ-ն պատրաստվում է կրկին դիմել դատարան: 
Հունիսի 5-ին Հելսինկյան քաղաքացիական ասամբլեայի Վանաձորի գրասենյակի նախագահ Արթուր Սաքունցը հայցադիմում է ներկայացրել ՀՀ վարչական դատարան՝ ՀՀ ֆինանսների նախարարությանը տեղեկատվություն տրամադրելուն պարտավորեցնելու պահանջով։ 

ՀՔԱ Վանաձորի գրասենյակի ղեկավարը մարտի 17-ին դիմել էր ՀՀ ֆինանսների նախարարությանը՝ խնդրելով տրամադրել ՀՀ եւ Եվրասիական տնտեսական միության անդամ պետությունների միջեւ անուղղակի հարկերի հաշվարկման եւ վճարման առանձնահատկությունների մասին օրենքի 6-րդ հոդվածի 3-րդ մասում վկայակոչված՝ մաքսային մարմինների տեղեկատվական բազայի կրկնօրինակը։ 
Նախարարությունը ոչ ամբողջական պատասխան է տրամադրել՝  պատճառաբանելով, թե պահանջվող տեղեկությունը հրապարակված է ՀՀ ՖՆ ավտոտրանսպորտային միջոցների մաքսային ձեւակերպումների մասնագիտացված մաքսատանը:
Հունիսի 12-ին գործն ընդունվել է վարույթ։  

Հունիսի 26-ին Ինֆորմացիայի ազատության կենտրոնը դիմել է ՀՀ վարչական դատարան` ՀՀ ճանապարհային ոստիկանության ծառայությանը տեղեկությունններ տրամադրելուն պարտավորեցնելու, նրա գործողությունը (անգործությունը) ոչ իրավաչափ ճանաչելու պահանջներով։ 

 Մայիսի 22-ին ԻԱԿ-ը տեղեկություն ստանալու գրավոր հարցում էր ուղարկել Ճանապարհային ոստիկանության ծառայությանը` խնդրելով տեղեկություններ ճանապարհային տեսախցիկների եւ լուսանկարահանող-արագաչափ սարքերի վերաբերյալ: ՃՈ-ն ԻԱԿ-ի հարցումը թողել է անպատասխան:

ԻԱԿ-ի՝ հայցով դատարան դիմելուց հետո ՃՈ-ն տրամադրել է հարցման պատասխանը, ուստի ԻԱԿ-ը հրաժարվել է ՃՈ-ին տեղեկատվություն տրամադրելուն պարտավորեցնելու մասին հայցապահանջից: 

Դատական առաջին նիստը տեղի կունենա սեպտեմբերի 15-ին։ 

ԶԼՄ-ՆԵՐԻ ԳՈՐԾՈՒՆԵՈՒԹՅԱՆՆ ԱՌՆՉՎՈՂ ԱՅԼ ԻՐԱԴԱՐՁՈՒԹՅՈՒՆՆԵՐ
Մարտի 1-ից  Տավուշի մարզային «Տավուշ» հեռուստաընկերությունը դադարեց եթեր դուրս գալ: Այն 2010 թվականին կայացած մրցույթների արդյունքում 10 տարվա արտոնագիր է ստացել՝ թվային հեռարձակում իրականացնելու համար։ Թեեւ հեռուստաընկերությունը մարզային կարգավիճակ ունի, նրա հաղորդումները չէին սփռվում մարզի Բերդի տարածաշրջանում, Իջեւանի, Դիլիջանի եւ Նոյեմբերյանի տարածաշրջանների գյուղերի մեծ մասում: 

ԽԱՊԿ-ի հետ զրույցում «Տավուշի» տնօրեն Վարդան Անանյանը նշեց, որ եթեր դուրս չգալու պատճառը ֆինանսական խնդիրներն են, իսկ դրանք ծագել են, երբ թվային սարքավորումներ ձեռք բերելու հարց է առաջացել։ «Թվային հեռարձակման անցնելու դեպքում հաղորդումները կսփռվեն նաեւ նշված տարածաշրջաններում», - ասաց հեռուստաընկերության տնօրենը։ Սակայն հունիսի 30-ի դրությամբ «Տավուշը» եթերում չէր։ 
Մարտի 4-ից  «Պանարմենիան Մեդիա Գրուպ»-ի կազմում ընդգրկվել են «Tert.am» եւ «Blognews.am» կայքերը: Մեդիա միավորման պաշտոնական հայտարարության համաձայն՝ «այս գործակցությունը «ՊանԱրմենիան Մեդիա Գրուպի» կազմի մեջ մտնող հեռուստաընկերություններին հնարավորություն կտա նոր լսարան գտնել համացանցում, կայքերն էլ հասանելի կդառնան հանրության այն հատվածի համար, որը համացանցի սպառող չէ»։ 

«Tert.am»-ի աշխատանքը որեւէ կերպ չի փոխվելու, խմբագրական քաղաքականությունում որեւէ փոփոխություն չի լինելու, նախկինի պես շարունակելու ենք շատ ակտիվ լուսաբանել բոլոր թեմաները», - «Արմենիա» հեռուստաընկերությանը տված հարցազրույցում ասել է տեղեկատվական կայքի գլխավոր խմբագիր Սասուն Խաչատրյանը: Իսկ «Blognews.am» կայքի գլխավոր խմբագիր Արամ Անտինյանի խոսքով՝ լրատվամիջոցն ապահովելու է, որպեսզի հեռուստացույցի հետաքրքիր բովանդակությունը լինի յուրաքանչյուրի համակարգչում: 

Հիշեցնենք, որ «ՊանԱրմենիան Մեդիա Գրուպի» կազմում են «Արմենիա», «Ա-ԹիՎի», «Արմնյուզ» հեռուստաընկերությունները, «Լավ Ռադիո», «Ռադիո ՋԱՆ»  ռադիոալիքները, «TV-մոլ» շաբաթաթերթը։   

Մարտի 16-ից  նախկին «Լայմ» հեռուստաընկերության հաճախականությամբ եթերում է «Արարատը»։ Համաձայն մամուլի հրապարակումների եւ մեդիա ոլորտում շրջանառվող լուրերի՝ այն ստեղծվել է որպես իշխող Հանրապետական կուսակցության ամբիոն։ Հեռուստաընկերության գործունեության համար պատասխանատվությունը դրված է Արման Թերջանյանի վրա, ով եղել է «Արմնյուզի» գործադիր տնօրենը: Լրատվամիջոցը հեռուստադիտողին տեղեկացրել է, որ հաղորդումները ունենալու են պատմամշակութային, գաղափարախոսական, ժողովրդական, ազգային շեշտադրում: 

Մայիսի 16-ին «Ժամանակ» թերթին հայտնի է դարձել, որ Լոռու մարզում մայիսի 15-ին վարչապետի անցկացրած խորհրդակցության ընթացքում Վանաձորի քաղաքապետ Սամվել Դարբինյանը Հովիկ Աբրահամյանին խնդրել է լրագրողների դեմն առնել, որպեսզի ինքը կարողանա լցնել քաղաքի բյուջեն: Ըստ Դարբինյանի՝ վարչապետը պետք է արգելի լրատվամիջոցներին գրել քաղաքապետարանի մասին, ինչն իրեն հնարավորություն կտա հոսքեր ապահովել քաղաքային բյուջե։

Նույն օրը «Fnews.am» լրատվական կայքի թղթակցի հետ զրույցում Սամվել Դարբինյանը մամուլում հայտնված տեղեկատվությունը մեկնաբանել է այսպես. «Ախ, այդ անտեղյակ լրագրողները, վայ, վայ: Ես չեմ ասել, որ ինձ խանգարում են լրագրողները , ես ասել եմ, որ խանգարում է Լոռու մարզի լրագրողներից ՝ Նարինե Ավետիսյանը: Իսկ լրագրողների դեմ ախր ես ոչինչ չունեմ, ուղղակի ասուլիսներից հետո ամեն լրագրող իր նյութում իր երեւակայությունն է ցուցադրում...»։ 

ԲՀԿ-ՀՀԿ հակամարտությունից հետո՝ մարտի 17-ին «Հրապարակ» թերթում տպագրվեց ««Կենտրոն» հեռուստաընկերության հարցում վերջնական որոշում է կայացվել» վերտառությամբ հոդված այն մասին, որ այդ հեռուստաընկերության սպորտային, մշակութային մասը մնալու է Գագիկ Ծառուկյանի տնօրինության տակ, իսկ քաղաքական մասը վերահսկվելու է ՀՀ նախագահի աշխատակազմից, սակայն ծախսերը հոգալու է Ծառուկյանը: Նույն հրապարակման համաձայն՝ Ծառուկյանը համաձայնել է այս սխեմային մի պայմանով, որ 40 տոկոսով կրճատվի «Կենտրոնի» աշխատակազմը եւ, ըստ այդմ՝ իր ծախսերը: 

Փետրվարին զանգվածային կրճատումներ տեղի ունեցան «Կենտրոն» հեռուստաընկերությունում։ Մամուլում հրապարակված լուրերի համաձայն՝ աշխատանքից ազատվեց մոտ 80 հոգի, որոնց մեծ մասն աշխատել է տարբեր հեռուստանախագծերում: Միայն լրատվական «Էպիկենտրոն» թողարկումում աշխատանքից ազատվեց 13 հոգի, այդ թվում՝ հաղորդավարներ Լիլիթ Աղբալյանը, Գրիգոր Հարությունյանը, լրագրողներ, օպերատորներ, հնչյունային ռեժիսոր, մոնտաժող, վարորդ:  

Yerkir.am-ի հետ զրույցում հեռուստաընկերության լրատվական բաժնի տնօրեն Իվետա Տոնոյանը հաստատել է աշխատակիցների կրճատման մասին տեղեկությունը՝ դա պայմանավորելով «Էպիկենտրոն» լրատվական ծառայության աշխատակազմում կատարվող կադրային փոփոխություններով։ Նա նշել է, որ աշխատակազմը զուգահեռ համալրվում է նաեւ նոր աշխատակիցներով։ 

Հունիսի 13-ին՝ ժամը 18։00-ից հետո Գյումրու «Ցայգ» հեռուստաընկերությունը եթերի հետ կապված խնդիրներ է ունեցել։ Հեռուստաալիքի անալոգային ազդանշանը գրեթե զրոյական է դարձել, որոշ տեղերում հաղորդումները հեռարձակվել են առանց ձայնի, որոշներում՝ առանց պատկերի (ազդանշանը պիտի գործի մինչեւ 2016 թվականի հունվարի 1-ը՝ հաշվի առնելով հեռարձակման թվայնացման հետ կապված օրենսդրական վերջին փոփոխությունները)։

Հունիսի 14-ին հեռուստաընկերությունը պաշտոնական հաղորդագրություն է տարածել՝ համաձայն որի հեռուստաընկերության եթերի հետ կապված խնդիրները պայմանավորված են եղել զուտ տեխնիկական բնույթի գործողություններով։ 28-րդ անալոգային հաճախականությունը մինչ 2021 թվականը արտոնագրով պատկանում է «Ցայգ»-ին։ Սակայն հեռուստաընկերության տնօրինությանն առանց պաշտոնական գրությամբ նախապես տեղյակ պահելու «Հայաստանի հեռուստատեսային եւ ռադիոհաղորդիչ ցանց» ՓԲԸ-ն այդ հաճախականությամբ շահագործել է Ամասիայի թվային հաղորդակը։ 

Հարցի կարգավորման համար «Ցայգ» հեռուստաընկերությանն առաջարկվել է այսուհետ շահագործել 7-րդ մետրային ալիքը, որով եթեր կապահովվի առանց տեխնիկական խոտանների: 


Հունիսի 16-ին Մարդու իրավունքների եվրոպական դատարանի Գերագույն պալատը վերահաստատել է «Դելֆին ընդդեմ Էստոնիայի» գործով որոշումը, համաձայն որի լրատվամիջոցը պատասխանատվություն է կրում իր կայքում ընթերցողների թողած վիրավորական եւ զրպարտչական մեկնաբանությունների համար:

2006 թվականի հունվարին էստոնական «Դելֆի» լրատվական պորտալը լաստանավային ընկերություններից մեկի մասին հոդված է հրապարակել, ինչից հետո կայքում մեկնաբանությունների համար նախատեսված հատվածում ընթերցողները վիրավորական մեկնաբանություններ էին թողել՝ ուղղված ընկերությանը եւ նրա ղեկավարին: Կայքը հրապարակումից 6 շաբաթ անց՝ 2006 թվականի մարտին, ընկերության իրավաբանների ահազանգից հետո հեռացրել էր վիրավորական մեկնաբանությունները: Սակայն լաստանավային ընկերությունը 2006 թվականի ապրիլին դիմել էր դատարան: Էստոնիայի դատարանը որոշել էր, որ մեկնաբանությունները զրպարտչական էին, եւ «Դելֆին» պատասխանատվություն է կրում դրանց համար՝ լրատվամիջոցից գանձելով 320 եվրո հօգուտ հայցվորի:

«Դելֆին» դիմել էր Մարդու իրավունքների եվրոպական դատարան եւ 
 բողոքարկել դատարանի որոշումը: 

2013 թվականի հոկտեմբերի 10-ին ՄԻԵԴ-ի Ստորին պալատը որոշել էր, որ կայքը կարող է պատասխանատվություն կրել ընթերցողների մեկնաբանությունների համար, որոնք պարունակում են վիրավորական արտահայտություններ: Ստրասբուրգի դատարանը միեւնույն ժամանակ ընդունել էր հանգամանքը, որ վիրավորական արտահայտություններ պարունակող մեկնաբանության համար անձին պատասխանատվության ենթարկելը խոսքի ազատության ոտնահարում չէ: 

«Դելֆին» այս որոշումը բողոքարկել էր ՄԻԵԴ Գերագույն պալատում, որը հունիսի 16-ին հրապարակած վճռով եւս փաստեց, որ տվյալ գործում Մարդու իրավունքների կոնվենցիայի 10-րդ հոդվածի (արտահայտվելու ազատություն) խախտում չի հայտնաբերել, եւ հաստատեց  լրատվամիջոցի պատասխանատվությունն իր կայքում հրապարակված մեկնաբանությունների համար, հատկապես եթե դրանք պարունակում են ռասիզմ, քսենոֆոբիա, վիրավորանք եւ զրպարտություն:  

Հունիսի 17-ին, երբ Հանրային ծառայությունները կարգավորող հանձնաժողովի շենքի առջեւ տեղի էր ունենում էլեկտրաէներգիայի թանկացման դեմ բողոքի ակցիան, ոստիկանների եւ ակտիվիստների միջեւ ընդհարման հետեւանքով տուժել է «News.am» լրատվական կայքի թղթակից Աիդա Հովհաննիսյանը։ Լրագրողի ձեռքը վնասվել էր, նրան «Շտապ օգնության» մեքենայով տեղափոխել են հիվանդանոց։  

Հունիսի 25-ին Եվրոպայի խորհրդի խորհրդարանական վեհաժողովն ամառային նստաշրջանի լիագումար նիստում ընդունել է «Մամուլի պատասխանատվություն եւ էթիկա. փոխելով լրատվական միջավայրը» բանաձեւը՝  հիմնված ուկրաինացի պատվիրակ Վոլոդիմիր Արիեւի զեկույցի վրա: Վեհաժողովը մտահոգված է, որ սրընթաց փոփոխությունների դարաշրջանում լուրջ մարտահրավերներ են նետված լրատվական դաշտին:

Բանաձեւով կոչ է արվում անդամ երկրների լրատվամիջոցներին ընդունել էթիկայի վարքականոններ, ներդնել մամուլի օմբուդսմենի ինստիտուտը եւ մեխանիզմներ, որոնք հնարավորություն կտան ընթերցողների դժգոհություններն ու դիտարկումները տեղ հասցնել: Ըստ Վեհաժողովի` այդ դեպքում հնարավոր կլինի երաշխավորել լրատվամիջոցի որակյալ արտադրանքը, անհրաժեշտության դեպքում ուղղել սխալները եւ հաշվետու լինել հանրության առաջ:

 Վեհաժողովը կարեւորում է նման ինքնակարգավորման ինստիտուտների կայացումը, որի շնորհիվ լրատվամիջոցը կկարողանա հնարավորինս խուսափել պետական եւ այլ սեկտորների ազդեցությունից: ԵԽԽՎ-ն լրատվամիջոցներին նաեւ կոչ է անում զերծ մնալ ատելության խոսքի եւ ռասիզմի տարածումից:  

